
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ян Отченашек

	 

	«ROMEO, JULIE A TMA»

	 

	Чех хэлнээс орчуулсан Д. АЛТАНГЭРЭЛ

	 


ЯЛАЛТЫН НОМЫН САН

	 

	ОРШИЛ

	Дэлхийн хоёрдугаар дайн дууссаны дараа социалист лагерь бий болж тогтсоны дараахнаас манай улсад Чехословакийн уран зохиолтой танилцаж эхэлсэн бөгөөд монголын уншигчид социалист Чехословакийн эрт, одоогийн уран зохиолоос багагүй уншиж байна.

	Чехословакийн уран зохиолд Германы фашизмын түрэмгийлэл харгислалыг олон зохиолч буйр суурьтай харуулсан байна.

	Энэ үед чехийн үргэлжилсэн үгийн зохиолч Ян Отченашек уран бүтээлээрээ тодрон гарч ирсэн юм.

	Ян Отченашек (1924 онд төрсөн) бол чухамхүү дайны дараах жилүүдэд чехийн утга зохиолын амьдралд идэвхтэй оролцох болсон залуу уран бүтээлчдийн нэг юм. Ян Отченашек 1955 онд «Иргэн Брых» гэдэг роман бичиж нийтлүүлснээсээ чехийн утга зохиолын амьдралд идэвхтэй оролцох болсон юм. Ян Отченашек энэ романдаа нийгмийн их хувьсгалын үеийн үйл явдлын тухай бус харин хувьсгалт үйл явдал хүний бодол санаанд хэрхэн нөлөөлдөг тухай маш урнаар өгүүлж чадсанаараа олон нийтийн анхаарлыг татаж, өндөр үнэлэлт авсан юм. Ян Отченашек уг зохиолдоо бий болгосон нэг шинэ зүйл бол зохиолынхоо гол баатарт дэвшилтэт юм уу, хоцрогдмол ямар нэгэн үзэл санааг урьдчилан олгоогүй бөгөөд чухамхүү ангийн ширүүн тэмцлийн явцад хүний үзэл санаа бүрэлдэн тогтож байгааг харуулж чадсан явдал юм.

	Ян Отченашекийн уран бүтээлийн нэг онцлог бол нийгмийн үйл явдлыг ямагт тодорхой хүний (уран зохиолынхоо гол баатрын) нүдээр харж байдагт оршдог. Зохиолынхоо гол баатруудын дүрийг маш реалист дүрслэн гаргаж чаддаг нь Ян Отченашекийн уран бүтээлийн онцлог мөн.

	Энэ зарчмаа Ян Отченашек 1958 онд нийтлүүлсэн «Ромео, Жульетта хоёр харанхуйд» гэдэг туурьдаа ч тууштай баримталжээ.

	Ян Отченашек уг зохиолдоо германы фашизмын талхинд байсан чехословакийн залуу хүмүүсийн үзэл бодлын хувьсал, түүхэн үйл явдал үзэл бодолд нь нөлөөлснийг харуулахыг зорилт болгожээ.

	Германы түрэмгийлэгчид 1939 оны гуравдугаар сарын 15-нд Чехословакийг эзэлж Чех, Моравыг «Эзэнт гүрний ивээлт нутаг» болгон тунхаглаж, харгис цуст дэглэмээ тогтоожээ. Гэвч чехословакийн ард түмэн коммунист намынхаа удирдлагаар түрэмгийлэгчдийн эсрэг эвлэршгүй тэмцэл явуулсан билээ. 1942 онд чехийн хэсэг эх орончид Чех, Моравын нутгийг захирч байсан Гитлерийн бие төлөөлөгч - амбан захирагч Гейдрихийн амийг хорлосон юм. Үүний хариуд германы фашистууд чех, Моравын хүн амыг залхаан номхотгохоор аймшигтай харгисалжээ.

	Чухамхүү гэгээн цагаан өдөр ч харанхуй шөнө мэт бурангуй болсон тухай Ян Отченашек энэ туурьдаа өгүүлжээ.

	Терезиний үхлийн лагерьд хүргэгдэх дуудлага авсан боловч фашистуудын тэр захирамжийг үл хайхран оргосон залуу еврей бүсгүйг хэсэг хүмүүс нуун далдалсан тухай энэ туурьд өгүүлнэ. Туурийн гол дүр бол арван найман настай, дөнгөж гимнази төгсөж байгаа залуу Павел юм. Амь насаа алдах үхлийн аюулд тулгарсаар байгаа боловч Павел залуухан еврей бүсгүй Эстерт хүний хамгийн ариун нандин дурлал хайраа зориулж, янаг тэр бүсгүйгээ үхлийн савраас булаан аврахын тулд чадах бүхнээ хийж байгаа болон эцсийн эцэст дайныг, түүнийг үүсгэсэн фашизмын эсрэг тэмцэх гэсэн бодол санаа Павелд бүрдэн бий болж байгаа тухай туурьд буйртай харуулжээ.

	Зөвлөлтийн яруу алдарт арми фашизмыг бут ниргэж, Чехословакийг чөлөөлсний 30 жилийн ойг тохиолдуулан Ян Отченашекийн энэ туурийг монгол хэлнээ орчуулан уншигч та бүхэнд толилуулав.

	 

	Д. Алтангэрэл



	




	РОМЕО ЖУЛЬЕТТА ХОЁР ХАРАНХУЙД

	 

	Би бас л хөөгдөх нь ээ!

	Хонгор Жульеттаг минь амьдруулах шидгүй, 

	Хот балгасыг нүүлгэх чадалгүй, 

	Хаад ноёдын зарлигийг өөрчлөх хүчгүй, 

	Хоосон энэ номлолоор бн юу хийх, вэ? 

	Ухаантны энэ номлолыг чөтгөр аваг!

	У. ШЕКСПИР

	 

	Хуучин байшингууд, настан өтгөстэй адил дурдатгалаар дүүрэн байдаг.

	Байшин бүр өвөрмөц хэлбэртэй, байшин бүрд өөрийн нь гэсэн амьдрал байна. Ан гаваар дүүрэн хана туурганд нь хүний сууцны бүхий л үнэр танар шингэжээ. Тийм байшингаас шавар шохойн үнэр ханхлах нь аль хэдийн больж, хотын захаар сүндэрлэн боссоор байгаа «орчин үеийн» нэг загварын хайрцаг мэт одоо хэр түүх намтартай ч болж хараахан амжаагүй байгаа шинэ байшингаас эрс ялгаатай байна. Хуучин байшингийн хана туурга амьд байдаг юм. Хүмүүсийн амьдрал шингэсэн тэр олон хана туурга юу үзэж өнгөрүүлсэн, юу дуулж сонссон байдаг бол?

	Хуучин байшин бүрд бас өөрийн нь дуу хоолой гэж байдаг. 

	Тэр! Сонсооч! 

	Нэг хүн дээд давхарт хөлөө чирэн ядруухан алхалж, намуухан исгэрч явна... Түр зогсоход нь чүдэнзний гэрэлд хана гялсхийв. Цааш явахад нь хатаж хөшсөн модон шат хөл дор нь шарчигнан дуугарна. Харанхуйд нэг айлаас радио дуугарч байгаа нь нэвт дуулдаж байна. Хаалга хаагдаж радиогийн дуу тасарлаа. Хүүхэд уйлагнана...

	 

	 

	Тэр хүн хоёр гараа биеэ дагуулан тавиад цонхоор үдшийн бүрэнхий рүү гөлрөн хэвтэнэ. Дүнсийсэн байшингийн завсраар хэсэгхэн тэнгэр тэртээд харагдана. Цонхоор дээд давхрын шатны модон тавцан харагдах бөгөөд ховхорч хөндийрсөн хавтангууд нь хөлийн ая даахгүй хагарах гэж байгаа мэт шарчигнан дуулдана. Зургаадугаар сарын сэвшээ салхи байшингийн дээврийг илбэн үлээнэ. Тэртээ огторгуйд анир чимээгүй, алсад одод анивчин, үүлний тасархайн цаанаас гарч цонхоор харагдаж буй сарыг цонхигор хүний царайтай зүйрлүүштэй.

	Хотод шөнө болж хөшиг татсан мэт харанхуй болоод энд тэнд сэрчигнэн сүрчигнэх чимээ дуулдсаар байвч чухам хаанаас гарч байгааг таахад бэрх. Гагцхүү хананд өлгөөтэй хуучин цагийн нэг хэвийн цохилт зогсолтгүй хана тогших лугаа адил тог тог дуугарна.

	Цагийн явдал уу? Эсвэл зүрхний цохилт уу? Зүрх нь одоо хэр оволзож, цусыг нь хөөрөгдөн санчигт нь лугшин байгааг чихээрээ сонсох шиг ч болов. Түүний цаана эх адаггүй элдэв бодол эргэлдэнэ.

	Замгүйдэж хавчигдсанаас хайрцаг шиг энэ давчуу тасалгаанд дахиад л ирээд хэвтэж байна. Хааш хаашаа тав алхахад хананд тулна... Сүүлийн өдрүүдэд хэчнээн ч удаа энэ хананы хооронд бодсон бодол, зорьсон зорилгогүй холхив доо? Заримдаа хананд толгойгоо хага мөргөчихмөөр ч болно. Үгүй ээ! Тэгж чадах ч үгүй, тус ч алга! Огт хөдлөхгүй хэвтээд байх гэж үү? Арван наймтай идэр эрд даанч зохихгүй еэ! Огт юм бодохгүй байх уу? Ер нь яавал огт юм бодохгүй байх вэ? Нүдээ ингээд тас аньчих уу? Зовхины цаана хараагаа далдалснаар ертөнцийн түмэн үйл явдлаас зайлж, болох уу? Өөрөөсөө, бодлоосоо зугтаж чадна гэж үү?

	Тэгэхээс тэгэх гэж нүдээ тас анив. Одоо ёроолгүй худагт орчихсон мэт санагдана. Тэр ёроолгүй харанхуй руу өөрөө унасаар л байх шиг болов. Гэвч уна унасаар огт хоосон болж хувирах найдлага байна уу? Бодох зовлон, амьсгалах шаналгаа, амьд явах тарчилгаа болон хувирч байна. Энэ ертөнц ч гэсэн гэнэт өнгө зүсээ алдаж, юуг ч хайхрахгүй цэвдэг хүйтэн болчихлоо.

	Одоо яах вэ? Цаашлах зам байна уу? Олон хоног явж тэнгэрийн хаяанд хүрч ёроолгүй гангад тулсан мэт боллоо.

	Чи амьд явах ёстой гэх дуун дуулдах мэт болно.

	Энэ юун дуун бэ? Өөрийн нь сэтгэл зүрхний дуун ажээ.

	Шатаар нэг хүн сэв сэв алхах чимээ түүнийг үл ойлгогдох мэгдлээс нь салгах шиг болсонд тэр хүн нүдээ нээж чих тавин сонсов. Танил хөлийн чимээ улам ойртож ирлээ. Хаалгыг болгоомжтой тогшихыг сонсоод ч хөдөлсөнгүй.

	— Павел аа, чи байна уу?

	Амьсгаагаа хураан чимээгүй хэвтсээр л байв. Нүдэнд нь нулимс цийлэлзлээ. Нулимсаа барихыг оролдсон ч үгүй. Харин ч дотор нь онгойх шиг болов.

	Ядруухан санаа алдах чимээ хаалганы цаанаас сонсогдов.

	Гадаах хүн хөлөө сэлгэснээ хэсэг чагнаж, дахин тогшив.

	— Чи намайг сонсож байна уу? Онгойлгооч! Яасан ч томоогүй байх юм бэ дээ, хүү минь!

	Хүү нь огт амьгүй юм шиг анир чимээгүй, хөдлөхгүй хэвтэнэ.

	Залуу үг хэлэлцэх, тэгэх тусмаа тайтгаруулахаас нь эмээнэ. Юу гэж хэлэх вэ? Үнэнийг л хэлнэ. Би ингэж байж чадахгүй нь ээ! Гэтэл аав минь зөвшөөрөхгүй дээ. Үнэн гэж өөр зүйл байдаг юм гэж та хэлнэ. Ухаантай, томоотой бай гэж та хэлнэ. Таны нас сүүдэр тань өөр болохоор ертөнцийн явдлыг өөрөөр хүлээн авна, хүлцэнгүй эвлэрнэ. Ухаантай, томоотой байх гэдэг чинь юу гэсэн үг вэ? Одоо тэр чинь надад ямар тус болох юм бэ? Энэ бүхнийг бүгдийг орхисугай гэхэд бас авьяас, булай авьяас хэрэгтэй байдаг байх. Тийм авьяас надад байхгүй Та намайг юутай эвлэр гэх гээд байгаа юм бэ? Хүний оронцог болоод л явж байх гэж үү?

	Өчигдөр орой би гэрээсээ гарч яваад гүүрэн дээр очиж зогсоод ус руу ширтэж байлаа. Та мэдсэн үү? Үгүй ээ, би усанд унаж үхэх гээгүй. Тийм чадал надад байхгүй гэдгээ ч ойлгосон, зүгээр л ус ширтээд зогсож байсан юм. Эргэж хартал та миний ар талд зогсож байж билээ. Та сүмийсэн дэнлүүний дор хуучирсан дээлдээ түүртэж, өнгөрүүлсэн амьдралдаа дарагдаад улам ч бөгтийж, улам ч атийсан мэт харагдаж билээ. Таныг би гэнэт өрөвдсөн. Надад юм бүхэн өрөвдөлтэй санагдав. Намайг хайрлаж, элдвээс сэргийлж явдгийг тань би мэднэ. Тэр бүхнийг тань хардаггүй, мэддэггүй гэж миний тухай үнэн голоосоо бодож явдгийг тань ч би мэднэ.

	Хөөрхий, аав минь!

	— Павел аа!..

	Дахиж хаалга тогшсонгүй.

	Хөлийн чимээ холдож үүдний хаалга хавхийж дуулдав.

	 

	 

	Үлгэрт гардаг шиг бодол дуртгал хүнийг хоромхон зуур мянган уул, түмэн голын цаана хүргэчих юм даа.

	Шүлсээрээ тороо бүтээж байгаа аалз нэг газар луу дахин дахин эргэж очдог адил би ч бодол санаагаараа өнгөрсөн явдал руу байн байн эргэж буцсаар байна.

	Юун тухай ингэж эргэн буцаж дурсана вэ?

	Зуны өглөөний нар энэ муу бяцхан өрөөнд тусах нь их л таатай байдаг сан. Энэ бяцхан өрөөнд үе үе хөгжим, дуу цуурайтаж, энд тэнд ном дэвтэр дэлгээстэй байдаг сан. Үнэндээ одоо ч өөр болсон юмгүй л байна. Нөгөө л хонхойж хотойсон ор, одон орны атлас, хөл нь наалтаараа салж байгаа сандал, паалан нь ховхорч байгаа нүүр гарын угаалтуур цөм хэвээрээ байна. Цонх тушаа байгаа модон ширээн дээр бүлтийсэн нүдтэй шар шувууны дүрс, цаасан бүрхүүлтэй ширээний дэнгийн хооронд нөгөө л өөрөө эвлүүлж хийсэн радио хүлээн авагч маань паржигнан дуугардаг хэвээр л байна. Энэ муу бяцхан өрөөгөө оюутны амьдралд зохицуулан чадлынхаа хэрээр тохижуулахыг оролдож байсныг хараад аав нь инээмсэглэж байсан билээ. Энэ бяцхан тасалгаа хоёр талдаа хаалгатай байлаа. Нэг хаалгаар нь аавын оёдлын тасаг руу ордог. Тэр нь дотор талаасаа үргэлж түгжээстэй байна. Нөгөө хаалгаар нь шууд байшингийн хонгил руу гардаг байв. Хуучин хотын захын худалдаанаас хямд үнээр авсан хэдэн тавил нь өнгө зүс муухантай ч уг тасалгааг их л тохитой болгожээ. Энд дуртай номоо уншиж, дуртай юмаа бодож сууна. Өрөөндөө ороход чухам л бор гэртээ богд, хар гэртээ хаан байна. Хаалгаа хаахад л ертөнцөөс бүрэн тусгаарлагдана.

	Хаалгаар нь заримдаа бүсгүй орж ирнэ. Гэвч тэр нь түүний бодол мөрөөдлийн бүсгүй байсан болохоор зүс царай нь ч тодорхой мэдэгддэггүй, дуу хоолой нь ч сонсогддоггүй хий хоосон үзэгдэл байдаг байжээ. Тэр бодол мөрөөдлөөсөө баахан ичиж зовдог ч байв. Гэвч тэр бүсгүй нэгэн цагт дүрээрээ орж ирнэ гэж итгэнэ. Ирэх л ёстой доо. Ямархуу зүс царайтай бүсгүй орж ирдэг бол? Түүнийгээ таних болов уу? Танина. Заавал танина. Өдөр бүр гудамжинд зөрж өнгөрдөг үй олон бүсгүйчүүдийн дотроос заяаныхаа тэр хүнийг заавал таньж таарна. Одоохондоо ч таамаг хэвээрээ байгаа юм.

	Өдрийн цагт бол хажуугийн оёдлын тасгийн тасалгаанаас хуучирсан хоёр машины тарчигнах чимээ үл тасарна. Аль вэ? Эндээс нь жаахан хасвал арай л дээр юм уу... Энэ талд нь яльгүй нэмээд өгвөл биед тань эвтэй байх болов уу... Ай даа наад костюм тань цутгасан юм шиг таарч дээ...» гэх зэргээр аавын туслагч Чепекийн царгиа дуугаар, бас аав паргиа дуугаар захиалга хувцас хийлгэхээр ирсэн хүмүүст ярьж байх нь сонсогдоно. Цонхоор байшингийн шатны модон тавцан дээгүүр нааш цааш явах хүний дүрс харагдана. Явуулын хүн заримдаа цонхоор шагайх боловч тоос шороо болсон цонхоор юу ч харагдах вэ дээ?

	Заримдаа энэ бяцхан тасалгаанд ангийнх нь хөвгүүд цугларч их л дуу шуугиан болно. Сарын өмнө хэдүүлээ хоёр шил хямд үнэтэй дарс авч уугаад шуугилдаж шөнө дүл хүргэтэл айлууд дургүйцэн уцаарлаж хаалгыг нь дэлдэж билээ.

	Тэр бүхэн нь өөр нэгэн залуугийн амьдрал байсан мэт санагдана. Тэр залуу заримдаа хэрэгцээгүй атлаа ааваасаа сахлын хутга юуг нь зээлдэн авч эрүү аман дээгүүрх хэдэн сөрвөгөр шар үсээ хусах гэж оролддог байсан нь чухамдаа шаардлагын үүднээс биш харин үе тэнгийнхээ охидтой уулзахдаа нас бие гүйцсэн эр хүн болж харагдахын тулд тэгдэг байсан биз ээ. Аав нь зүс царайгаа төв байлган сахал хусахад нүүрээ зүсчихгүй байх тухай зөвлөгөө өгөх боловч цаанаа л ёжтойхон инээмсэглэж байдаг сан. «Сахлаа яаралгүй хус, цаад охин чинь чамайг хүлээж байх байлгүй» гэж ч хэлдэг байжээ.

	Аав хүү хоёр бие биеэ их л хайрладаг байлаа. Аав нь хүүгийнхээ сэтгэхүйг сайн ойлгох тул түүнтэйгээ нас бие гүйцсэн хүнтэй адил төв байдалтай харилцдаг байсныг хүү нь ч зүй ёсоор үнэлдэг байв. Аав нь эмзэг хөндүүр зүйл асууж сонирхдоггүй тул хүү нь ч аавдаа худал хэлдэггүй байжээ. Аав хүүгийн хооронд дөчин насны ялгаа байгаа ч тэд эр хүний ёсоор бие биеэ сайн ойлгодог байжээ. Павел эцэг эхийнхээ нэлээд настай болсон хойно төрсөн ганц хүү нь байсан болохоор эцэг эхийнхээ хайр ивээлд өсжээ.

	Настай хүн үр хүүхдэдээ айхтар санаа тавьдгийг бас ойлгох хэрэгтэй юм. Өвсний толгой ганхахад бараг ширүүн салхи боллоо гэх нь холгүй байдаг. Ялангуяа ээж «Павел минь, хүү минь, ингэж болохгүй, тэгж болохгүй. Элдэв хэрэгт бүү оролц! Чи ганц үр минь шүү дээ...» гэх мэтээр халамжаа хэтрүүлэхэд түүнд нь дургүйцэж, энэ хөгшчүүд ер нь халаглаж л явбал амьдарсан болдог юм уу даа гэж заримдаа бодно. Нөгөөтээгүүр дайн дажин болж байгаа болохоор аргагүй ч юм уу даа гэж бодно. Германчууд манай хил орчмын нутгийг залгичхаад улам амтшин нутаг орны маань бүхэлд нь эзлэх гэж оролдож байна. Хэнгэрэг цан дэлдэж, эх газар их ялалт хийж байгаа тухайгаа нэвтрүүлэн хашхичих нь тоймоо алдлаа. Чех улсыг ердөө л Чех ба Моравын ивээлийн нутаг гэж нэрлэх болжээ. Харин аавын туслагч Чепек гуай түүнийг нь гуйвуулж түр улс гэж нэрлэнэ. Ээж ч юм юманд уулга алдах үгээ олдог болохоор мөн л аяыг нь тааруулсхийгээд хэлчих уулгын үгтэйгээ л байдаг бололтой.

	Герман байцаагчдаар дүүрсэн сургуулийн шалгалтаас хөөгдөхгүй л гэвэл нацист толгойлогчдын намтрыг ягштал цээжлэх хэрэгтэй боллоо. Тэр герман «Альзо, заген зи мир, во вурде Адольф Гитлер геборн? Унд ецт этвас юбер дам Винтер хилфсверк1... гэх мэтийн асуулт асууна. Эсвэл германы баатарлаг зэвсэгт хүчин... даац бүхий усан онгоцыг живүүлэн устгав. Москва руу довтолж байна гэхчлэн дэмий юм яриулна. Бүжиг хийчих газар ч олдохгүй. Кино театрт орвол германы фюрерд хайртай гэдгээ илэрхийлсэн элдэв кино мэдээг нь үзэж эрүүгээ мултартал эвшээлгээд сууна. Ээж орой бүр гал тогооныхоо өрөөнд суучхаад шашны судар дүнгэр дүнгэр уншиж аав урдаас нь хараад дуугүй сууна. Заримдаа сүүлийн даавуу гэж холтос болж, юм хийхийн аргагүй болжээ хэмээн үглэнэ. «Иозеф Шлапакийн бэлэвсэн гэргий» гэдэг зуушны газар очдогоо ч больж, гэртээ сууж Йирасекийн зохиол уншина. Аав үзэл санааны хувьд, өөрийн гараар оёж гаргаж байгаа костюм шигээ жаахан хоцрогдсон боловч, эх оронч үзэлтэй хүн юм.

	Ингэж амьдраад юу хийнэ!

	Германчууд нэг л зайлах биз. Холбоотнууд хоншоорт нь товшоод өгөхлөөр тэд зайлахгүй хаа очих вэ? Харин би гэдэг хүн яах болж байна? Арван найман нас хүрч, юм хийх сэн л гэж бодож явна. Харин чухам юу байх ёстой вэ гэдгийг мэдэхгүй байж болно. Тэгэхдээ хязгааргүй их хүсэл эрмэлзэл надад байна, багтаж ядаж байна. Тэгээд юу хийх вэ? Ивээлийн нутаг гэдэг бол бузар булай түрэмгийлэл. Сургууль гэдэг хор. Нэгэнт л толгойгоороо хана цоо мөргөж болдоггүй болохоор энэ бяцхан тасалгаандаа, энэ хэмжээт зайндаа хар амиа аргацаагаад л өнөө маргаашийг өнгөрөөгөөд суух хэрэгтэй болж байна уу? Петршинд охидтой яаруу сандруу уулзаж, хаалганы нь гадаа хүргэж очоод бушуухан үнсэхчээ болоод л явах уу? Энэ бүхэн ямар ч утга учиргүй юм гэдгийг ч бодсоор л байна. Тийм ээ, бодсоор л байна. Германчууд улам гаарч байна. Хүн амьтныг баривчилж, тамлаж, алсаар байна... Ахмад үеийнхэн маань ийм муу муухай болгочихсон ертөнцийн эсрэг чи юу хийх вэ? Чи өөрийн мэдэлгүй энэ ертөнцөд татагдан орчихсон байна! Чи амьдралаа өөрөөр зохиох сон гэж бодож байсан. Гэвч одоогийн энэ байдал чиний санаанд таарч байгаа эсэхийг чамаас асуусан хүнгүй. Тэгвэл энэ чинь «одоохондоо» л ийм байгаа юм биз дээ? Дунд сургууль төгслөө гэхэд ямар ашиг байх вэ? Тэртэй тэргүй Герман руу хөөж аваачаад аль нэгэн зэвсгийн үйлдвэрт хүчээр тулгаж, үзэн яддаг ажлыг чинь хийлгэнэ. Чи бяцхан баадан барьж тэнэмэл амьдралтай болно. Тэр чинь нөгөө үлгэрт гардаг Гонзагийн аялалтай адилгүй, харийн талхинд ясаа гартал талхиулна гэсэн үг. Энэ бузар явдал дуустал талхиулна гэсэн үг. Яасан ч золгүй цаг вэ? Тэр бодол эрмэлзлээ дотуураа нуухаас өөр ямар арга байх вэ? Ямар ч гэсэн амьд явах л хэрэгтэй болно. Харин өнөөдөр яахаа мэдэж байна уу?..

	Бодол дуртгал хүнийг хоромхон зуур үлгэрт гардаг шиг мянган уул, түмэн голын цаана хүргэчих юм даа!

	 

	 

	Хуучин ханан цаг маань арван нэг цохилоо. Энэ хуучин байшин маань ч зүүд нойрондоо дарагдав бололтой. Хоёр гараа биеэ дагуулан тавьсан залуу л бодолдоо автагдан огт хөдлөлгүй хэвтэж харанхуйг ширтэнэ.

	Бүх явдал эргэн эхнээсээ санагдана.

	Хэчнээн хоног боллоо доо? Яаж эхэлсэн бил ээ?

	Дунд сургуулийн 8-ын Б анги тэр нэгэн өдөр бичгийн шалгалт өгч билээ...

	 

	 

	— 1 —

	«Павел аа!» гэх нь харанхуйд дуулдав.

	Энэ дөлгөөн дуунд Павел гайхсангүй. Тэр дуун одоо хэр нь түүнд дуулдсаар байгаа юм.

	«Юу гээ вэ?»

	«Одоо яах вэ?»

	Энэ асуулт үргэлж давтагдаж, газар сайгүй дуулдах шиг болно. Гэвч тэр уг асуултад үл гайхан, анхандаа энэ асуултаас зайлсхийж чаддаг, түр зуур ч гэсэн салж чаддаг байв. Харин цаашлах тутам улам төвөгтэй болсоор байв. Харанхуйд тэр асуулт сонсогдоход асуусан эзнийг нь хоёр гараараа үг дуугүй тэвэрч уруул дээр нь үнсэхээс өөр өөдтэй арга олохоо больжээ. Хамгийн амархан хариулт энэ байлаа. Ингэж байхдаа юм ярина. Ингэж юм ярьж, амар заяа үзүүлэхгүй байгаа бодол санааг зайлуулж байхгүй бол зайлшгүй тэр асуултад хариулах хэрэг гарна. Тэгээд юу гэж хариулах вэ? Түмэн хариулт байж болно. Ямар ч хариулт өгч чадахгүй байж болно. Чухамдаа яаж ч болох байх даа.

	Заримдаа босож ор ширээний хоорондох бяцхан зайнд нааш цааш холхин явах зуур элдвийг хүүрнэнэ. Өөрийнхөө хэлж байгаа учир дутагдалтайхан үгийг сонсоод өөрөө ч ичисхийх шиг болж тэгэх зуураа зогсоо зайгүй бодолд автагдана. Анхандаа ч юм бүхэн л амархан юм шиг санагдана. Болсон явдал ч сэтгэлд нь түгшүүр төрүүлдэггүй байв. Хоёул болсондоо л сэтгэл хангалуун байдаг байв. Маргааш болох үйл явдлыг мартвал, ер нь өнөөдөр ч гэсэн энэ хотод, энэ оронд, энэ дэлхийд болж байгаа явдлыг бодохгүй байвал юм бүхэн хэвийн байх сан. Тэгж болдог сон бол үнэхээр хэвийн байх сан.

	Хармаанаасаа үрчийсэн хайрцагтай тамхи гаргаж чүдэнз эрэлхийлэхийг нь бүсгүй ширтэн харсаар байв.

	— Битгий тамхи татаач! Чи битгий муу юм санаарай! Шөнө амьсгал давхцаад байх юм гэж хэлэв.

	Толгой дохиж хайрцагтай тамхиа буцааж хармаандаа хийхдээ инээмсэглэв.

	Чухамхүү ийм бяцхан цагаан хайрцагтай тамхи энэ хоёр хүнийг анх уулзуулсныг ч санав. Амьдралын явдалд шалтаг багадна ч гэж байх биш. Амьдралдаа анх удаа худалдаж авсан тамхи шүү дээ. Арван найм хүрсэн залуу тамхи татахдаа эрийн цээнд хүрч байна гэж боддог бололтой. Залхуурсан байдлаар нэгэн газар сууж, хармаанаасаа хайрцагтай тамхи сурмаг гарган нэгийг зуухад тэр аяндаа л насанд хүрэгсдийн зиндаанд дэвшин орох шиг болдог ажээ. Арван найман нас аа! Аавын дургүйцэн харах харц ч, эрүүл мэндэд чинь хор болох вий гэж ээжийн үглэх нь ч хамаагүй мэт санагдана. Нэгэнт насанд хүрсэн болохоор тамхи татах эрхийг албан ёсоор олж авсан гэж бодох тул гудамжны үзүүрт байдаг тамхины мухлаг руу тамхины талоноо бариад очдог болжээ. Тэрхүү бөглүү мухлагт суугаа үрчгэр царайтай авгайд «Энэ талонд тааруулаад тамхи авъя, Барашкова гуай» гэж том хүн адил догь байдалтай хэлнэ.

	Бичгийн шалгалт өгсөндөө сэтгэл тайвширсан ч толгой нь дүүрсэн хэвээр л байв. Хармаанд нь кинонд орох билет байна. Гэвч кино эхлэхэд хоёр цагийн зай байгаа ажээ. Кино мэдээ үзэх хэрэгцээ ч алга!

	Оройн хоолныхоо дараа гадуур дэмий л сэлгүүцэн явтал өдөржин наранд халсан засмал замаас халуун оргиж, хаврын үдшийн бүрэнхий хотыг сүүмэлзүүлэн харагдуулна. Павел ер нь ингэж бодол болон ганцаараа зугаалах дуртай хүн ажээ. Хармаандаа гараа шургуулан яаралгүй алхлан гудамж өгсөж, олон хүнийг ажигланхан харж, нүдэнд дулаахан охидын хажуугаар өнгөрөхдөө насны бага залуугаа далдлахын тулд их л хайхрамжгүй царайлаад, өнгөрсөн хойноо араас нь эргэн харна. Хөнгөн палаажныхаа хормойг сэвэлзүүлэн хөнгөн цэвэрхэн алхаагаар хажуугаар нь өнгөрч байгаа охидын аль нэгэнд нь тулж очоод «Оройн мэнд айлтгая!» гэж хэлээд үзвэл яадаг бол ч гэж бодно. Үгүй ээ! Павел тийн зориглож чадахгүй ажээ.

	Павел, Хуучин хотын талбай дахь цамхгийн цагийг харав.

	Цаг яагаа ч үгүй байна.

	Нэг ширхэг тамхи тухтайхан сууж байгаад татчихъя гэж бодоод ойр байгаа цэцэрлэгийг чиглэн алхлав.

	Тэр цэцэрлэгт хоёулаа уулзав.

	Павел сандлын нэг үзүүрт очиж суухдаа нөгөө үзүүрт нь өөр хүн сууж байна гэдгийг огтхон ч анзаараагүй билээ. Павел бодолдоо автагдаад сандлын нөгөө үзүүрт залуу бүсгүй сууж байсныг үнэхээр харалгүй өнгөрчээ. Тэр бүсгүйг огт танихгүй тул, хүн байна ч гэж бодсонгүй. Хөлөө жийн тухлан сууж аваад тамхиа асаав.

	Ар талд нь голт борын бут цэцэглэж, цагаан дэлбээ нь үдшийн бүрийд цайран харагдаад агаар орчин анхилуун сайхан үнэртэнэ. Нар хэдий нь шингэсэн тул орчин тойрон нь цөм сүүмийжээ. Жийж суусан хөлийг нь дайран алдаж хайр сэтгэлээ бие биедээ илэрхийлэн шивгэнэх яриандаа автагдсан залуучууд, бичгийнхээ савыг сугандаа хавчуулан гэрийн зүг бололтой яарч яваа албан хаагч, хуучирсан том алчуур мөрөндөө тохож, майга хөлтэй бяцхан гөлөг дагуулсан эмгэн хажуугаар нь өнгөрөн буйг эс тоолбол тэр хавь ер хөл хөдөлгөөнгүй.

	Үдшийн хотын нүргээн алсаас дуулдана.

	Павел эвшээлгэв.

	Хажууд нь нэг хүн санаа алдахад бушуухан амаа гараараа таглан хажуу тал тийшээ харав.

	Урт сандлын үзүүрт нөгөө бүсгүй их л бодлогоширсон байдалтай сууж л байв. Бяцхан хар чемодан өвөр дээрээ тавьж баруун гараараа цээжиндээ шахан тэвэрсэн нь хүн булаагаад авчих вий гэсэн шиг харагдана. Толгойгоо тонгойлгон суух тул нүүр нь зөвхөн хажуу талаасаа харагдах ажээ. Үдшийн бүрэнхийд царай нь хар үснийхээ дороос цайран харагдаж, нийлүүлэн суусан өвдгөө нимгэн банзлаар далдлан ороожээ.

	Тэр бүсгүй огт хөдөлгөөнгүй суух тул унтаж байгаа болов уу гэмээр харагдана.

	Павел, түүнийг сүрхий сонирхон харж байгаагаа гэнэт ухаараад хөмсөг зангидав. Өөр юм харъя гэж бодох боловч санасандаа хүрсэнгүй. Гав ганцаараа сууж байна гэсэн сэтгэгдэл аль хэдийн алга болжээ. «Сэтгэлийн хүн тань учраандаа ирсэнгүй юу, бүсгүй минь!» гэж дотроо тоглоом тохуу хийв. Тэр бүсгүйн уйлж суугааг хараад ихэд гайхав. Бүсгүй уйлж байгаагаа бусдаас нуухыг оролдох боловч мөр нь татганаж байв.

	Павел зориг шулуудаж тамхиныхаа ишийг зам руу шидэв.

	— Юу болоов? гэж асуув.

	Бүсгүй толгойгоо ч өндийлгөсөнгүй, дуугарсан ч үгүй. Павелийн асуултад ямар ч хариу өгсөнгүй. Павел хоолойгоо засаж ойртов.

	— Та уйлж байна уу? гэж асуув.

	Бүсгүй бас л хариу хэлэлгүй толгой сэгсэрлээ.

	Энэ бүсгүй яагаад үнэнээ хэлэхгүй байгаа юм бол доо гэж бодон улам ойртон суугаад юу хэлье дээ байз гэж бодов.

	Гараа өргөвөл тэр бүсгүйн биед хүрэхээр байлаа.

	Бүсгүй гэнэт түүний өөдөөс харав. Түүний тас хар нүдний харцанд айж эмээсэн, болгоомжлон сэрэмжилсэн, бас ч эгдүүцэн дургүйцсэн шинж илэрхий тул Павел ичих шиг боллоо. Зовохдоо толгой сэгсэрснээ бушуухан буруу харав. Уг нь тийм ч царайлаг бүсгүй биш байна гэдгийг ажаадхав. Түүгээр ч үл барам ам нь арай том, нүүр нь сэвхтэй юм байна гэдгийг нь ч харж амжжээ. «Өөрийгөө их цэвэрхэн бүсгүй гэж боддогийн нэг бололтой» гэж бодоод гэдрэг налж суув. Павел бүсгүйг огт анзаарахгүй байгаагаа үзүүлэх гэж үл тоомсорлох байдал гаргав ч босоод явчхаж зориглосонгүй. Ийнхүү таг чимээгүй хэсэг суусан нь бараг хэдэн цаг болсон мэт санагдах тул дахин зориглож: 

	— Танд тус болж болох сон болов уу? гэж асуув.

	— Үгүй ээ. Хэрэггүй! Намайг бүү анзаар! гэв.

	— Би зүгээр л... Та уйлаад байх шиг байсан юм... Би зүгээр л... Та бүү муу юм санаарай! гэв.

	Өөрийнхөө тэвдэж, шулганаж байгаад эгдүүцэж «би ер нь ийм бүтэлгүй амьтан гэж үү» ч гэж бодов. Хажуугаар нь янаг хоёр явж өнгөрөхөд бүр ч дуугаа татав. Байз, одоо яадаг бил ээ? ч гэх шиг бодогдов. Яах юу байх вэ. Сургуулийн хонгилд дайралдсан охидтой ч олигтойхон үг сольж чаддаггүй байж яах гээ вэ? гэж өөрийгөө голоод, эндээс зайлсан нь дээр биз ээ гэж бодов.

	Гайхахдаа бугуйндаа байгаа цагийг харав. Ээ, харла! Есөн цаг өнгөрч байна. Нөгөө киноноосоо хоцорчээ. 

	Үдшийн бүрэнхий улам өтгөрсөөр байв. Дахин эргэж харав. Бүр ч явж боломгүй санагдлаа. Нөгөө бүсгүй бүр тонгойж суугаад уйлж байна. Павел түүний зүг дахин тонгойлоо.

	Бүсгүй гэнэт цээж өндийсөн нь босоод зугтахыг завдав бололтой.

	Яагаад тэгж байгааг нь огт ойлгосонгүй, дэмий л мөрөө хавчив.

	— Та эндээс зайлаач! гэнэ.

	— Би зүгээр л... Яагаад тэр вэ? гэж асуув.

	— Та надаар яах гэсэн юм бэ? Намайг орхиоч! гэв.

	— За за тэгж бодож байгаа бол хүслээр тань больё! гэв.

	«Бас нэг солиотой амьтан гарах нь» гэж эгдүүцэн бодлоо. Хайр сэтгэлтэй залуу нь түүнийг орхисон бололтой, тэгээд л мань хүн энэ цэцэрлэгт ирж суучхаад амиа хорлох гэх мэтийн дэмий балай юм бодож суугаа байх нь гэсэн бодол орж ирэв. Чүдэнзний толгой идэж үхнэ гэж бодож байгаа даа. Надаас айж сүйд болдог нь ч юу билээ дээ. Маяглаж байгаа янз нь тэр юм болов уу? Дураараа болтугай, эрхэм бүсгүй минь! Тантай хүний ёсоор ярьж болдоггүй юм бол ганцаараа үлдээд ханатал уйлна л биз. Надад ямар хамаатай билээ гэж бодов.

	Тайвшрахын тулд нэг ширхэг тамхи гаргаж зуугаад гараа хармаандаа хийж чүдэнзээ тэмтрэв. Түүний зэрэгцээгээр тэр бүсгүйг огт сонирхохгүй байгаагаа харуулахын тулд эрс бослоо.

	Бүсгүй ч нэг юмнаас айсан мэт босон харайж өөрийгөө хамгаалахад бэлхэн байдалтай зогсоно. Түрүүнээс хойш тас тэврээд байсан нөгөө бяцхан хар чемодан ч гараас нь мултарч бетон зам дээр түсхийн унав.

	Ингэхэд инээд нь хүрэх шиг болж, бүсгүйн тэр арчаагүй байдлыг дотроо үл тоомсорлон, ер нь эндээс зайлсугай хэмээн сэтгэл шулуудаж, явахын өмнө тамхиа асаахаар чүдэнз зурснаа гэнэт нүд нь том болон нөгөө бүсгүйг гөлрөн ширтэв.

	Чүдэнзний гялсхийх зуур өөдөөс нь хараад зогсож байгаа эмэгтэйн үрчийсэн хүрмийн энгэр дээр тод шар зургаан хошуут даавуу тэмдэг хадаастайн дээр «ЮДЕ» (Еврей) гэж бичсэн байхыг цочин харлаа.

	Павел санамсаргүй явдалд тулгамдан хоолой нь зангирах шиг болж шүлсээ хий залгив.

	— Та чинь... гэж хэлснээ үгээ таслав. Тамхи асаахаа ч мартжээ. Чүдэнз шатаж гүйцээд хурууг нь түлж эхэлтэл сая ухаарч чүдэнзээ хаяв. Ийнхүү үдшийн бүрэнхий улам давамгайрсаар байгаа бүрийсэн тэнгэрийн дор гайхан цочсон хоёр залуу бие биеэсээ ихэд хирдхийн айсан мэт өөдөөсөө харан зогсов.

	Бүсгүй толгойгоо омогтойхон сэжлэн: 

	— Би чинь еврей хүн дээ. Та ч их цочих шив. Айж байна уу? гэж асуув.

	— Айх ч юу байх вэ дээ гэв.

	Залуу жижиг чемоданыг газраас өргөж цочоо гаргах гэсэн мэт яаралгүй сандал дээр тавив. Хүүхэн дахин чемоданыхаа хажууд сууж гараараа тэврэв.

	Павел ч хажууд нь суугаад алгаараа нүүрээ үрсхийн илбэлээ.

	Бяцхан чемодан тэр хоёрын хооронд хана болсон мэт байна.

	— Яагаад? Би яагаад танаас айх бил ээ? гэж асуув. 

	Бүсгүй эгдүүцсэн маягтай толгойгоо сэгсэрснээ: 

	— Яагаад гэнэ шүү! Над шиг ийм хүнтэй хавьтаж болохгүй гэж гэрийнхэн чинь, сургуульд чинь заадаггүй гэж үү? Та үүнийг мэдэхгүй гэж үү? гэв.

	Павел хариу хэлсэнгүй. Хажуугаас нь бүсгүйн амьсгалах тодхон сонсогдоно. Бүсгүй тэргүүнээ өндийлгөж харанхуйг ширтэн харав. Бүр тайвширчээ. Павел өвдгөндөө тохойгоо тулан огт хөдөлгөөнгүй чимээгүй сууж байснаа бүсгүйн үг хэлэхийг сонсоод сая хөдлөв. 

	Бүсгүй: 

	— Би өөрийнхөө тухай танд хэдэн цаг ч ярьж болохоор байна. Бага байхдаа би заримдаа сургуульдаа явахгүй гэж зориуд өвддөг сөн... тооны хичээлээс их айдаг байсан юм. Тоонд миний ухаан хүрдэггүй юм шиг байдаг сан. Одоо бол би тооны хичээлээс айхгүй. Гэвч би хаашаа ч явах эрхгүй болжээ. Кинонд ч явах эрхгүй болсон байна... гэв.

	Киноны билет хийсэн энгэрийнхээ хармаанд санамсаргүй гар хүргэснээ Павел бушуухан татав. Тэртэй тэргүй киноноосоо хожимдлоо гэж огтхон ч харамссан шинжгүй байв.

	— ...Бодвол энэ цэцэрлэгт ч ирэх эрхгүй болсон биз ээ. За, тэр ч яах вэ. Та ингээд миний тухай бүгдийг мэдлээ. Одоо явж болно гэж бүсгүй хэлэв.

	— Та яах вэ? гэж Павел асуув.

	— Би яах вэ дээ.

	— Та гэртээ харихгүй юу?

	— Үгүй ээ.

	— Яагаад?

	— Яах вэ дээ... Харимааргүй байна. Харин энэ тухай яагаад сонирхоод байгаа юм бэ? Танд ямар хамаа байна? Тэртэй тэргүй би бузар амьтан юм чинь!

	— Та тэгж бүү ярь! Би тэгж бодоогүй байна.

	Бүсгүй инэвхийлэн тонгойж санаа алдав.

	— Та надад битгий уурлаарай! Та намайг тийм  амьтан гэж бодсон бол надад бүр ч эвгүй байх сан. Намайг лав цагдаагийн газар мэдэгдэх байсан байлгүй гэж хэлээд даарсан шинжтэй дагжисхийж, пальтогоо улам чанга ороож суув.

	— Сэрүүн болж байна. Энд удаан суувал ханиад хүрнэ вий. Та гэртээ харихгүй яасан юм бэ? гэж бүсгүйн асуухад: 

	— Би харих болоогүй байна. Ямар хүүхэд биш дээ! гэж эрс хариулав.

	Аягүйрхсэнээс болж хоёр залуугийн ярилцаа тасрав. Тэдний эргэн тойронд харанхуйгаас өөр юу ч байхгүй мэт. Эргэн тойронд байгаа байшингуудын цонх гэрэлтсэнгүй. Хүмүүс битүүлсэн харанхуй цонхны цаана суудаг болсон цаг аа. Ай, энэ харанхуйг даа! Хажуугаар нь өнгөрөх зарим хүний тамхины цог, бутны цаагуур гялсхийнэ. 

	Хоёр залуу бяцхан чемоданыхаа хоёр талд суусаар бөгөөд тасарсан яриагаа сэргээх гэж оролдоно.

	— Өөрөөр чинь оролдох вий гэж та бодсон уу? гэж Павел асуув.

	— Тийм ээ, тэгж бодсон.

	— Яалаа гэж дээ. Би бол гэмгүй л нэг залуу... Одоо энд зүгээр сууж байна. Би уг нь кинонд билет авчихсан байсан юм... гэтэл, бүсгүй яриаг нь тасалж: 

	— Надаас болоод кинондоо очиж чадсангүй юу даа.

	— Үгүй ээ. Тэр яах вэ. Тэр тухай бодох ч хэрэг алга... Манай анги өнөөдөр бичгийн шалгалт өгсөн. Герман хэлний шалгалт байсан болохоор уначих вий гэж сэтгэл түгшиж байсан юм. Тэгээд л... өнөөдөр... гэтэл нь бүсгүй: 

	— Би уг нь энэ жил дунд сургууль төгсөх учиртай хүн. Гэтэл намайг долоодугаар ангид байхад сургуулиас хасчихсан даа гэв.

	— Би танд эвгүй юм санагдуулчих шиг боллоо. Уучлаарай!

	— Үгүй ээ, үгүй. Ер нь хоёулаа ингэж бие биеэсээ уучлалт гуйгаад л суугаад байхын хэрэг байна уу даа!

	Павел дуугүй толгойгоо дохин дотроо цааш нь юу ярих тухайгаа бодож сууна. Ямар ч гэсэн «Баяртай!» гэж хэлээд босоод явчхаж болохгүй боллоо гэж бодлоо. Ер нь энэ бүсгүйтэй ингэж ярилцаж суухад зугаатай мэт санагдав.

	Тэгснээ бүсгүйн чемоданыг зааж: 

	— Энд чинь юу байгаа юм бэ? гэж асуулаа.

	— Юухан хээхэн л байгаа. Хувцас, шүдний сойз, миний унших дуртай ном бий. Бас... Тэгэхдээ тэр тогтоосон тавин килод нь хүрэхгүй л дээ. Надад өөр юу ч байхгүй гэсэнд Павел түүнийг нь ойлголгүй.

	— Яагаад заавал тавин кило байх ёстой юм бэ? гэж асуув.

	Бүсгүй тэр тухай тэвдэн сандран байж баахан тайлбарлав. 

	Павел гол санааг нь ойлголоо. Тэр бүсгүй эцэг эхтэйгээ Прагын орчимд сууж байжээ. Эцэг нь эмч хүн байж. Германчууд орж ирснээс хойш ах нь оргон зайлсан байна. Дорнод руу юм уу, өрнөд рүү явсныг мэдсэн хүнгүй. Тэр бүсгүй сүүлийн үес Прагад сууж байж. Авга эгчийн нь дүү ари хүнтэй гэрлэсэн юм байжээ. Германчууд одоохондоо тийм холимог гэр бүлд гар хүрээгүй л байна. Нэг удаадаа бүсгүйг аргацаагаад өнгөрөөжээ... Эцэг эх хоёрыг нь аль ноднингийн арван нэгдүгээр сард баривчлаад Терезиний хорих лагерь луу явуулсан байна. Тэднээс сураг чимээ авалгүй гурван сар болж байна. Тэд тэндээ байгаа болов уу? Яагаад захидал бичихгүй байгаа юм бол? Зарим зүйлийг зөвхөн хоорондоо ойлголцохоор бичиж байхаар тохиролцсон юм сан. Анхныхаа захидлуудад эцэг эх хоёр хэвийн л байна гэж бичдэг байв. Охиноо айлгачихгүй байх сан гэж бодсон байж ч магадгүй юм. Тэд маань тэндээ байгаа болов уу? Та юу гэж бодож байна? гэх мэтийн олон зүйлийг Павелаас асуув.

	Павел бүсгүйн асуусан зүйлсийн тухай сайн мэддэггүйгээс гадна, өнөө болтол тэдний тухай олигтой бодож ч байсан удаагүй тул арга тасарсан байдалтай мөрөө хавчисхийлгэв. Бүсгүйн цааш ярьсан зүйл нь гэвэл саяхавтар дуудлага ирсэн байна. Терезиний хорих лагерь луу явах ёстойг мэдэгдсэн тэр хуудсан дээр тогтоосон өдөр, тогтоосон цуваанд хүрэлцэн очихгүй бол тулган ял шийтгэнэ гэж анхааруулан бичсэн байжээ. 

	Бүсгүйн үйл амьдрал товчдоо ийм аж.

	— Та хэдийд бэлхэн байх ёстой юм бэ? гэж Павел асуув.

	— Өнөө өглөө... гэж бүсгүй санаа алдлаа.

	— Та тэгээд очоогүй хэрэг үү? гэж балмагдан асуув.

	— Үгүй ээ, гэв.

	Павел хэлэх үгээ ололгүй исгэрчхэв. 

	Юу ч гэж хэлэх вэ дээ. Энд үг хэлэлцэн сууж байх энэ мөчид тэр бүсгүйг эрж хайж ч байгаа байж магадгүй юм. Хамаатан садны нь хаалга үүдийг дэлдэж байж ч магадгүй. Хармаандаа хийсэн гар буу нь үргэлж түнтийж харагддаг савхин дээл, хүрээ нь унжсан бүрх малгай нүд рүүгээ дарсхийж өмссөн харгис эрс бүсгүйг эрж сурч яваа байх гэж бодохоос голоор нь хүйт оргих шиг болов. Нэг удаа гэрийнхээ шатан дээр тэр зэвүүн хүмүүстэй дайралдаад хамаг бие нь зарсхийж байсныг санав. Тэднээс айхгүй эмээхгүй хүн тэр байшинд байсангүй.

	Тийм түрэмгий эрчүүд айлын хаалгыг хүч мэдэн балбаж байсныг бас саналаа.

	Гэтэл энэ бүсгүй энд явж байдаг...

	Бүсгүйн дахин уйлах чимээгээр Павел түрүүчийн хар дарсан мэт бодлоосоо сая салав. Бүсгүй хоёр гараараа нүүрээ даран мэгшин уйлж суулаа. 

	Тэгэхэд, Павел бүсгүйг мөрөөр нь тэвэрч бие рүүгээ налуулав. Бүсгүй эсэргүүцсэнгүй.

	Бүсгүйг яльгүй түлхэсхийж

	— Та уйлахаа болиоч! Дуулж байна уу? Одоогоор юу ч болоогүй байна шүү дээ! гэв.

	— Би ч чухам яагаад тэр газар нь очоогүйгээ мэдэхгүй байна. Тэнд эцэг эх маань байхгүй болсон гэж би бодож байна. Яагаад захидал бичихгүй байгаа юм бол? Тэднийг ер нь хааш нь аваад явсан юм бол? Тэднийг лав... Би тэгж вагонд чихүүлээд хөөсөн зүгт нь явж байдаг мал биш... Би хэнд ч гэм хийгээгүй... гэж бүсгүй уйлан байж ярив.

	Павел тэр бүсгүйг улам хүчтэй тэвэрч тайтгаруулах гэж оролдов. Түүний голоос нь үл мэдэг хүйт оргин хамаг биеэр нь тархаж, нүд нь бүрэлзлээ.

	— Тэнд очоод жимсний цэцэрлэгт ажиллана гэж ярьцгаасан. Би тийм ажлаас айхгүй байна, жимсний мод арчилж чадна... Миний найз бүсгүй Бланка надад захидал бичсэн. Бид түүнийг явахаас нь өмнө энэ талаар тохиролцсон юм... Надад захиа нь одоо ч бий. Та үзэх үү? Намайг хулчгар амьтан гэж бодож байгаа байх шиг байна. Тийм биш. Тэгэхдээ тэдний гарт оръё гэж хэн хүсэх вэ? Гарт нь орвол намайг... яахыг би мэдэж байна. Худал ч байж магадгүй. Би айсандаа болоод тэгж бодож байж магадгүй юм даа. Би тун болдоггүй хэрэг хийсэн бололтой. Тийм биз? Та дуугараач дээ! Хэлгүй юм уу? гэж бүсгүй шалгаав.

	Павел шүдээ тас зуужээ. Амьсгал нь давхцаж байна. Уур хилэн нь бадарч юу хэлснээ ч ухаарсангүй: 

	— Та зөв юм хийжээ.

	— Тийм гэж үү? гэж бүсгүй лавлалаа.

	— Тэр тухай одоо бодох хэрэггүй. Ямар ч гэсэн та тэдний гарт орох ёсгүй. Одоо бүү уйлаач! гэв.

	— Энэ бүхнийг би танд хэрэггүй хэлжээ. Танд ер нь холбогдолгүй асуудал шүү дээ. Чухамдаа би таны зүс царайг танихгүй. Хэн болохыг мэдэхгүй байна. Юу болдог бол доо?

	Бүсгүйд хэлэх үг олдохгүй байв. Павелийн тархинд элдэв бодол орж гарсаар байгаа боловч ямар ч хариу хэлж ул чадна. Урьд урьдынхаасаа урагшгүй, арчаагүй болсон мэт өөрт нь санагдав. Одоо тамхи татсан ч тус нэмэр болохгүй биз ээ гэж бодлоо. Одоо яах вэ? Зайлж одох уу? Явж болохгүй гэдгийг сайн мэдэж байв. Хүсэл ч алга. Тэгээд яах вэ? 

	Үг дуугүй харанхуйг харцаараа тэмтрэн харна. Тэртээ сандал дээр янаг залуус тэврэлдэн сууж байгаа нь бараантан тамхины нь гал бас улалзан харагдана. Эргээд нөгөө бүсгүйгээ хартал тэр нь даарсан байдалтай чемоданаа тэврэн сууна. 

	Павел төвөгтэй бодолд автагджээ.

	Гэтэл гэнэт нэг бодол зурсхийн орж ирэв. Чухам нас бие гүйцсэн эр хүний бодол санаа байжээ. Ой тойнд багтамгүй тэр санааг бүрэн боловсруулж болгоож ч амжсангүй, хэт хожим нь юу болдог бол гэж ч ухаарсангүй. Харин тун хялбар бүтэж болох байсанд нь л баярлав.

	Нэг ширхэг тамхи шийдмэгхэн асааж, чүдэнзээ зүлэг рүү нясалж хаяад эрсхэн шиг босохдоо зүүн гараараа гайхан харж байгаа бүсгүйн бяцхан чемоданыг аваад нөгөө гараараа бүсгүйг мөрөөр нь тэвэрсэн байлаа.

	— За, та надтай яв! Айх хэрэггүй. Танд ямар ч гэм болохгүй! гэж зоримог хэлэв.

	Нэг гудамж, хоёр дахь гудамж, бас нэг гудамжаар явлаа. Тэр гудамжийг өнгөрвөл очих газартаа хүрнэ. Харанхуйд яваа Павел зүүн гартаа жижиг чемодан барьж, баруун гараараа бүсгүйг мөрөөр нь тэвэрчээ. Бүсгүй дуулгавартай хамтран алхална. Гудамжны дэнлүүний бүдэг гэрэл газар цагариглан тусан, харин байшингийн цонх цөм харанхуй ажээ. Павел нүдээ аниад ч явсан төөрөхөөргүй, бага балчир наснаасаа явж дассан гудамжнуудаараа бүсгүйг дагуулан явна. Заримдаа хажуугаар нь хүн зөрнө. Машин хүржигнэн, трамвай буудалдаа хүрээд чархартал тооромсолгож зогсож байгаа нь сонсогдоно.

	Байшингаас дээгүүр алсын одод гялалзан харагдана.

	— Хүрээд ирлээ. Миний хойноос чимээ гаргалгүй яваарай!

	Павел том түлхүүрээр байшингийн гадна хаалгыг онгойлгоод, бүсгүйг харанхуй шатаар хөтлөн явж нэгдүгээр давхарт хүрэв. Түлхүүрээр цоож онгойлгох чимээ дахин дуулдаж хаалга онгойлготол тамхи, чийгийн үнэр үл мэдэг холилдон үнэртсэн жижиг тасалгаанд орж ирэв. Павел тасалгаанд түрүүлэн оржээ.

	Хаалгаа хааж түгжив. «Бидний орж ирснийг хэн ч харсангүй» гэж хүү дотроо бодов. Гэрэл асаах болоогүй шүү! Харанхуйд тэмтрэн явсаар очиж цонхыг түр онгойлгон цэвэр агаар оруулав. Дараа нь цонхоо хаагаад цонхны хаалт цаасыг татан битүүлээд ажиглатал тэр цаасны зүүн талын захын нэг газарт урагдаж бүдэг гэрэл нэвтрэн орж ирж байгаа нь мэдэгдэв. Энэ цаасыг даруй нааж битүүлье гэж, хэд дэх удаагаа юм бүү мэд, боджээ. Гараа явуулан тэмтэрч ширээний дэнг асаав.

	Ширээний жижиг дэнгийн бүдэг гэрэл тасалгааг гэрэлтүүлэв. Павел эргэж зочноо харлаа. Бүсгүй одоо хэр нь хаалганы дэргэд жижиг чемоданыхаа хажууд зогсон бяцхан тасалгааны нүцгэн дөрвөн ханыг гайхширсан харцаар ажиглаж байлаа. Би хаана хүрээд ирэв гэсэн асуулт мойл хар нүдэнд нь тодхон харагдав. Чи хэн бэ? Намайг юунд энд дагуулж ирэв? Надаар яах гээ вэ? гэсэн олон асуулт тэр хоёр нүдэнд харагдаж байгааг Павел хэлүүлэлтгүй ойлголоо.

	— Та тухалж суу! Энд амьдрах болно доо гэж хэлэв.

	Павел өөрөө эзэн ёсоор яйжганан хяхнасан сандал дээр сууж, дүрсгүйдүүхэн инээмсэглэхэд бүсгүй ч зориг оров бололтой хуучин диван дээр ирмэгдэсхийн сууж, болж байгаа явдлын бодитойд үл итгэсэн байдлаар орчноо ажиглан сэтгэл амарсан янзтай санаа алдав. Нөгөө хуучин диваны зөөлөвчийг гараараа дарж үзлээ. Павел өөд харж даруухан инээмсэглэв.

	— Их аятайхан тасалгаа байна гэв.

	— Нэг ч их тохитой биш. Тэгэхдээ л та аюулгүй байх болно. Энд хүн ирдэггүй юм. Миний нэрийг Павел гэдэг гэв.

	— Намайг Эстер гэдэг

	— Сонин нэр юм даа.

	— Манай аав заримдаа хүнээс гажууд юм хийдэг хүн байсан юм. Миний нэр санаанд чинь таарахгүй байна уу?

	— Би тэгж хэлээгүй. Зүгээр л ер бусын нэр байна гэсэн юм.

	Павел босож тасалгаагаар холхин алхалж, зайлшгүй хэрэг болох зүйлсийг амандаа тоочив.

	— Энд ноосон хөнжил байна. Би заримдаа зугаалгад авч явдаг юм. Одоо ч гэсэн өвс ногоо үнэртэж байгаа байх. Энд жижиг тогоо, хувцасны шүүгээ, өлгүүр бий. Ийм өлгүүр энд байсныг би мэдээгүй юм шүү! Энэ хаалгаар аавын оёдлын газар луу ордог юм. Өдрийн цагаар тийшээ битгий ороорой. Дотор талаас нь түлхүүрээр цоожилж байгаарай. Харин өдрийн цагт чимээ гаргаж болохгүй шүү. Оёдлын газар ажилладаг юм. Хаалганы араар ороход нүүр гарын угаалтуур, жорлон байгаа, өтлөө эрт, эсвэл шөнө тийшээ орж байна биз... Харин хонгил руу яасан ч битгий гараарай! Радио ч дуугаргаж болохгүй. Гэрэл асаахаасаа өмнө цонхныхоо битүүлгэ цаасыг заавал хааж байгаарай! Хоёрдугаар давхрын тавцан дээрээс нааш харагддаг юм шүү! За тэр ч яах вэ. За байз, би юу хэлэх гээд мартчихав даа?..

	Сүүлдээ энэ бүхэн нь өөрт нь ч утга учиргүй мэт санагдаж, инээдэмтэй байгаа болов уу гэж бодогдов. Бүсгүйн өмнөөс харж суугаад түүнийг ажиглан харав. Гэрэлд тэр бүсгүй их л царайлаг болохыг мэдэв. Тас хар үстэй өнгө харшсан царай нь хэт цагаан мэт санагдав. Нүүр нүд, хамар ам нь тэр болгон яв цав зохицоогүй ч гэсэн тэр бүхэн нь бүсгүйг улам царайлаг болгон харагдуулж байна. Шөнийн харанхуй лугаа тас хар нүдний нь дээгүүр өтгөн хар хөмсөг зурайж тачирхан үсээр хоорондоо холбогджээ. Хүүхэд шиг гайхширан харах дөлгөөн харц нь хайр татам. Энгэр дээрээ зургаан хошуут даавуу тэмдэг хадсан цагаан цамцны нь цаанаас товойн харагдах цээжинд нь хүрээд харц нь халтирсхийв. Толгой нь бага зэрэг эргээд ч байх шиг санагдана. Аятайхан үнэр бүсгүйн зүгээс гарч байгааг Павел энэ удаа ч, хожим ч чухам юуны үнэр болохыг ялгаж мэдээгүй юм.

	Павел бүсгүйн царайг эгцлэн харж инээмсэглээд: 

	— Та айгаад л байна уу? гэж асуув.

	— Үгүй ээ. Огт айхгүй байна, гээд бүсгүй толгой сэгсэрснээ Павелын харцыг хараад зовхио буулган зүсээ бага зэрэг барайлгав. 

	Павел босож, бугуйн цагаа харав. Шөнийн арав хагас болж байв. Бурхан минь, орой болжээ. Явахгүй бол болохгүй нь.

	— Та эргэж ирэх үү? гэж бүсгүй намуухан асуугаад юу хэлэхийг нь хүлээсэн мэт эгцлэн ширтэж байна. 

	Павел тэр бүсгүйн өмнө эр хүн ёсоор загнасандаа бахархан зогсоно. Сэтгэл нь тун хангалуун байсан тул ямар нэгэн муу зүгийн бодол санаанд нь орж ирэхгүй байлаа.

	Бүсгүйн үсийг зөөлөн илэхэд толгойгоо зайлуулсангүйд чин сэтгэлээсээ баярлаж байв.

	— Ирнэ. Маргааш өглөө эрт ирнэ. Та харин битгий айгаарай. Энд танд ямар ч гэм болохгүй. Ер нь таны бүх үйлс сайн сайхан бүтнэ. Нээрээ шүү! Эстер, хоёулаа бие биеэ та гэхгүй чи гэж ярьж байя. Тэгэх үү? гэж сэргэлэн дуугаар хариулав.

	Харанхуй гудамжаар Павел гэрийн зүг хар хурдаар гүйв. Нөгөө бүсгүйг орхисон хуучин байшингаас тэднийх холгүй суудаг ажээ. Түргэхэн явбал арван минут, гүйвэл таван минутын л зам юм. Павел гүйж явлаа. Дотроо «хөгшчүүд» (дотроо, эцэг эхээ тэгж нэрлэдэг байжээ) лав унтчихсан байх гэж бодож байв.

	Гэвч эцэг эх нь унтаагүй байлаа. Хоолныхоо ширээний цаана өөд өөдөөсөө харан дуу шуугүй сууцгаана. Аав аяга савны шүүгээн дээр байгаа сэрүүлэгт цагийг учиртайхан шиг харав. Ээж уйлсан бололтой нүд нь бүлцийн улайжээ. Павел эцэг эхийнхээ энэрэнгүй сайхан сэтгэлийг хөсөрдүүлэн эмзэглүүлж байгаадаа гэмшин хулгасхийж, хэдийгээр хоол идэх дургүй байгаа ч зуухан дээр байгаа тогоо савын тагийг сөхөж хөрсөн хоол идэх гэж байгаа дүр үзүүллээ.

	— Чи хэтэрхий орой ирж байгаа юм биш үү? Ээж бид хоёр чамайг яачхав гэж сэтгэл зовж суугааг харахгүй байна уу? Ямар учиртай чи ингэж орой болтол гадуур яваад байгаагаа бидэнд тайлбарлаж хэлж өгөхгүй юу? гэж аав нь хэлэв.

	Павел эцгийнхээ хэлж байгааг ойлгоогүй маяг үзүүлэн мөрөө хавчисхийгээд: 

	— Би ямар нялх хүүхэд биш дээ! гэж сулавтар хариулав.

	Ээж нь аргаа барсан шинжтэй эрүүгээ чичгэнүүлнэ.

	— Би кино үзнэ гэж та нарт хэлсэн шүү дээ. Бичгийн шалгалт өгөөд толгой жаахан өвдсөн юм... Тэгээд... тэгээд Войтатай бид... гадаа жаахан ярилцсан... гэж Павел нэмж хэллээ.

	— Войтатай гэнэ ээ? гэж аав хөмсөг сөхөн асуув.

	Павел толгой дохилоо. Эцгийнхээ янз үзсэн маягтай хүйтэвтэр харцтай тулгараад хий дэмий дороо хөлөө холхиулав. Аав нь дуугүй босож, ажил амьдралд дарагдан бөгтийсөн нуруугаа Павел руу харуулан зогсоно. Дуугардаг ч болоосой. Ингэж үг хэлэхгүй буруу харж зогсохын оронд намайг барьж аваад цохиод авдаг ч болоосой гэж Павел бодов. Гэтэл аав нь нүднийхээ шилийг авч нямбайлан хөлийг нь эвхэн хайрцагт хийгээд, урдаа байсан сониныг мөн эвтэйхэн шиг эвхэж шүүгээний дээд талд тавиад толгойгоо дохин: 

	— Чи бид хоёр бие биедээ худал хэлэх учиргүй гэж би боддог... Байз, чи миний үгийг бүү тасал! Гэвч чи ч гэсэн биднийгээ ойлгох ёстой шүү дээ. Цаг тайван биш байна! Элдэв явдалд оролцоно гэхэд чи бас л бага балчир байна! За, тэр ч яах вэ. Арван нэгэн цаг болж байх шив дээ! Өнөөдөр чи чухам хаагуур хэсүүчилснийг чинь би шалгаахгүй ээ. Харин худал хэлж байгааг чинь би мэднэ... гэв.

	«Юуг нь олоод мэдчихсэн юм бол? Одоо юу гэж хэлдэг бил ээ?! Үнэнээ ХЭЛЭХ үү? Юу гэж хэлэх бол? Чи галзуурав уу гэж хэлэх байх даа. Үгүй, хүлээзнэе. Маргааш ч... Өнөөдөр ч худал хэлсэн чигээрээ л дуусгая!» гэж хүү гэмшин бодоод

	— Тэгээд яасан гэх гээ вэ? гэж туньсан байдалтай асуув.

	— Уг нь юу ч болоогүй. Харин Войта оройхон чамайг сурч ирнэ билээ. Өөр юу ч болох вэ дээ.

	Түрүүчийнх дээрээ нэмж л худал хэлэхгүй бол аавын хэлж байгаа энэ үгэнд хариу хэлэх нөхцөлгүй болов.

	Нүүр өөд нь харахгүй, ам ч нээхгүй л байя.

	Тэр шөнө хүүгийн дотор их л юм бодогджээ. Өнөө оройгоос хойш ер нь юу юу болов оо? Дотроо бага зэрэг айдас нь хүрч байгаа ч нөгөөтээгүүр бүтээсэн үйлсдээ бахархах сэтгэл бас хутгалдана. 

	Эстер гэдэг гэсэн байх аа? Хаашаа ч нэр юм бэ дээ? Үнэхээр би түүнийг аварчихлаа гэж үү? Тэгэлгүй яах вэ. Өөр хааш явах вэ дээ, хөөрхий! 

	Гэдрэг харж хоёр гараа салаавчлан дэрлэлээ. Харанхуйд тааз өөд ширтэн тэндээс тас хар нүдтэй цонхигордуу царайг олж харахыг оролдсоор байв. За, бушуухан шиг унтъя. Ургах нарнаар л түүн дээр очих юм шүү...

	Маргааш, маргааш!

	Маргаашийн нь үдээс хойш хотын өргөн нэвтрүүлэгчийн бүх хоолойгоор 1942 оны тавдугаар сарын 27-ны өглөө Прага хотноо эзэнт улсын бүрэн эрхт захирагч Гейдрихийн амь насыг хорлосон тухай зарлан мэдээлэв. Тэр мэдээг хахир дуутай нэгэн хүн хотын хөл хөдөлгөөнгүй гудамж, дүнсийсэн байшингуудын зай чөлөөнд цуурайтуулан зарласаар байлаа.

	Павел гудамжныхаа аманд явж байгаад тэр мэдээг сонслоо. Давхацсан амьсгалаа дарж ядан залуу хүү анхандаа чухам юун тухай ярьж байгааг ч бүрэн ойлгосонгүй. Гудамжинд яваа бусад хүн ч тэр мэдээний утгыг даруй ойлгоогүй бололтой алмайран гайхширцгаана. Харцанд нь гайхал тодорно.

	Юу болж байна аа? Сонсоцгоо!

	...Хорлогч этгээдийг баривчилсан хүнд зуун сая кроны шагнал олгоно... Прагад онцгой байдал тогтоов... Хорин нэгэн цагаас хойш хөл хорино... Дурдсан цагт гадуур сэлгүүцсэн этгээдийг буудан цээрлүүлнэ...

	Мэдээний дараагаар хэсэг зуур нам гүм болов. Харин тоормосоо чархруулан гол гудамжаар явж байгаа трамвайны хүржигнээн дуун л тодхон сонсогдож байлаа.

	Мэдээг дахин нэвтрүүлнэ...

	— Ёстой л солиотой явдал болж дээ! гэж туслагч Чепек шийдмэг хэлэв. Үдийн завсарлагаа болж байсан тул сандал дээр цомбойн сууж хөнгөн цагаан тогоонд халаасан өөх тосгүй төмсний шөл халбагадаж байлаа. Ойрын харааны хуучивтар шилнийхээ дээгүүр тогоо руугаа хааяа өнгийн, амт шимт муутай сулавтар пиво хааяа нэг балгана. Оёдлын газрынхны хэн нь ч хариу хэлсэнгүй. Түүний халзарч байгаа толгойд үргэлж хүнээс гажуу бодол явдгийг хэн бүхэн мэдэх тул хэн ч дуугарсангүй.

	— Юу болж байгааг хэн мэдэх вэ? гэж аав тоомсоргүй хэлээд оёдлын газрыг тойруулан харав. Хоёр өвгөнөөс гадна дагалдан Пепек шал шүүрдэнэ. Болсон явдлыг даан ч тоохгүй байгаа бололтой аж. Гэвч өрвөгөр толгойд нь өөрийн гэсэн бодол байдаг байлгүй.

	Павел ч бас энд сууж байлаа. Цонхны дэргэд гудамж руу харж суугаад гартаа барьсан модон шугамаар индүүдлэгийн модон ширээг тогшиж байлаа.

	Үдийн нар эсрэг талын байшинд эгц тусжээ.

	Өвгөн оёдолчин тасалгаа дахь байдлыг хараад сэтгэл амрав бололтой. Ээ дээ, энэ Чепек үү? Урт хошуутай золиг оо! Энэ хоёр олон жил хамтран ажиллаж байгаа юм. Бүр дайны өмнө Чепекийн хэт зүүний үг ярианаас нь болж хоёулаа нэлээд маргадаг байсан ч үнэн голоосоо муудалцаж байсангүй. Туслагч нь заримдаа түүнийг хувийн аж ахуйтан болоод их болгоомжтой болжээ гэж дайрах боловч түүнийг нь тоодоггүй байжээ. Ийм цаг үед болгоомжтой байсан нь л хожно. Нас нь ч нэлээд дээр гарлаа. Оёдол хийж хөрөнгө базаах өнгөрсөн хэрэг. Гэхдээ гэр бүлээ бодолгүй яах вэ. Юуны өмнө Павелыгаа хүмүүжүүлж гарыг нь ганзаганд, хөлийг нь дөрөөнд хүргэж өгөх хэрэгтэй. Хэл амнаас холуурхан явсан нь дээр байх. Чепек бол өөр хэрэг. Гон бие гозон толгой шиг ганцаараа хүн яах вэ! Оройн цагийг бол пивоны газар хөзөрдөөд л өнгөрөөнө. Тийм хүн яаж ч байсан ганц биедээ эзэн нь дээ.

	— Ганцхан чоно ална аа гэдэг чинь сүргийг тараана гэсэн үг биш. Чи энэ сониныг хараач! Одоо ч сүйд болох биз ээ. Эвгүй харсан хүнийг л бараг цааш нь харуулна. Муусайн нацистууд ч гаарна даа... гэж исгүүрийн ширээн дээр дэлгэн тавьсан сониноо шил зүүсэн нүдээ онийлгон унших зуураа, ойрд сахлыг нь хусаагүй эрүүгээ илбэнэ. Ер нь энэ Чепек үдийн завсарлагаагаар сониныг чанга дуугаар уншиж, уншсан зүйлээ элдэв ёгт үгээр тайлбарладаг базаахгүй заншилтай хүн байгаа юм.

	— Үгүй ээ, тэр хараач! Харьковын дэргэдэх тулалдаанд их ялалт хийлээ гэнэ шүү! За, вермахт гэдэг чинь тун айхтар арми юм биз дээ! За, энд бас Япон яалаа гэнэ вэ?.. гэж уншлагаа үргэлжлүүлэв.

	Оёдолчин өвгөн огт чимээгүй юмаа оёж сууна. Туслагчийнхаа ярианд оролцох хүсэл огт үгүй байгаагаа харуулна. Нэг л үг дуугарвал бүр ч болохоо байна гэсэн үг. Одоо чинь хана ч чихтэй болчихсон цаг шүү дээ! Үе үе хүү рүүгээ хялсхийн харж туслагчийнхаа яриаг өөр зүйл рүү шилжүүлэхийг оролдоно. Аль вэ хө, нөгөө өглөөнийхөө эсгэсэн костюмыг жаахан дөхүүлээд орхиё ч гэж хэлж үзлээ. Ер тус болсонгүй. Харин ч цаадах нь уцаарлаж байна. За, гайгүй оёчхомз! 

	— Тэр хараач! Бүр гараа гаргаж! Энэ сонинд хэвлэсэн зураг дээр байтаа эмэгтэйн унадаг дугуй, малгай, цүнхийг таньсан хүнд арван сая крон өгөх гэнэ. Аль вэ хө, чи малгайгаа нааш нь өгөөч! Би нэг тулгаад орхиё! Энэ хэдэн мөнгө нь надад хэрэг болох л юм сан. За, энд бас... орон нутгийн захиргааны байгууллагад бүртгүүлэхгүйгээр ивээлийн нутаг дэвсгэрт оршин сууж үл болно ч гэх шиг... энэ заалтыг үл дагавал буудан ална ч гэх шиг... Тэднийг нуун далдалсан этгээдийг мөн нэгэн адил буудан ална гэнэ. Мөн горьгүй явдал болж байгаа юм байна даа. Байз, би ширээн доогуураа нэг шагайгаад орхиё. Энэ доогуур хорлогч нуугдсан байхыг хэн мэдэх вэ? гэснээ өвгөн оёдолчин руу хандаж: 

	— Алоис аа, чи ч айдаг хүн болохоор тийм хэрэг хийхгүй биз дээ? гэж асуув.

	— За чи дэмийрэхээ больж үз! гэж мастер дургүйцэв.

	— Би юу гэж дэмийрсэн юм бэ? Энэ сонин дээр л бичээстэй байна! гэж цаадах нь эсэргүүцэв.

	Оёдлын газар огт чимээ аниргүй болсонд оёдолчин сая хүүгийнхээ шугамаар ширээ дэлдэхээ больсныг мэдэж цонхны зүг харав. Хүү урагш тонгосхийж, цонхоор гудамж руу гөлрөн харж сууна. Энэ хүүхэд яагаад сүүлийн үед ийм дуу шуугүй больчихов оо? гэж бодсон эцэг: 

	— Павел аа, чи яагаа вэ? Бие чинь зүгээр үү? гэж асуугаад ширээн дээр байсан хогийг гараараа хамж шалан дээр унагаав.

	— Би юу? Зүгээр. Харин их бүгчим байна гэж хүү хариулав.

	Ингэж хүү нь эцэгтээ үнэнээ хэлэхгүй байгаа нь тэр хоёрын хооронд нэг л эвгүй, түгшүүртэй байдал бий болгосоор ажээ. Эцэг хүү хоёрын хооронд шилэн хана босгосон мэт болж эцгийн асуулт бүхэн түүгээр борооны дусал урсан алга болох лугаа адил үнэн зөв хариугүй өнгөрөх болжээ.

	Чи сайн мэдэхгүй байх шиг байна. Өнөөгийн энэ байдалд дунд сургуулийн төгсөлтийн шалгалт өгнө гэдэг тийм ч амар биш дэг ээ! гэж Чепек бас л хошуу нэмэрлэв.

	Барьж байсан шугамаа падхийтэл газар унагаад хүү нэг ч үг хэлэлгүй босон оёдлын машинуудын дундуур сүлжин гарч одов. Тасалгаанд байгаа хүмүүсийн гайхширан харах зуур хаалга тасхийн хаагдав.

	 

	 

	Павел гудамжаар гүйж явахад «Чи яагаа вэ?» гэсэн асуулт чихэнд нь дуулдсаар л байна. Залхуу хүргэсэн тэр яриаг хэн дандаа чагнаж суух вэ? Аавын харж байгааг! 

	Павел гудамжаар ямар ч зорилгогүй, хаашаа очихоо мэдэхгүй, тодорхой чиглэлгүй шогшиж байв.

	Чихэр боовны дэлгүүрийн хажуугаар өнгөрөв. Бага байхдаа тавин мөнгөнд мөхөөлдөс өгөөч гээд л ордог сон. Тэгээд өсгийгөө өргөж зогсоод хөлөртөл нь атгасан тавьтынхаа мөнтийг өгдөг сөн. Цааш хэд алхтал дайны хөлд үрэгдэж хаагдаад байгаа махны дэлгүүр харагдана. Эзэн нь Франтишек Тереба гэдэг хүн байдаг юм. Буцалсан уснаас халуун өлөн хиам татаж гаргасаар байгаад гар нь бүр минчийчихсэн байдаг сан. Одоо бүх зүйл картын системтэй болсон болохоор махны дэлгүүрийн эзэн ч бараг ажилгүйджээ. Далавчаа тайруулсан алагтуу нүүрс зөөгчийн хаалган дээр шог байдалтай дэвхэцнэ. Энэ шувуу байгаа л юм байжээ. Гудамж, байшингууд, зарим газраар шавар нь нурж унасан хана, дээр нь зурсан нүдэнд тэр бүр тааламжтай харагддаггүй зураг зэргийг Павел сайн мэдэх ажээ. Энэ бол чухамдаа түүний л «ертөнц» байсан сан. Нусаа гоожуулчихсан, дайралдсан бүхнээ өшиглөсөөр гутлынхаа хоншоорыг халцалчихсан хүүхэд явсан ахуй үеэс нь эхлээд л түүний дуртай юм нь байсан сан. Дайралдсан хүмүүс ч «Энэ чинь нөгөө арван нэгэн тоотын оёдолчны хүү байх шив дээ!» гэж танина. Зарим нь өхөөрдөн толгойг нь илдэг бол зарим нь чихнээс нь зулгааж шоглоно. Харин хүнсний барааны дэлгүүрийн эзэн авгай хааяа модтой чихэр нэгийг гарт нь бариулчихна. «Май, Павел аа, эгчийнхээ захиалгыг мартаагүй гэж шагнаж байгаа юм шүү!» гэж хэлнэ. Тэгвэл тэр бүхэн өөр болж, Павел ч том хүн болжээ. Зарим хүн түүнтэй «та» гэж ярих болов. Хий нь гарсан бөмбөг ч хаа нэг газар буланд хэвтэх болж, хэл хазуулах шахсан тийм сайхан амттай модтой чихэр ч хийхээ байсан бололтой.

	Нэг мэдэхэд нөгөө танил цэцэрлэгтээ хүрээд ирснийг сая ухамсарлажээ. Анх хэрэг өдүүлсэн газартаа эргээд ирэх нь энэ. Усан оргил тэнгэр өөд олгойдож зөөлөн салхинд үлээгдсэн усны нарийн ширхэгт дусал нь гүйж халууцсан Павелийн нүүр лүү сэрүү татуулан унана.

	Энэ байна! Тэр цэцэрлэгт өдий төдийгөөрөө байдаг жирийн нэг урт сандал дээр сууж энд тэндээ будаг нь ховхорсон банзыг нь илэв. Тийм ээ, тэр үзүүрт нь сууж байсан юм. Энэ талд нь би суусан юм. Павел сууж байсан талдаа дахин тохойгоороо өвдгөө тулан суужээ.

	Хажуугаар нь хааяа хүн өнгөрч, заримдаа хэсэгхэн үүл гарч сүүдэр татуулна. Хотын шуугиан алсаас дуулдаж чихэнд нь хүнгэнэсэн чимээ тасралтгүй сонсогдох нь нисэх онгоцны нэгэн хэвийн дуутай адил ажээ.

	...Нуун далдалсан хүмүүсийг нэгэн адил буудан ална...

	Айдас гэж юу байдгийг мэдэх үү? Хамаг биеийг хүйтэн оргиулна. Тэгэхдээ тэр хүйт нь голоос гарч ирнэ. Жигтэйхэн хүйтэн биетэй зуун хөлт ар голоор өгсөж зүрхэнд хүрэх шиг болно. Тэгснээ гэнэт алга болно. Түүний тухай бодохгүй л байх хэрэгтэй. Даруй зүгээр болно. Гэвч төдхөн нөгөө үл мэдэг айдас дахин биеэр чинь гүйж гарт чинь орох шиг болно. Нэг мэдэхэд гар нь чичирч байв. Ингэж гараа салганатал айж байгаадаа өөрөөсөө ичих шиг болов. Айхтар хүч чармайлт гарган өөр юм бодон байж арай гэж айдсаа дарав. Гэвч тэр нь далайн хаялга татлага адил эргэж ирсээр байв. Миний муу бяцхан тасалгаанд байгаа гэж бодохоос л нөгөө долгиолон давлагаалсан зүйл нь дахин хөдөлгөөнд орох шиг болно. Тэнд байгаа! Энэ бодол түүнд бас хүч өгөх ч шиг, баясал төрүүлэх шиг ч болно.

	Өчигдөр өглөө болтол амьдрал нь хэвийн байдалтай байжээ. Өглөө сэрэхэд өрөөнд нь байдаг бүх зүйл нь байрандаа байлаа. Сургуулийн зуун метрийн уралдаанд түрүүлсэн диплом, хямд үнэтэй гэрэл зургийн аппарат, чингэлэг дотор жиргэх шувуу зэрэг нь цөм байрандаа байлаа. Гадаа өдөр болж байна гэсэн шиг өглөөний наран цонхоор хурц туяагаараа гийгүүлнэ. Павел орноосоо ухасхийн босож нүүр гараа угаатал урьд өдрийн бүх явдал угаагдсан мэт үгүй болжээ. «Бичгийн шалгалт өгсөн болохоор намайг эрт сэрээсэнгүй, жаахан унтаг! гэж санажээ» гэж эцэг эхийнхээ тухай талархан бодов. Аав нь аль хэдийн оёдлынхоо тасаг руу явсан байв. Ээж бодвол гадуур дэлгүүрээр идэж уух юм цуглуулж яваа биз ээ. Одоо талоноор авсан жаахан хүнсээр амь зууна гэдэг хэцүү болов. Илбэчин ч хүргэц хүртээлтэй болгож чадахааргүй тийм бага хүнс ноогдох болжээ.

	Цайгаа хам хум уухчаа болоод бушуухан хуучин байшингийн зүг гарч одов. Зүрх нь цохилон шатаар өгсөв. Юу болоо бол гэхээс тэсвэрлэшгүй яарах ажээ.

	Хаалганд тулж зогсоод эргэн тойрныг нэг харснаа хаалгыг түлхүүрээрээ онгойлгов.

	 

	 

	Бүсгүй хуучин диван дээр цааш харан толгойгоо дэрэнд шигтгэн унтаж байлаа. Хөлөө бүр атийн хоёр тараараа өвдгөө тэвэрчээ. Тас хар үс нь үнгэгдэж сэгсийсэн байна. Хучлагын дороос биеийн нь галбир товойн харагдана. Бүсгүй унтаагаараа эргэхэд ноосон хөнжил нь гулсан газар уналаа.

	Павел бүсгүйг дахин хучаад царайг нь харав. Нойрон дундаа бүр ч булбарай, бүр ч эвийлэм харагдана. Жигдхэн зөөлөн амьсгалж байснаа гэнэт санаа алдан амаа жуумалзуулан инээмсэглэв. Хэл амаа тамшаалах нь ид нойрон дундаа байгаа нялх хүүхдийг санагдуулна.

	Бүсгүй унтлагынхаа хувцсыг өмсөөд унтсан байна. Банзлаа нямбайлан эвхэж сандал дээр тавиад, гутлаа диваны урд зэрэгцүүлэн тавьсан байна. Энгэр дээр нь тод шар даавуу тэмдэг хадсан хүрмээ сандлын түшлэг дээр өлгөжээ. «Бас яггүй журамтай байж сурсан хүн юм» гэж Павел бодоод сэрээчих вий хэмээн болгоомжлон амьсгаагаа даран хөдөлгөөнгүй суулаа.

	Тийнхүү хэсэг сууснаа босож өлмийгөөрөө явсаар хаалга хүрэв. Дараа ирье, сэрсэн хойно нь ирье гэж боджээ. Хаалтаа чимээгүй хааж түгжээд гэрийн зүг хурдлав. За хө, одоо л ухаан бодол зардаг цаг чинь ирж дээ! гэж өөртөө хэлэв. Харин ч өдөр бүр сургуульдаа очиж латин хэл юм уу Герман Герингийн намтрыг цээжлэх шаардлагагүй болсон нь их завшаан болжээ гэж тэр хүү бас бодов.

	Гэртээ ортол хүн байсангүй. Ээж нь гадуур явдлаасаа эргэж ирээгүй байв. За яамай! Гэнэт духаа алгадав. Тэр хүн чинь юм идэх хэрэгтэй шүү дээ! Амбаарынхаа хаалгыг онгойлгон талхнаас хоёр томоохон зүсээд хайлсан дуураймал тосноос түрхэж, хоосон шилэнд өглөөний цайны шавхруунаас жаахан хийж аваад өмд цамцныхаа хармаанд хийтэл ээж нь хүрч ирэв. Эхээсээ зовох шиг болов. Ээжийн тэр ажигч нүд үү, хармаандаа юм хийснийг лав мэдсэнээс зайлахгүй дэг ээ.

	— Би гадуур жаахан явах гээд зүсэм талх авсан юм гэж хэлэв.

	Ээжийнхээ ажигч хараанаас мултарч гарсан хойноо л сэтгэл нь амсхийв. Энэ хоол хүнс зөөх ажил ч цаашлах тусмаа бэрх болох нь дээ гэж бодов. Болсон явдлыг нөхдөдөө хэлдэг юм бил үү? Тэд тус болох болов уу? Үгүй ээ, больё! Нууц алдагдчих байх. Ер нь хүнд хэлээд хэрэггүй юм байна.

	Аахилан эргэж иртэл нь бүсгүй сэрээгүй байлаа.

	Хажууд нь чимээгүй сууж сэрэхийг нь хүлээв. Цаг ч өнгөрсөөр байв. Хэр удаан сууснаа ч мэдсэнгүй. Зэргэлдээ, аавын оёдлын тасгаас эцгийн дуу сонсогдов. Захиалга өгөхөөр ирсэн чинээлэг хүмүүсийн ааш занд тааруулж, тал зассан, хүлцэнгүй дуугараад байхад нь заримдаа аавдаа дургүй хүрэх шиг болдог байжээ. Оёдлын тасагт нааш цааш явж байгаа хүмүүсийн хөлөөр шалны банз гяхар гяхар хийж дуугарах, индүү тар няр тавьж байгаа сонсогдоно. Өөдөөс харсан байшингийн эмэгтэй, хэц дээр эрээн мяраан хувцас өлгөн нойрмоглон эвшээлгэж байгаа нь цонхоор үзэгдэнэ. Нүүр царай нь халтартсан зуух засагч, хашааны чулуун шалан дээр нүүрс тортог овоолсон араг түржигнүүлэн чирч яваа харагдана.

	Тэгж суухдаа бүсгүйн сормуус чичгэнэн хөдөлж байгааг анзаарсангүй.

	Бүсгүй гэнэт нүдээ нээлээ. Анхандаа юу ч ойлгосонгүй бололтой. Эргэн тойрноо гайхширан ажиглаж байгаа онилзсон нүдийг харвал айж цочсон шинж илэрхий ажээ. Түүнийг хараад Павел өөрийн эрхгүй инээмсэглэв. Хүүхэн гэнэт босож суугаад унтлагынхаа цамцны энгэр заамыг хааж Павелыг «энэ чинь чухам хэн бил ээ?» гэсэн шинжтэй ажиглан хараад: 

	— Би хаа байгаа нь энэ вэ? гэж асуув.

	— Т-сс, чимээгээ! Чи бид хоёр чинь танил шүү дээ. Чи санахгүй байна уу? гэж Павел шивгэнэн хэлэх зуураа хажуугийн оёдлын тасгийн зүг зааж, чимээ бүү гарга гэж дохиогоор анхааруулав.

	Бүсгүй болсон явдлыг санав бололтой.

	— Аа, тийм ээ, санаж байна. Чи чинь Павел биз дээ? гэв.

	— Тийм.

	— Тэр зэргэлдээ тасалгаанд...

	— Аав байгаа. Оёдлын нь тасаг байдаг юм. Миний аав оёдолчин хүн. Би чамд энэ тухай өчигдөр ярьсан! гэв.

	Бүсгүй толгой дохив. Одоо шивгэнэж ярина. Бүгдийг санаж байна. Тэгснээ гэнэт хувцаслаагүй байгаагаа санасан бололтой зүс нь улсхийж, Павелаас нүд буруулаад

	— Би хувцасламаар байна гэж ичисхийн инээмсэглэв.

	— Би гарч байх уу?

	— Хэрэггүй. Чи битгий яв! Би энд ганцаараа яльгүй айгаад байна. Шөнө энд тэнд юм шаржигнах шиг, шалаар нэг юм яваад байгаа ч юм шиг санагдсан...

	— Огтоно байлгүй дээ.

	— Огтоно гэнэ ээ? гэж бүсгүй дуу алдах шахлаа. Айсан шинж нүдэнд нь тодорсныг Павел харлаа.

	— Огтоно байлаа ч гэсэн чамд гэм болох биш дээ гэв.

	Бүсгүй хариу хэлэлгүй өвдгөө нугалан хоёр гараараа өргөн тэвэрч эрүүгээ дээр нь тавин шал руу гөлрөн ширтэнэ.

	Хүүхний тэр байдлыг хараад: 

	— Чи оготноос айдаг юм уу? гэж асуув.

	Бүсгүй толгой дохиж, дух руугаа унжсан тас хар үсээ хойш нь илж засаад: 

	— Би бүр багаасаа оготноос айдаг байсан. Заримдаа бүр зүүдэлнэ. Айдаг гэж хэлэхэд ч хаашаа юм бэ дээ, харахаас л эвгүй, зарсхийгээд байдаг юм. Манайд Маркиз нэртэй муур байлаа. Нэг өдөр Маркиз хулгана зуугаад гэрт ороод ирсэн юм. Түүнээс хойш  би тэр муурыг өөртөө ойртуулахаа больсон юм даг гэж ярив.

	Павел бүсгүйг тайвшруулахын тулд инээмсэглэв.

	— Энэ жижиг тасалгаанд хулгана байхгүй. Харин аавын оёдлын тасагт юм уу, эсвэл агуулахад нь байж магадгүй. Ер нь энэ маань ч их хуучирсан байшин даа. Энд тэнд оготно хулгана байж болох л юм. Тэгэхдээ энэ тасалгаанд байхгүй гэж хэлэв.

	— Нээрэн үү?

	— Нээрээ.

	Бүсгүйн сэтгэл амарсан шинж илхэн харагдав.

	— За, тэгвэл чи цаашаа харж бай! Би хувцаслая! гэв.

	Павел амандаа нэг юм бувтнаад эргэж цонхоор гадагш харав. Хоёр гараа хармаандаа шургуулжээ. Бүү яваач гэж бүсгүй гуйсанд бага зэрэг гайхаж байлаа. Ар талд нь нүцгэн хөлөөр шал дээр гишгэлэх, хувцас өмсөх чимээ дуулдан байснаа туфлийн өсгийгөөр шалан дээр тогхийтэл тонших чимээ сонсогдов. Огт хөдөлгөөнгүй зогссоноос болж санчгийн нь судас лугшин, бие нь ч чилэх шиг болов. Гараараа нүүрээ иллээ. Тасалгаанд бүгчимдүү байв.

	— За, боллоо гэж бүсгүйн хэлэх нь дуулдлаа.

	Бүсгүйн хувцаслах байх нь ямар ч хамаагүй байсан мэт Павел аажимхан эргэхдээ зүс царайгаа аль болохоор төв байлгахыг хичээв.

	Бүсгүй нэгэнт хувцаслачихсан өөдөөс нь хараад бяцхан самаар үсээ самнаж байлаа. Энгэр дээр нь даавуу тэмдэг хадсан хүрмээ өмсжээ. Бүсгүйн шүдээ зууж, даахиран зууралдсан үсээ самнаж тэр нь шаржигнаж дуулдана. Хэдийгээр бүсгүйн нүүр нь дэрэнд нухагдаж энд тэндээ үрчлээтэй болсон, бас сайн сэрээгүй байдал нүдэнд нь харагдсаар байсан ч Павелд их л тааламжтай харагдав.

	Бүсгүй үсээ самнаж гүйцээд муур шиг биеэ тэнийлгэн суниав.

	— Би их сайхан унтлаа! Энэ дэлхийд болж байгаа явдал төгстөл, эцэг эхийгээ эргэж иртэл сэрэхгүй унтах юм сан гэж бодогддог юм. Эсвэл бүр сэрэхгүй байх сан ч гэж бодогддог гэв.

	— Болиоч дээ! Битгий тэгж ярь! гэж Павел үгийг нь таслав.

	— Битгий тэгж ярь гэж хэлэхэд амархан л байгаа байх. Надад бол амьд явахад хэцүүхэн л байна шүү дээ!

	— Тэгэхдээ чи битгий тэгж ярьж бай! Мэдэв үү?

	— За, за! Чамд эвгүй санагдаад байгаа бол больё доо!

	Бүсгүй диван дээр суугаад эргэн тойрноо харав.

	— Чи үүнийгээ ханзлаад авчихгүй яасан юм бэ? гэж Павел нөгөө энгэр дээр нь хадаастай тэмдгийг зааж хэлэв.

	— Муухай харагдаад байна уу?

	— Үгүй ээ, би тэгж хэлээгүй шүү дээ! гэж Павел бушуухан бүсгүйн үгийг тасаллаа. Зовсондоо гараа хийх газраа олсонгүй.

	— Би... би зүгээр л... Энд наад тэмдгийн чинь хэрэг байхгүй болсон болов уу гэж бодсон юм гэв.

	Бүсгүй бодлогошрон толгойгоо сэгсрээд

	— Үгүй ээ! Болохгүй! Би энэ тэмдэггүй явж болдоггүй журамтай хүн. Энэ миний буруу биш ээ. Надад ичээд байх ч юм алга. Миний аав, ээж цөм ийм тэмдэгтэй явдаг байсан. Бланка ч ийм тэмдэгтэй явдаг байсан.

	— Би чамайг наад тэмдгээ заавал ав гэж хэлээгүй. Зүгээр л... Би чамд жаахан идэх юм авчирсан. Онцын ч юм алга. Чи өлсөж байна уу?

	— Их өлсөж байна. Чи битгий намайг шоолоорой! Өчигдөр өглөөнөөс хойш юу ч идээгүй. Хотоор уйлаад л яваад байсан. Авга эгч маань надад жаахан идэх юм боож өгсөн. Би түүнийг нь голын эрэг дээр орхичихжээ. Бүр ухаан сөгөөгүй явсан байна гэв.

	Павелын авчирсан талхыг бүсгүй хомхойлон идэж цай ч ууж хоромхон зуур дуусгаад уруул аман дээрх үйрмэгийг гараараа арчив. Павел нэгэнтээгүүр баярлавч нөгөөтэйгөөр өрөвдөж байв. Хөөрхий, их өлсөж дээ! Бүсгүй Павелд талархаж байгаагаа ичингүйрсэн инээмсэглэлээр илэрхийлэв. Павел ч түүнийг зоригжуулсан шинжтэй нүдээ ирмэн инээмсэглээд яйжгар сандал дээрээ суув.

	— Их амттай байна уу? гэж асуув.

	Бүсгүйн толгой дохиход үс дух руу нь уналаа.

	— Их амттай байна. Аав маань намайг идэмхий гэдэг сэн. Хүн ер нь юм ховордох тутам улам идэмхий болдог хачин юм аа. Манай гэрт ч байдал хэцүү байсан. Аав баян биш, эмч л хүн. Сүүлийн үед бид нэлээд өлсөж байлаа. Зарим өвчтөн аавыг бодож бага сага юм авчирч өгдөг байсан. Тэд манайхаар орохоосоо айгаад шөнийн цагаар манай цонхны дор юмаа авчирч тавьдаг байлаа. Би өглөө босоод л цонхоороо өнгийж харна. Нэг удаа мах тавьчихсан байв... Манай тэндхийн хүмүүс миний аавыг их хүндэтгэдэг байсан юм. Хөдөө нутгийн эмч нар ширүүн дориун авиртай байдаг гэж ярьцгаадаг. Харин миний аав бол дөлгөөн ааш зантай, ер нь бусдыг загнаж хашхичдаггүй хүн байсан юм.

	Ийнхүү хоёр гараа салаавчлан өвөр дээрээ тавин хүүрнэн ярьж суухад бүсгүйн зүс нь ч туяарч байлаа. Нөгөө бүсгүй цааш нь үргэлжлүүлэн

	— Зуны цагт бол арай өөр байдаг. Манайх бяцхан цэцэрлэгтэй байсан юм. Миний ээж тэндээ сарнай, мандарваа цэцэг тарина. Бид хожим тэр цэцэрлэгтээ идэшний ногоо тарьдаг болсон. Лууван, цэцэгт байцаа, жаахан төмс тарьж ургуулдаг байлаа. Луувангийнхаа шилбийг туулайнд өгнө. Чи туулайн бөжин үзсэн үү? Алгандаа идэш бариад тэжээхэд хошуу нь торго шиг зөөлөн байдаг сан... Аав бас зөгий үржүүлдэг байсан. Чи ч тиймэрхүү юм үзээгүй биз дээ. Чи бол Прагын хүн, хотын сул биетэн гэдэг чинь ч харагдаж байна... гэв.

	— Яагаад тэр вэ?

	Бүсгүй инээд алдан: 

	— Чи наад байгаа янзаа хар! Цонхийсон, тэгээд туранхай! Ёстой л саваа шиг! гэв.

	Павел гоморхон үгийг нь тасалж: 

	— Худлаа! Би ч тийм сулхан биетэй хүн биш дээ! гээд босон бүсгүйд тулж зогсоод, — Би одоохон чамд үзүүлээд өгье! гэж хэлээд баруун гараараа мөрөөр нь тэвэрч, зүүн гараа тахим доогуур нь оруулж бариад бүсгүйг өргөв. Бүсгүй санаснаас нь хүнд байсан учир гайхав. Санаандгүй өргүүлсэн бүсгүй Павелын тэврэлтээс мултрах гэж гараараа түлхэхийн дээр цангинатал инээв. Хоёул инээж аль алин нь хүч алдрах шиг болов. Павел бүсгүйг диван дээр унагаад бушуухан хуруугаа аман дээрээ тавьж

	— Чимээгүй! гэж хэлэв.

	Залуу толгойгоороо оёдлын тасаг руу дохиход бүсгүй ойлгоод инээдээ барив. Хоёулаа оволзтол амьсгаадан бие биеэ харж чимээгүй суулаа. Павел гараараа хацраа илэв. Сандрах, аягүйрхэхдээ дандаа ингэдэг ажээ. Сургуульдаа ч гэсэн латин хэлний багшид дуудагдаж самбарын өмнө гарч зогсоод үгээ мартчихаад ингэж хацраа илдэг байжээ.

	— Чи нээрээ чадалтай юм аа! гэж бүсгүй сайшаан хэлэв.

	Павел даруу байдлаар мөрөө хавчисхийв.

	— Хэрэгтэй цагт хүч чадал хүрэлцээтэй л байдаг юм даа гэв.

	Оёдлын тасгаас оёдлын машины хажигнан дуулдаж, гадаа хашаанд нар төөнөж байлаа. Тэр хашаа таггүй хайрцагтай адил тул нарны элчийг шингээж орчноо бүгчим болгоно. Халуунд залхууран үхсэн мэт сунаж хэвтээ муур хажуугаар нь бяцхан хүү бөмбөг хөөсөөр гүйж өнгөрөхөд ч хөдөлсөнгүй.

	— За би явъя даа! гэж Павел нам гүм дунд хэлэв.

	— Заавал явах юм уу?

	— Үдийнхээ хоолонд очихгүй бол болохгүй. Хөгшчүүд маань бас л санаа нь зовох вий!

	— Эргэж ирэх үү?

	Павел толгой дохив.

	— Удах уу?

	— Удахгүй ээ...

	— Өнөөдөр үү?

	Павел инээмсэглэв.

	— Тийм ээ. Өнөөдөр. Заавал ирнэ гэж тайтгаруулж хэлээд хаалганы бариулыг барив.

	 

	 

	— 4 —

	Павелд хулгай хийсэнтэй адил юм бодогдоод зүрх нь сүрхий цохилж, зажилж байгаа хоолоо залгиж чадахгүй байв. Хоол нь ч амтгүй юм шиг санагдаж байлаа. Ойрын үед Павел хоол идэхдээ огт үг дуугарахаа болиод, аяга тавгийн хавиралдах чимээ л эвгүй дуулддаг болж эцгийнхээ ажигч харцаас хараагаа далдируулан доошоо нугдайн суудаг болжээ. Тавагтай хоолоо ямар нэгэн шалтгаанаар өрөөндөө авч ороод зориуд бэлтгэсэн жижиг тогоонд юүлэх нь улам ч хэцүү болов. Харин эцэг эх тэгж байгааг өнөө болтол мэдээгүй байгаа нь гайхалтай.

	Яаж ийж байгаад хоолоо юүлээд савлачихлаа. Үүдэн тасалгаанд жаал эргэлдэж байгаад найзындаа очиж шатар тоглох гэж байгаагаа эцэг эхдээ мэдэгдээд гарав. Үдээс хойш нь Войтагийнд очиж эцэг эх сураглавал ирж шатар тоглосон гэж хэлээрэй хэмээн үг зааж өгөв. Войта толгой дохин зөвшөөрсөн боловч чухам юу болсныг нь шалгааж чиний тэр сэтгэлтэй бүсгүй чинь хэр зэрэг царайлаг юм бэ? гэх мэтээр асуулаа. Үнэнээ хэлэхгүйн тулд найздаа баахан үнэмшмээргүй юм хэлж орхив.

	Павелыг гарах бүрд ээж нь: 

	— Павел минь, чи мэдээтэй л яваарай! Эртхэн шиг ирээрэй! Бурхан минь, гадуур юу болж байгааг чи мэдэж байгаа шүү дээ! гэж шүүрс алдан захина. Харин аав сургамжлан үглэхийн оронд дуугүй ажиглана. Юу ч хэлэхгүй, толгой дохичхоод, сониноо уншаад ингэж суух нь загнаснаас илүүгээр Павелын санааг зовоодог байжээ.

	Эстер тэр бяцхан тасалгаанд ирсээр гурав хонож байгаа ажээ. Эртхэн шиг харихгүй бол оройн цагаар гадуур явж байгаад буудуулчхаж магадгүй гэдгийг тэр бүсгүйд эвтэйхэн ойлгуулах гэж өчигдөр нэлээд зүдэрчээ. Яаж шулуухан хэлэх вэ дээ! Ер нь гадуур болж байгаа явдлыг тэрүүнд дуулгаагүй нь дээр биз гэж боджээ.

	Бүсгүйдээ бага ч гэсэн хоол аваачиж өгөх болсондоо баярлаад өөрийн нь гэдэс ходоод хорчгонож байгааг ч анзаарсангүй. Барьсан бяцхан хар тогоо нь амьд амьтан шиг гар хурууг нь бүлээцүүлсээр ажээ. Үнэт эрдэнэ биш ч гэсэн тухайн үедээ ховор л зүйл авч явна даа гэж бодно. Тэр нь юу вэ? гэвэл дотроо жимстэй мантуунууд байжээ. Хайлсан дуураймал тосонд шарсанд пэндгэр мантуунууд минь буян болцгоо доо!

	Нөгөө бүсгүйдээ бас ганц хоёр ном авч очих хэрэгтэй юм байна гэж бодлоо. Ном уншиж байхгүй бол ганцаараа уйдахдаа элдвийг бодож галзуурч магадгүй! Тэр маань ганцаараа байхдаа юу бодож байдаг бол? Ном аваачиж өгөхгүй бол болохгүй ээ. Бусдын хувь заяаны тухай уншиж суухдаа ядаж өөрийнхөө зовлонг хэсэг зуур ч мартаж байг! Ян Криштофын саяхан уншиж дуусгасан нэг зохиолыг авч явахаар шийдэв. Бас Швейкийн хөгтэй явдлыг авч очно. Инээг! Инээж байх л хэрэгтэй!

	— Чи үнэхээр сайн санаатай хүн юм аа! гэж бүсгүй авчирсан зүйлийг нь үзээд хэлснээ дух руугаа унжсан үсийг хойш нь илж засаад:  — Яагаад чи ийм нинжин сэтгэлтэй төрсөн юм бэ? Би бас чамд их тээр болж байна даа! гэв.

	Павел гар занган үгийг нь таслав. Үнэн голоосоо тэр бүсгүйд ачтай тустай байлаа гэдэг бодлыг өөрөөсөө хөөдөг байлаа. Бүсгүйн тийм үг хэлэхэд нь юу ч гэж хариулахаа мэддэггүй байв.

	— Яагаад чи ийм болж төрсөн юм бэ? гэж дахин дахин асуухад нь харцаа буруулан, мөрөө хавчисхийж: 

	— Бүү мэд. Надад ер нь онцгой гээд байх юу байгаа юм бэ? Би бусадтай л адилхан хүн. Би чамайг хөөгөөд гаргаж чадах байсан уу? Чи миний оронд байсан бол тэгж тэвчих үү? Үгүй ээ. Ямар ч хүн тэгэх ёсгүй гэнэ.

	— Чи ер нь ямар хүн орогнуулаад байгаагаа мэдэж байгаа юм уу? Ингэхэд чи чинь намайг огт танихгүй шүү дээ!

	— Танина. Заримдаа чамайг төрөхөөс чинь эхлүүлээд таньдаг байсан мэт санагддаг гэж Павел хариулав.

	Бүсгүй түүнийг гайхан харж: 

	— Үнэхээр тийм гэж үү? гэж асуув.

	— Үнэхээр тийм. Чи итгэхгүй байна уу? гэж эгүүлэн асуув.

	— Сонин л юм даа. Би ч гэсэн тэгж бодоод байх юм. Өчигдөр чамайг эрт явчихлаар чинь энэ хүнд би мөн их тээр болж байна даа гэж бодлоо. Гэтэл уржигдар орой л чи бид хоёр анх уулзсан атлаа хэзээнээсээ чамд дасчихсан юм шиг санагдаад байх юм. Чи бид хоёр урьд насандаа танил байсан юм биш биз? Чи бид хоёр ах дүү хоёр байсан ч байж болзошгүй юм. Эсвэл янаг хоёр байсан юм болов уу? Би их тэнэг юм ярьж байна аа даа? гэв.

	— Үгүй ээ. Би чиний яриаг сонсож байна гэж гуньсан сэтгэлээ барин хэлэв. Бүсгүйн дуун түүнд сонин сэтгэгдэл төрүүлэх болж, зүрх сэтгэлд нь үл мэдэг гуниг төрүүлэх мэт болоход нь бараг айдаг ч болжээ. Улам бүрэнхий болсоор байгаа тасалгаанд бүсгүйн хэлбэр тодхон харагдана. Бүсгүй хоёр өвдгөө шахан диваныг ирмэгдүүлсхийн толгойгоо бөхийлгөн сууна. Павел диван дээр гэдрэгээ хараад гараа дэрлэн хэвтжээ. Урьд насандаа янаг байсан гэв үү? Урьд насандаа гэнэ шүү! Ийм үг дуулахаас уур нь хүрэх шиг боллоо.

	— Би тиймэрхүү зүйлд итгэдэггүй. Ёстой хийх ажлаа олж ядсан эрх хүүхдүүдийн л яриа. Од гэдэг чинь огторгуйд гаргасан цоорхой биш. Энэ цонхны битүүлэгт ч гаргасан цоорхой биш. Одод гэдэг бол үй түмэн ертөнц юм. Сар ч гэсэн адил. Сар бол хөрж илчээ алдсан бөмбөрцөг шүү дээ. Яруу найрагчид үүнийг ойлгодоггүй байж болох юм. Энэ бүхэн чинь тооны ухаан, алсыг харах дуран, ой тойнд багтахгүй тооны бодлого доо! гэж холбоо сүлбээ муутайхан тайлбарлав.

	Павелын тайлбарлан ярьж байгаа зүйлийг бүсгүй дуугүй чагнан суусан нь хэлсэн үгэндээ ичсэн юм бодов уу гэмээр байлаа. Залуу гараа сунган бүсгүйн мөрийг зөөлөн илэв. Ирээдүйд эрдэмтэн болох зорилттой тул ийнхүү байгаль орчны үзэгдэл бүхнийг байгалийн хууль зүйн үүднээс тайлбарлах ёстой юм гэж хэлэлтэй биш дээ. Түүнийг энэ бүсгүй яаж ч мэдэх вэ дээ гэж бодоод

	— Чи надад гомдож байна уу? гэж асуув.

	— Үгүй. Чиний зөв байх. Би л тэнэглэж байх шиг байна гэж бүсгүй хариулав.

	— Биш ээ. Чиний тэнэгийнх биш. Харин чамайг ийм байгаад чинь би баярлаж байна...

	— Ийм солиотой байгаад уу?

	Павел инээмсэглэн бүсгүйг хараад толгой дохин: 

	— Тийм ч байж болно. Чи их уйдаж байна уу? гэв.

	— Уйдаж байна. Заримдаа энэ дэлхий дээр байгаа бүх цаг зогсчихсон юм болов уу гэж бодогдох юм. Тэгэхлээр нь чихээ энэ хананд наалдуулахад цаана нь цагийн цохилт дуулдах юм. Ялангуяа дан дан гээд цохилж байгаа цаганд би их дуртай. Чамайг хэдийд ирэх бол гээд л хүлээж суудаг. Чиний ирж явааг би бүр холоос мэддэг болсон. Шатаар өгсөхөд алхааг чинь таньдаг болсон гэж бүсгүй ярив.

	— Х-н гэж дуугарснаа хуруугаараа духаа тогшин нэг юм санах шиг болоод, — Би чамд бас нэг юм авчирсан шүү! гэв.

	Өмднийхөө хармаанаас өнөөдөр Войтагаас зээлж авчирсан хуучин хөзөр гаргаж ирэв. Ширээн дээр тавилаа. Уйтгарыг нь гаргахын тулд үргэлж л арга сүвэгчилж байгаа ажээ. Хөзөр тоглож байж болох юм гэж бодов.

	— Тоглох уу? гэж асуув.

	— Би хөзөр тоглож мэддэггүй! гэж гайхширан хэлэв.

	— Зүгээр. Би чамд зааж өгье. Сурахад амархан. За харж бай! гэж хэлээд явган ширээг диван руу татаад хөзрийн хамгийн амархан тоглоомыг зааж эхлэв. Бүсгүй ар талд нь хөлөө эвхэн сууж мөрөн дээгүүр нь өнгийн их л анхааралтай харах бөгөөд түүний амьсгал нь санчгийн нь үсийг хөдөлгөсхийнэ. Павелын нүүр нь халуун оргих шиг болов.

	— За ойлгов уу? гэж асуув.

	— Ер ойлгохгүй байна. Харин чиний яриаг чагнаж суухад таатай юм гэв.

	Зааж өгөх гэж их л оролдсон боловч бүсгүй хөзрийнхөө өнгийг ч ялгахгүй, ноён боол хоёрыг ч танихгүйд Павел аргаа барав. Ер нь тоглоомд маруухан нь түдэлгүй харагдлаа.

	— Би бүр шал тэнэг амьтан гэж чамд эс хэл лүү? гэж бүсгүй хошуугаа цорвойлгон хэлэв. Тэгснээ хөзрийн зургийг сонирхож сууснаа бундангийн ноёныг заагаад

	— Хараач! Энэ чинь Шабата гуайтай яасан адилхан юм бэ? Ийм унжсан сахалтай хүн шүү дээ! гэв.

	— Би тэр Шабатаг чинь яаж таних бил ээ? гэв.

	— Манай тэнд байдаг махны дэлгүүрийн эзэн байхгүй юу! Нээрээн чи яаж таних вэ? гээд инээснээ:  жигтэйхэн том гартай. Биллиард хамгийн сайн тоглодог байсан юм. Тэгээд өөрийгөө биллиардын аварга гэж боддог байсан болов уу? Энэ муухай амьтан чинь юу юм бэ? гэж хөзрийн хар хүнийг зааж, — Арслан гэхэд арслан биш. Муур шиг сахалтай байж хүн шиг нүдтэй! Пах, яасан муухай амьтан бэ! гэв.

	Павел бүсгүйг хөзрөөр тоглуулж сургана гэсэн оролдлогоо бүрмөсөн орхиж, цөхрөнгүй гараа дохиод: 

	— Ерөөсөө больё! Эмэгтэй хүн хөзөр тоглох ч гэж дээ! гээд хөзрөө цуглуулж хамаад хармаандаа буцааж хийв.

	— Чи надад уурлаж байна уу? гэж бүсгүй асуулаа.

	— Юунд тэр бил ээ? гэж гайхав.

	— Тэртэй тэргүй би хөзрөөр ганцаараа яаж тоглох юм бэ? гэж хэлэв.

	— Нээрээ ч тийм юм даа! гэж хэлээд дотроо инээд нь хүрч толгойгоо маажив.

	Гадаа бүрий бууж тасалгаанд нэлээд харанхуй болсон ч гэрлээ асаасангүй. Өөдөөс харсан байшингийн торон хөшигтэй нэг цонхноос бүдэг шар гэрэл гялбана. Хаа нэгэнтээ радио хүнгэнэх чимээ сонсогдоно. Хуучин байшингийн энэ өнгө, чимээг Павел сайн мэддэг байжээ. Дээрээс алхны чимээ сонсогдов. Энэ бол гуравдугаар давхарт саяхан гэрлэсэн хоёр гэрийнхээ тавилыг засаж байгаа хэрэг. Нөхөр нь элдэв хуучин мод цуглуулж өөртөө гэрийн тавилга хийж байгаа хэрэг ажээ. Бүр дээр дээврийн доорх тасалгаанаас гитарын дуу, намуухан дуулах чимээ сонсогдов. Саявтар эхнэр нь орхиод явчихсан дээр суудаг зураач уйтгараа гаргаж байгаа нь энэ. Хуучин байшингийнхан тэр хүүхнийг их л буруушаацгаана. Ёстой больчихсон амьтан! гэж нэг хэсэг нь ярина. Аргагүй шүү дээ! Нар салхины зоргоор халж хөрж байдаг тийм орцонд тосон будгийн үнэр үнэрлээд л насаа барна гэдэг юу гэсэн үг вэ! гэж нөгөө хэсэг нь өмөөрнө. Янз бүрийн л чимээ, зүйл бүрийн л яриа.

	Энэ бүхний дээр анир чимээгүй шөнийн тэнгэр дүнсийнэ.

	Тэр хязгааргүй уудам огторгуйд одод шунгинан харваж байгаа нь Павелд дуулдах шиг болно.

	Залуу босож цонхны дотуур цаасан хөшгийг буулгахаар явтал бүсгүй зогсоож: 

	— Павел аа! Чи айдаг уу? гэж бүсгүй асуув.

	— Юунаас тэр вэ?

	— Юм бүхнээс... Бидний хүрээлж байгаа энэ бүхнээс.

	Юу гэж хариулахаа мэдэхгүй эргэлзэв.

	— Үгүй, айдаггүй гэв.

	— Би бол үргэлж айж суудаг.

	— Чи юунаас айж байгаа юм бэ? Огтоноос уу? Тэгвэл би хавх тавья л даа! гэж дэмий л хөгжөөхийг оролдов.

	— Чи намайг битгий шоол. Надад чамаас өөр бодсон санаснаа хэлчих хүн алга. Энэ айдас миний дотор үргэлж байна. Өөр юм бодож ч байсан, инээж баясаж ч байсан энэ айдас надаас салахгүй юм. Голд орчихсон юм шиг санагдаад байна...

	— Чулуу амьгүй болохоор айдаг гэж юу байдгийг мэддэггүй юм гэнэ билээ гэж манай аав ярьдаг юм даа.

	Павел цонхныхоо цаасан хөшгийг татаад ширээний дэнг асаав. Дэнгийн бүдэг гэрэл бүсгүйн царайг гэрэлтүүлэв. Хүүхэн гэрлээс айсан мэт нүдээ анивчин байхыг хараад сэтгэлийг нь сэргээх гэж шог үг хэлж үзэв. Хэрэг дээрээ түүний бодлоос айж байгаагаа далдлахын тулд ямар нэгэн юм ярьж байжээ.

	— Хонгор минь! Үзэсгэлэнт Капульети минь! Аав тань муу Монтеюкиг зүхсээр л байна уу? гэж тоглоом наадам болов.

	Гэвч бодолдоо автагдсан бүсгүй түүний тоглоом наадмыг ойлгосонгүй бололтой.

	— Үгүй ээ. Зүхэх арга ч байхгүй. Тэр чинь Терезиний хорих лагерьд байгаа. Тэр маань... гэж үгээ таслав.

	Хүн ийм юм бодож байхад би тоглоом хийх гэж оролдож байдаг, мөн таарав аа? гэж ичсэндээ нүүр нь халуун оргив. Гэвч хүүхэн гомдоогүй, ердөө бодож байсан бодит зүйлээ хэлсэн бололтой. Павелыг хараад ёозгүй инээмсэглэж байв. Павел бүсгүйд ойртон сууж анхааралтай харлаа.

	— Чи яагаад намайг ингэж шинжлээд байгаа юм бэ? Тоохгүй байна уу?

	— Тоолгүй яах вэ. Нээрээ шүү!

	— Тэгээд би чамд ямар харагдаад байна? гэж шалгаав.

	Өөрийнхөө бодлыг яаж хэлье дээ гэсэн шиг Павел хэсэгхэн зуур бодлогошров.

	— Чи бусад бүсгүйчүүдтэй адилхан юм аа! гэв.

	— Яагаад тэгж бодож байгаа юм бэ? Яагаад би бусадтай адилгүй байх учиртай бил ээ? гэж гайхан асуув. Тэгснээ нүдийг нь харвал гэнэт ойлгосон байртай Павел руу огцом эргээд: 

	— Би еврей хүн болохоор бусдаас өөр байх ёстой юм уу? гэж асуув.

	— Үгүй ээ. Би ерөөсөө тийм юм бодоогүй гэж сандран хэлэв.

	— Би мэднэ. Биднийг бусдаас өөр гэдэг. Биднийг том хамартай гэж ярьдаг...

	Павел түүний үгийг уцаарлангуй тасалж, тэнэг... хүмүүс тун хорон санаатай байдаг гэж хэлээд үсээ илэв.

	Залуу босож тасалгаа дотор нааш цааш алхлав. Ичиж, өөртөө уцаарласнаас болж зүс нь улайжээ. Эргэж хартал бүсгүй яг л тэр газартаа урьдын адил хоёр гараа өвөр дээрээ тавиад хөдөлгөөнгүй сууж байлаа. Зүс нь харин нэлээд баргар байна. Павел өөртөө зэвүүцэж хөмхийгөө зуув. Хар тэнэг! Юу гэж дэмий юм чалчина вэ?

	Тэссэнгүй, санаа алдав.

	— Эстер, би чамд юу гэж...

	Бүсгүй түүний өөдөөс харж ядарсан шинжтэй инээмсэглэв. Тийм ээ, би мэдэж байна гэж нүд нь хэлэх шиг боллоо. Балчир хүүхэд насанд хүрсэн эмэгтэйтэй ярьж байгаа мэт өөрт нь санагдана. Гэвч тэрхэн зуур зүрх сэтгэлд нь бүсгүйг хайрлах хайр дүүрчээ. Өрөвдөх баярлах сэтгэл зэрэгцэнэ. Сэтгэлийн хүчтэй хөдлөл болж байна. Эстер! Яаж хэлэх вэ? Юу болж байгааг ч өөрөө ойлгохгүй байна... Хашхирмаар санагдавч биеэ барилаа.

	— Яагаад чи дуугарахгүй байна вэ? Яриач! гэж сөөнгө дуугаар хэлэв.

	Гэнэт ухасхийн бүсгүйн хоёр мөрнөөс барив. Чухам юу болж байгааг өөрөө ч мэдсэнгүй. Бүсгүй дүнсгэр хөдөлгөөнгүй хэвээрээ. Түүний сэтгэл дотор нь байгаа эмгэнэл гунигийг арилгая гэсэн бодолд өөрийн эрхгүй хөтлөлөө. Бүсгүй огт дуугарахгүй ч гэсэн хүчтэй эсэргүүцэл үзүүлсээр байв. Ихээхэн хүчилсний эцэст бүсгүйг нааш нь эргүүллээ. Уруулаа тас жимийсэн нүүрэнд нь ямар нэгэн хөдөлгөөн байсангүй. Урт сормуустай эгц хараад байгаа нүдэнд юу ч харагдахгүй байгаа шинж илэрхий бөгөөд бодол санаа алс хол хэсүүчлэн яваа нь илэрхий байлаа. Бүсгүйн нүдний харц Павелын харцаас зайлсхийнэ. Гэвч Павел тэр бүхнийг ухамсарлахгүй байгаа бололтой. Тэр ч байтугай чухам юу хэлж байгаагаа ч мэдэхгүй байлаа. Павел үг хэлж байгаа биш, амнаас нь өөрөө урсан гарч байгаа мэт байлаа.

	— Эстер! Битгий уйл л даа! Чи уйлах учиргүй сэн...

	Павел бүсгүйг үнслээ. Тун ч эвгүйхэн, хүүхэд шиг үнсэв. Бүсгүй уруулаа тас жимийж нүүрээ буруулсаар байгаа ч Павел туйлбартай зүтгэсээр уруул дээр нь үнслээ.

	Бүсгүйн бие гэнэт суларч эсэргүүцэхээ болиод хамаг биеэрээ хүүд наалдав. Павел түүнийг хоёр гараараа тэвэрч уруул дээр нь чанга чанга үнсэнэ.

	Энэ эцэс нь үү?

	Үгүй. Эхэлж байгаа нь энэ. Үүнийг хоёулаа сайн мэдэж байлаа.

	Эргэн тойронд нэг л хачин нам гүм. Хэлж байгаа үг алсаас ойртсоор байв. Хуучин байшин тайван биш ч гэсэн нойрсжээ. Гэвч тэр хоёр залуу сэрүүн байлаа. Яасан анир чимээгүй нам гүм бэ? Хажуугийн тасалгаанаас шоржигнох дуун сонсогдоно. Бодвол оготно гүйж яваа биз ээ...

	— Чи яах гэж намайг үнсэв? гэж бүсгүй асуув.

	Мөрөө хавчлаа. Үг дуугүй босон сууж бүсгүйг харав. Урагш буусан тас хар үс нь цонхигордуу царайг нь тодхон эмжсэн тунгалаг хар нүдээрээ Павелын өөдөөс ямар ч уур хилэнгүй ширтэж байлаа. Нүд нь тайван талимаарна. Харин тэр нүдэнд асуулт байна. Яльгүй үл мэдэгдэх инээмсэглэл ч харагдах шиг болов.

	— Би... Би чамд хайртай болжээ. Чи үүнийг мэдэж байгаа шүү дээ! Би чамд хайртай! Чи итгээч, Эстер!

	— Чи яах гэж үүнийг надад хэлэв?

	— Би чамд үнэнийг хэлж байна. Үүнд муу юм юу байгаа юм бэ?

	— Муу юм байхгүй. Гэвч чи үүнийг хэдийд мэдэв? 

	— Чи үүнийг заавал мэдэх гээ юу?

	— Зүгээр сонирхсон юм...

	— Би хэлж мэдэхгүй байна. Үнэхээр хэлж мэдэхгүй байна. Чамтай анх уулзсан цагаас ч эхэлсэн байж мэднэ, эсвэл чамайг хомхойрон юм идэж байхыг чинь хараад ч тэгж бодсон байж мэднэ. Өчигдөр өглөө чамайг унтаж байхад чинь үнсэх сэн гэж их бодлоо. Гэвч чамайг сэрээчих вий гэж болгоомжилсон. Би гэж ерөөсөө бүтэлгүй амьтан! Чухам хэдийд энэ бүхэн эхэлснийг мэдэхгүй байна.

	Павел гайхширан сууна. Хоёр гарынхаа хурууг салаавчлан алга хавсран хайвгануулбал хурууны нь үе нужигнан дуугарна. Дараа нь аятайхан суниаж гэмшсэн шинжтэй инээмсэглээд: 

	— Чи надад уурлаж байна уу? гэж асуулаа.

	Бүсгүй толгойгоо шийдмэгхэн сэгсрэв. Өвдгөө нугалан хоёр гараараа тэвэрч суугаад хүүг анхааралтай харав.

	— Юу ч надад нэмэр болохгүй ээ!..

	— Яагаад?..

	Павел бүсгүйн нүд рүү ширтээд өөрийнхөө асуултын утгагүйг ойлголоо. Хоёр хар нүд гялалзан байлаа. Бүсгүй мөрөн дээр нь гараа тавив. Бүсгүйн гарыг мэдэрч өөрийн эрхгүй нүдээ анив. Павелын уруул дээр үнсэхэд хүүхэд шиг инээж баярласандаа бүсгүйг бүхий л хүчээрээ тэвэрлээ.

	Бүсгүй санаа алдаж: 

	— Ай даа, чи мөн... Би ч гэсэн... чи үүнийг мэдэхгүй байна гэж үү? Би ч гэсэн чамд хайртай болж, чи мэдэж байна уу? Юу ч болбол болог! Павел аа! Би чамд хайртай!

	Хайр дурлал бүхэн өөрийн түүхтэй байдаг. Тэр түүх асар богинохон байж болно. Жижигхэн шоонд багтаасан түүх гэж хэлж болох биз ээ. Тэр түүхэнд өсөлт, бэхжилт гэж байна. Налайсан энгэр ч гэж бий, эгц нуруу ч гэж бий. Тэр түүхэнд бороо ч бий, цас ч бий.

	Павелыг гэрийн зүг явж байхад шөнийн харанхуйд гудамжнууд гэрлээр дүүрэн байх шиг санагдав. Гэтэл тийм биш тэр гэрэл гэгээ түүний зүрх сэтгэлд л байгаа ажээ. Харин эргэн тойрон нь хав харанхуй. Чухамхүү түүний дотор сэтгэлийн тэр гэрэл гэгээнд асар их эрч хүч байна. Бүсгүйтэй танилцахаас өмнө байсан туранхай, хэнээс ч ялгаагүй, ердийн тэр залууг өөрөө өрөвдөх шиг болов. Тэр Павел чухам яаж амьдарч байсан юм бэ? Ер нь амьдарч байсан юм уу? Сургуульдаа явж, элдэв ном уншиж, амьдралаас ямар нэгэн зүйл хүлээж, ямар нэгэн зүйлийг мөрөөдөж, найз нөхөдтэйгөө жирийн нэг нөхөрлөж явсан биз ээ. Тэр бол огт өөр Павел байсан юм.

	Гэртээ иртэл бүх л явдал урьдын адил давтагдав. Павел хоолны ширээн дээр өлгөөстэй чийдэнг гөлөрнө. Эцэг эх хоёр нь өөдөөсөө харан үг дуугүй сууна. Хажуугийн авдар дээр радио намуухан хүнгэнэнэ. Түүний долгио хайгуулчийн даравч дээр «Гадаадын радио нэвтрүүлэг сонсвол алах хүртэл ял шийтгүүлнэ гэдгийг бүү март!» гэсэн үг үсэгтэй пайз зүүлттэй байна. Ээж хуучирсан уранхай оймс нөхөж сууна. Ээжийн тэр оймс нөхдөг модон хэвээр багадаа их л тоглож байж билээ. Энэ хоёр хөгшин хоорондоо ярилцаад нам тайван байхаар тохиролцжээ. За, яах вэ. Би ч бас тийм байж болох юм. Идэх юм эрэлхийлж баахан эргэлдэв. Харин уух юм эрж жижиг данхны тагийг тархийтэл дуугаргахад аав,

	— Павел аа! Бидэнд хэлэх юм чамд алга уу? гэж асуув.

	Цай уусан аягаа ширээн дээр тавьж толгой сэгсрэв.

	— Хэлэх юм алга даа... гэв.

	— Нас чинь арван найм хүрч байгаа ч гэсэн байдал чинь зүүдэн өвчтэй хүн шиг болж. Элдэв хэрэгт холбогдох вий гэж бид санаа зовох юм. Орчин тойронд болж байгаа явдлыг чи өөрөө сайн мэдэж байна. Ийм үед ер нь гэрээс гарахгүй суусан нь дээр биш үү?.. гэв.

	Хүүгийнхээ харцыг ажиглаад эцэг цааш нь үргэлжлүүлсэнгүй. Хүүгийн харцанд түүний үгийг эс зөвшөөрсөн, илчлэн хэлэхгүй байгаа боловч эрс зөвшөөрөхгүй байгаа шинж илэрхий байв.

	— Надаар яах гээд байгааг чинь ойлгохгүй байна гэж Павел хэлээд босов. Дахин нэг үг хэлэлгүй өрөөнийхөө хаалгыг түлхэн ороод арай чангадуулчхав уу даа гэмээр хаалгаа тасхийтэл хаав.

	Хоёр хөгшин гал тогооныхоо тасалгаанд суугаад үлдэв. Ээж нь оймс нөхөж байсан модон мөөгөө ширээн дээр тогхийтэл тавьж нүднийхээ шилний хүрээн дээгүүр өвгөнөө үг дуугүй ширтэнэ.

	Эцэг нь ч унтахаар шийдсэн бололтой босов.

	— Манай Павел худал хэлж сураагүй байна. Худал хэлэхийг ч хүсэхгүй байна. Арай л сураагүй байна даа гэж өөрөө өөрөөсөө асуугаад хариулж байгаа мэт хэлэв. Гайхширсан байдлаар мөрөө хавчиж уншиж байсан номоо хаав.

	 

	 

	— 5 —

	Тэр өдрүүдэд зарим нэг зоригтны зүрх сэтгэлд уур хилэн хадгалаастай байсан бол ихэнх хүмүүс айх эмээхээс өөр зүйлийг мэдэхээ больсон байжээ. Хүмүүсийн сэтгэхүйг хүнд хөнжилдөө дарагдан хар даран зүүдэлж байгаа өвчтөний байдалтай зүйрлүүштэй. Тэр аймшиг хүнээс нэг ч алхам холдохгүй байв. Арьсан дор нь шургаж, зүрх сэтгэлд нь шингэжээ. Хоол идсэн ч, унтаж байсан ч, янаг гэргийгээ тэвэрсэн ч, үр хүүхдээ бүүвэйлсэн ч тэр аюул түгшүүр эс холдоно.

	Гудамжны дуу дамжуулах хоолойноос ч цуурайтаж, сонин хэвлэлийн хуудаснаас ч үргэлж үзэгдэнэ.

	— Чи юунд бодлогоширно вэ? гэж Павелыг духаа үрчийлгэн бодлогошрон суух болгонд асууна. Павел орчиндоо болж байгаа бүхнийг ийнхүү үе үе умартаж гүн бодолд дарагдана. Тийм үеэр бүсгүйн дуу хоолой алсаас дуулдах шиг болно.

	Сурсан дадсанаараа алгаараа хацраа илж бүсгүй өөд харж арга барсан байдалтай инээмсэглэн

	— Элдвийн хэрэггүй зүйл бодогдох юм. Өдөр тутмын л явдал... Онцын чухал гэхээр юу байх вэ дээ гэж хариулна.

	Гэвч ийм хариултаар бүсгүйг хуурч сэтгэлийг нь тайтгаруулах горьдлогогүй гэдгийг өөрөө ч мэдсээр байжээ. Тийм үед сэтгэл түгшүүлсэн аймшигт бодлоос зайлан зугтаахын тулд бүсгүйг халуун хайрын сэтгэлээр тэвэрч, үнсэлтээр нүдийг нь аниулж, нүүрээ анхилам сайхан үнэртэй хар үсэнд нь далдална.

	— Юу болж байгааг, цаашид ямар гамшиг учирч болохыг чи минь мэддэг сэн бол... гэж дотроо бодно.

	Зургаадугаар сарын аагим халуун болж, цэцэрлэг талбайд цэцэг ногоо өнгө булаалдан дэлгэрээд, алтан цох хурууны үзүүр хүртэл мацан далавчаа дэлгэн нисэх нь аль ч газар оронтой адил ажээ. Гэвч байгалийн тэрхүү хэвийн байдалд нэг л үл ойлгогдох аюул түгшүүр мэдэгдсээр байх ажээ. Прага хотын Кобилис хэмээх районд байдаг буудлагын талбайгаас бууны дуу тачигнан цуурайтаж байх энэ аюултай цагт байгаль яахин ингэж нарны ивээлт гэрэлд тэжээгдэн цэцэг навчаа дэлгэрүүлэн байж зохих билээ гэсэн бодол өөрийн эрхгүй хүний санаанд орж ирнэ. Зандалчид бузар ажилдаа дарагджээ. Бууны гол төмөр хөрж амжихгүй байсан цаг аа.

	...Нууж дарагдуулсан этгээдийг мөн нэгэн адил цээрлүүлнэ...

	Үнсэлцэж байх завсраа «Би чамд хязгааргүй хайртай» гэж шивгэнэнэ. Бүсгүйн халуун амьсгал түүний уруулд хүрч байх тэр мөчид ч гэсэн түгшүүрт бодол Павелаас салдаггүй байлаа. Энгийн номхон өдий төдий хүнийг цаазалсан тухай мэдээнд хавсаргасан нэрийн жагсаалт нүдэнд нь харагдсаар байна. Тийм нэрсийн жагсаалт сонины хуудас, байшингийн хана, киноны зарлалын хажууд, нэг үгээр хэлэхэд газар сайгүй харагдана. Тэдний хийсэн хэргийн шалтгаан тун товч, ноогдох шийтгэл нь цорын ганц. Цагдаагийн байгууллагад бүртгэлгүй этгээдийг нуун дарагдуулбал — буудан ална, хорлон сүйтгэх ажиллагааг сайшаавал — буудан ална, дэглэм эсэргүүцэгчдийг дэмжвэл — буудан ална, зүй бусаар зэвсэг хадгалбал — буудан ална. Буудан ална.., буудан ална...

	— Би чамд хайртай!..

	Бурхан тэнгэр минь! Буудуулахгүй гэх шалтгаан ер нь байна уу? Эвгүй харсан ч, санаа алдсан ч, нулимс унагасан ч алуулах болж байна. Ер нь амьд явна гэдэг буудуулна гэсэн үг болж байна аа даа! Прага дахь гестапогийн албаны утас тасралтгүй хангинана. Мэдээ ч бороо асгарах мэт ирсээр байна. Мэдүүлэг ч тасралтгүй ирсээр байна. Хов жив, гүжир гүтгэлэг... хувийн тооцоо бодох, өшөө хонзон өвөрлөх явдал ердийн үзэгдэл болов. Германы эзэнт улсын төлөөний захирагчийн амийг хорлосон этгээдийн тухай ялихгүй мэдээ өгсөн хүнд өдий төдий мөнгөн шагнал амлана. Тэр гэмт хэрэгтнүүд гэгч нь хэн юм бэ? Ер нь тийм хүмүүс байсан юм уу? Тэд аль хэдийнээ амь насаа алдсан байж ч мэднэ. Энэ буун дуу ч зогсохгүй нь ээ дээ!

	Нэрс, нэрс, хаягийн жагсаалт. Тэгээд л буун дуун.

	Бас дахиад л нэрсийн жагсаалт.

	Сүүлийн үед аавын туслагч Чепек сонин уншихдаа эсэн бусын мэдээний талаар тайлбар хийхээ больжээ. Өглөө бүр сонин уншсаны дараа ёс төртэй босон зогсож, малгайгаа авч, оёдлын машины хажууд олон жил суусаар тахийсан нуруугаа бөгтийлгөн номхон зогсож амь үрэгдэгсдийн дурсгалыг хүндэтгэнэ.

	Өвгөн туслагчын энэ хүндэтгэлийг харж байгаа хэн бүхний голоор нь хүйт оргино.

	Павел нэрсийн жагсаалтыг амьсгаа даран уншина. Зурагт хуудастай зэрэгцүүлэн наасан нэрсийн жагсаалтыг уншин зогсож байхдаа өөрийн эрхгүй хармаандаа шургуулсан гараа тас зангидан шүдээ зууна. Зургаадугаар сарын илчит нар цамцыг нэвтлэн төөнөх тул ар нурууг нь даган хөлс урсана. Тэр жагсаалтаас зугтаах мэт зайлна. Гэвч маргааш өглөө босоход нь тэнд шинэ жагсаалт наасан байдаг байлаа. Наасан цавуу хатаж амжаагүй тэр жагсаалтад улам ч олон хүний нэр бичигджээ. Тэр жагсаалтыг уншиж байхад хэвлэлийн үсгийн цаанаас амь үрэгдэгсдийн зүс царай, хэдэн зуун хос нүд харагдах шиг болно. Заримдаа тэр нэрсийн дунд өөрийн нь нэр ч байгаа мэт бодогдоно. Аавын нь нэр, ээжийн нь нэр, туслах Чепекийн нэр ч байгаа мэт харагдана. Антонин Чепек оёдлын газрын ажилчин, сууцны хаяг... гэх зэргээр бичих биз. Тэдний дараа бүсгүйн нэр ч байж болзошгүй. Байг гэх газаргүй! Түүний нэр бусдынхаас онцгой харагдах зүйлгүй нь мэдээж хэрэг. Буун дуун тасхийхэд бүх нэрсийн ялгаа арилна биз!

	Энэ бүх бодолд дарагдан гэртээ дуугаа хураан суух нь улам бэрх болсоор байлаа. Эцэг эх хоёр нь улам ч сэтгэл зовнисон шинжтэй түүнийг ажиглах болсон тул аль байгаа бололцооныхоо хэрээр тэднээс зугтаах болжээ. Гэрээсээ гарахад нарны илчинд цагаан болтлоо халсан гудамж, ямар ч амьдрал хөдөлгөөнгүй гудамж л түүнийг угтана. Хүмүүсийн зүс царай аль нэг сэтгэлийн хөдлөл илэрхийлэхээ бүрмөсөн больж, амьгүй баг мэт харагдаад хүний өөдөөс эгцлэн хардаг хүн үгүй болжээ. Бодол санаагаа илэрхийлэн ярилцахын оронд үг хэлэх төдийхнөөр бие биеэсээ зайлан одох гээд байх нь их болжээ. Трамвайнуудын дугуй, тоормос үргэлж тосолгоогоор дутагдах тул тархи толгой өвдтөл ярьхиран дуугарна. Гудамжаар яваа машины дохио чихэнд чийр болно. Хоёр гараа хармаандаа хийж, хийх ажлаа олж ядсан мэт гудамжаар гиюүрч яваа туранхай залуугийн дүрс дэлгүүрийн, халтартсан том цонхны шилэнд ойж харагдана. Байшингийн орцны чийг, нийтийн жорлонгийн үнэр хамарт цохиж, нарны халуунд голын ус ч гэсэн огт хөдөлгөөнгүй болсон мэт харагдана.

	Дайнд шархдаж тахир дутуу болсон бололтой герман цэрэг хямд үнэтэй гэрэл зургийн аппарат барьж Прагын орд балгасын зургийг авахыг оролдоно. Хувь заяандаа сэтгэл нь хангалуун байгаа шинжтэй тэр цэрэг нүдээ анивалзуулан байж аппаратынхаа товчийг дарав. Тэр цэрэг энэ газар нутагт эзэн нь боллоо гэдэгт итгэл дүүрэн байгаа шинжтэй. Бодвол авсан тэр зурган дээрээ «Майне либсте Моника!2» гэж бичээд явуулах гэж байгаа биз ээ.

	Эх нутгаа худалдсан «Засгийн газар» гэгчийн гишүүд, хэсэг урвагчид урвайсан царайндаа сэргэлэн байдал үзүүлэхийг хичээн, гуншин нь барагдахгүй шинэ эздийнхээ өмнө бөхөлзөн захирангуй тушаалыг нь хүлцэнгүй сонсоно.

	Голын эрэг дээр гүүрний сүүдэрт хөмрүүлэн тавьсан завь дээр өвдгөө тохойлдон шанаагаа тулан суулаа. Хажуугаар нь явсан золбин нохой ойртон ирж өмдний нь шуумгийг шиншлэв. Огт хөдөлгөөнгүй хүнээс цочсон мэт зайлан одов.

	Германчууд тэр бүсгүйг нөгөө тасалгаанаас нь олчихвол яах вэ?

	Яах вэ? Тэнэг асуулт биш үү? Түүнд чинь хариулт бэлхэн байна! Олдог л юм бол үг дуугүй буудан ална! Тэр бүсгүйн хоргодож байгаа бяцхан тасалгаанаас нь чирч гарган буудаж алах биз ээ. Дараа нь Павелыг, эцэг эхийг нь, туслагч Чепек, дагалдан Пепек нарыг ч буудаж ална. Энэ тухай юу ч мэдээгүй найз нөхдийг нь, тухайлбал Войта, Камила, Пидя, бусдыг нь ч, ангийн нь багшийг ч өршөөхгүй биз ээ!

	Ууц нуруун дээр нь уул хад шиг том юмаар дарсан мэт болжээ. Тэрхэн зуур айхын ихээр айж, арьс махнаасаа салах шиг санагдав. Гэвч Эстер энэ тухай мэдээгүй байгаа даа. Энэ болж байгаа аймшигт явдлуудын тухай мэдэх ч ёсгүй! Энэ бүх аюул гамшгийг Павел өөртөө л хадгалж явах ёстой. Эстер энэ тухай олж мэдвэл түүний амь насанд улам их аюул учирна. Тэр бүсгүй хүүг аврахаар бүтэлгүй юм хийж мэднэ.

	Хэн ч тэр бүсгүйн тухай мэдэх ёсгүй. Харин хэр удаан түүнийг нуун далдалж болох вэ? Хэдийд Павелын тэсвэр туйлдаа хүрч энэ тухай үг алдах бол? Хөөрхий бүсгүй бяцхан тасалгааны дөрвөн нүцгэн ханыг харж суусаар галзуурвал яана? Тэгэхгүй. Эстер энэ бүхнийг даван туулж амьд үлдэх ёстой. Тэгэхгүй бол амьд явахын ч хэрэг алга. Энэ бэрх цаг хэдийд дуусдаг бол? Дайн хэдийд дуусах бол? Энэ дээрэмчид хэдийд тонилох бол Павел одоо Германы тухай урьдынхаасаа шал өөрөөр бодох болжээ. Тэднийг үнэн голоосоо занан үзэх болж тэдний эсрэг тэмцэх сэн гэж боддог болжээ. Пулемёт ч байдаг болоосой! Элдэв одон медаль зүүсэн түхгэр цээжнүүдийг сийчих юм сан! Тэднийг нэвсэртэл нь гранатаар тэсэлж, улангассан араатан шиг уралцах сан! Яах вэ? Юу хийх вэ? Яагаад хүмүүс тэдний эсрэг босож гудамжинд гарч, тэмцэлдэхгүй байна гэж цухалдан бодов. Тэгвэл олны тэр урсгалд дуртайяа нийлж тэргүүний нь эгнээнд алхлах сан! Яагаад хүмүүс чанга дуугарахаас айна вэ? Яагаад шивгэнэлдэнэ вэ? Юугаа хүлээгээд байгаа улс вэ?

	— Чепек гуай! Энэ бүх явдал хэзээ дуусдаг бол? гэж огт хайхрамжгүй асуув.

	— Юу тэр бил ээ, хүү минь? гэж цаадах нь асуулаа.

	— Яагаа вэ, энэ дайн!

	— Аан, энэ новшийн дайн уу? гэж аавын туслагч эргэн тойрноо хараад, бодлогошрон эрүүнийхээ өрвөгөр сахлыг маажлан байж хайчаа зайлуулан тавиад, — Энэ намар оросуудаас ганц жавтий хүртэх вий. За чи харж л байгаарай! гэв.

	Ээ дээ, үнэн л болоосой! Гэвч энэ пивоны газар сахидаг мэргэн маань ингэж ярьсаар хоёр жил болж байгаа хүн дээ! Хөзөр илээж дэмий ярихад ч амархан байдаг байх. Ирэх хавар оросууд фронтыг нь тас цохино. Зун гэхэд германчуудад нэгийг үзүүлэх вий. Оросын их буу гэдэг чинь шидтэй эд! Би дэлхийн нэгдүгээр дайнд явж байхдаа үзсэн. Өвөл гэхэд нэг учир бий. Наполеон байсан бол ёстой оросын өвлийн тухай германчуудад аргагүй л мэдүүлэх байсан даа. Мюнхений пивонд гэдэс нь сунасан энэ махчид оросын өвлийг яаж даах вэ! Тэрхэн зуур өвгөн туслагчын оёдлын ширээ дайны талбар болон хувирлаа. Зөөлөн метр нь Днепр гэнэ. За чи харж бай! Эднийг хүчээ тараахыг оросууд хүлээгээд байгаа юм. Энэ хавьд хүрээд ирэхэд нь л бузар саврыг нь тас цохих вий! гэж тайлбарлана. Ай даа, өвгөн туслагч нь ч энэ ширээн дээрээ вермахтыг олон удаа устгаж байгаа хүн дээ! Гэвч өвгөн туслагч зөгнөлөө уйгагүй давтсаар л байна.

	Павел сүүлийн үед сонин бүхнийг сүрхий амтархан унших болсны гол нь германчуудын хүч эрс суларч байгаа, дорнод фронтод цохиулж байгаа, германчуудыг бут цохих талаар эргэлт гарч байгаа тухай ганц ч гэсэн үг байгаасай гэж мөрөөдөж мэдээ хайх болсных ажээ. Гэвч тийм мэдээ огт олж уншсангүй. Энэ залуугийн хүсэл мөрөөдөл бүхнийг чаддаг байсан бол германчууд ганцхан мөчийн дотор ертөнцөөс арилан устах байсан биз ээ. Гэвч сонины мэдээ нь фюрерийн ялагдашгүй арми гялалзсан амжилт, ялалт хийсээр байна, большевикуудыг бут ниргэж байна, оросын галт онгоцнуудыг живүүлж байна, Япончууд Цунциньд тулж очоод байна, маршал Роммель умард Африкт аварга их ялалт хийж байна... гэх мэтийн дуусгал төгсгөлгүй бардам сайрхуу мэдээгээр дүүрэн ажээ.

	Нэг орой Войтагийнхаар ортол найз нь үзэмж муутайхан хийсэн модон хайрцагт өөрийн бүтээсэн радио хүлээн авагчийг суулгаснаа үзүүлэв. Орой шөнийн цагаар хаалга үүдээ түгжиж байгаад гадаадын нэвтрүүлэг сонсдог байжээ. Хамт сонсов. Сонссон мэдээ нь тэдний сэтгэлд найдлага төрүүлсэн боловч аавын туслагч Чепекийн зөгнөлтэй харьцуулж яахин болох бил ээ.

	Яах вэ? Сайн бодъё. Бүсгүйгээ аваад эндээс зайлдаг юм бил үү? Гэвч хаашаа явах вэ? Гэртээ ирээд жижиг тасалгаандаа ороод Европын газрын зураг гарган үзэж хөмхийгөө зуув. Би ч галзуурч байх шиг байна! Зугтаах гэнэ ээ? Хаашаа ч харсан германчуудгүй газар орон гэж үгүй болжээ. Хойд, өмнөд, өрнөд дорнодын алинд нь ч муусайн германчууд жоом, идэмхий царцаа шиг газар сайгүй сүйдэлсээр байна. Голоос нь хүйт оргих шиг боллоо. Чухамхүү одоо л юунд амьдарч байгаагаа ойлгож эхлэлээ. Чухамдаа торонд амьдарцгааж байгаа ажээ.

	«Би чамд хайртай шүү!»

	Яах вэ? Түүнийг яаж аврах вэ? Түүнтэй гэрлэе, байз! Тэгвэл тус болж юун магад. Энэ талаар тойруу замаар хүнээс сураглаж үзэв. Үгүй ээ, ямар ч тус болохгүй нь ээ! Яагаад гэвэл тэр бүсгүй одоо хүний тоонд огт орохоо больжээ. Еврей үндэстэн гэсэн бүртгэлд ч нэр нь байхгүй болсон байна. Одоо ухрах зам ч алга болсон байна. Павел өөр юу ч бодохоо байв. Аман шалгалт ойртсоор байгаа ч бэлтгэх санаа огтхон ч байсангүй. Найз нөхөдтэйгөө ч уулзахаа болив. Нөгөө хуучин байшингийн бяцхан тасалгааны хаалгыг хааяа хүн тогшиход дотор нь тэврэлдэн суугаа хоёр залуу амьсгаа даран таг чимээгүй болно. Нөхдөдөө ч хаалгаа онгойлгож өгөхөө больжээ. Сонин ч уншихаа больжээ. Оддыг сонирхохоо ч зогсжээ. Өөрийнхөө амь насыг яая гэж байгаа цагт оддын талаар сонирхох зав яаж ч гарах вэ дээ?!

	Павел, заримдаа хотын гудамжаар гиюүрэн хэсэж цаг өнгөрөөнө. Амьдрал нь гудамжинд хийсэж яваа сонины тасархайтай адил болсон байна. Гудамжны энд тэнд дэмий гөлрөн зогсох, голын эрэгт гайхширан урсгал нь үл мэдэгдэх голын ус руу жижиг чулуу өшиглөн ширтэх ажилтай боллоо. Гэнэт бороо ороход нэг байшингийн хонгилд орж борооны дуслыг ажиглана. Гудамж талбайн хогийг хамж суваг руу урсан орж байгаа булингартай усыг ширтэн зогсоно. Борооны дараах цэвэршсэн агаарыг цээж дүүрэн амьсгалавч сэргэг сайхан үнэрийг мэдрэхээ больсон байна.

	Төвөгтэй бодолдоо дарагдан орчин тойрноо ч анзаарахаа больжээ. Үүний өмнө юм бүхэн л амархан санагддаг сан. Мөн ч гэнэхэн байжээ! Бүсгүйтэйгээ хамт байсан цагт юу ч аймшиггүй мэт санагддаг байв. Гэвч түдэлгүй ийм бэрх цагт арван наймхан настай залуу хүнд амьдрах гэдэг хэчнээн бэрх болохыг ухамсарлаж эхэллээ. Өдөр тутмынхаа хоолноос илүүчлэн жижиг тогоондоо юүлж эцэг эхийнхээ нүдийг хариулан зөөж байдаг нь амьжиргаанд нь хүрэлцэхээ байв. Хэдийгээр хоёулаа өлсөж байгаа ч түүнийгээ бие биеэсээ нууна. Өлсгөлөн гэдэг чухам юу болохыг одоо л мэдэж эхэллээ. Яльгүй жаахан хүч гаргахад, тухайлбал шат өөд түргэхэн гараад ирэхэд хамаг биеэс нь хүйтэн хөлс цувна. Гар нь сулдан хөл нь ч чичгэнэх болж ходоод нь хоржигноно. Цаашид яах вэ? Гэрийн нь пин ч хоосров. Ерөөс хулгай хийж сураагүйн гадна, бас өдөр шөнөгүй хүүгээ гэж сэтгэлээ зовоож суудаг хоёр хөгшнийхөө олж ирсэн жаахан идэшний зүйлээс тэднээс далдуур зөөж чадахгүй байлаа. Ээж пингээс юм алга болохыг ч андахгүй. Тэр тутмаа яльгүй жаахан юмаар гурван амаа тэжээж байгаа өнөөгийн энэ бэрх цагт зүсэм талх, өчүүхэн дуураймал тос ч гэсэн тооцоотой л байж л таарна. Ингэж амьдарч болохгүй нь ээ! Хаанаас идэшний зүйл олж байх вэ? Хаанаас талон олох вэ? Нэг удаа махны дэлгүүртэй байсан Тереба гуайгаас гуйтал өгсөн. Дахиад гуйхад нөгөө өвгөн нь түүнд өгөх юмгүй болсон байв. Арга ч үгүй биз ээ, хөөрхий! Тэр өвгөн ямар панзчин биш дээ. Хөдөө садантай нэг сурагчаас мах, талхны талон гуйгаад авахаар тохирсон боловч цаадах нь бэлэн мөнгөөр худалдана гэсэн байв. Хаанаас мөнгө олох вэ? Шөнөжин бодол болов. Юуны түрүүнд байгаа номуудаа хуучин номын худалдаачинд аваачиж өглөө. Номоосоо хагацахад хайран боловч өөр арга Павелд байсангүй. Аажмаар бусад юмаа ч худалдлаа. Эхлээд луужин, дараа нь ноосон цамц, эцэст нь уралдааныхаа шаахайг худалдав. Цаашид майхнаа ч худалдах хэрэг гарна байх гэж бодно. Унадаг дугуй ч удахгүй биз ээ. Гэвч энэ бүхнийг аав ээж нэг л өдөр мэдчих байх даа!

	Энэ талаар ч гэсэн Павел тун хүнд байдалд оржээ. Гэртээ байвал бүр ч хэцүү. Павел минь, яачхав ийчхэв гээд л нөгөө ээж амар заяа үзүүлэхгүй. Хөөрхий ээжид буруу өгч яаж болох вэ? Шөнө дүл болсон хойно гал тогооныхоо тасалгаанд урдаа бурхны судар дэлгээд алга хавсран наманчилж, бурхан шүтээнээсээ аврал эрж байхыг Павел харсан билээ. Түүнийг хараад Павел ээжийгээ өрөвдөж уйлах дөхсөн. аявтар авга эгч Бетагаас захидал авбал, сургуулийнхаа амралтаар ирж тариа хураалтын ажилд туслаач, зуны дэлгэр цагаар ирээрэй! гэжээ. Энэ зун юу болохыг яаж мэдэх вэ? Ээж ч юм юмыг сонирхох нь бэрхтэй. Павел минь, чи яагаад хоолоо өрөө рүүгээ зөөгөөд байдаг болчих оо вэ? Хэзээнээсээ хамт сууж хоол ундаа идэж уудаг сан. Бие чинь зүгээр үү? Энэ орой болсон хойно бас л гадагш гарах гэх юм. Хаашаа явах гээд байгаа хүн бэ? Худал, худал! гээд л амраахгүй боллоо. Оройн цагаар гадуур явахдаа найз нөхдийндөө очдог гэж эцэг эхдээ итгүүлэхийн тулд худал үнэн хэлэх явдалдаа тэднийг ч татан оролцуулна. Цаадуул нь ч Павелд аль болохоор тусалж, нөгөөтээгүүр нууц адал явдлыг нь мэдэх сэн гэж зүйл бүрээр оролдоно. Гудамжаар явахдаа ч хойноос хүн дагаж мөрдөх вий гэж эргэн эргэн харж явах болов. Аав бүр ч хэцүү. Огт үл тоомсорлосон байдалтай болоод дуу нь айхтар цөөрөв. Павелтай бүр ч ойлголцохоо байсны дээр хүүгийнхээ явдлыг их л ажиглаж байгаа бололтой.

	Нэг орой Эстер лүү очиж яваад гудамжны буланд санаандгүй эргэж хартал аав нь хойноос нь ирж яваа харагдав. Хүүгээсээ хоцрохгүй гэсэн шинжтэй баруун хөл нь бага зэрэг доголсхийн түргэн алхална. Павел анхандаа зэвүүрхэж алхаагаа улам хурдасгаад сүүл сүүлдээ гүйж эхлэв. Нэг эргээд хартал аав нь ч гүйж яваа харагдав. Хөөрхий тэр доголон өвгөн, амаа ангалзуулан багтран унах шахан гүйж яваа нь тун өрөвдөлтэй харагдав. Булан тойронгуутаа нэгэн байшингийн гол хаалгаар ороод нуугдав. Хаалганы завсраар аавыгаа харлаа. Өвгөн харанхуй гудамжны дунд хааш явахаа мэдэхгүй аргаа барсан янзтай зогсож, шуухитнуулан аахилж, алчуур гарган хөлсөө арчиж эргэн тойрныг ажиглаж байгаа харагдав. Гэр бүл, ойр дотнынхоо хүмүүсийн төлөө бүхнээ зориулж ирсэн тэр оёдолчин өвгөн гэнэт хөгширч, нуруу ч улам бөгтийгөөд, айхавтар ганцаардсан мэт Павелд санагдлаа. Нуугдсан газраасаа гүйн гарч аавынхаа хүзүүгээр тэвэрч, Аав аа! гэж хашхирмаар санагдавч энэ удаад тэсэж өнгөрөөлөө. Миний хойноос үргэлж санаа тавьж, миний төлөө үргэлж сэтгэл түгшүүлж явдгийг чинь би сайн мэднэ. Гэвч би таны тэр халамж, хурц хараа, сэргэлэн ухаанаас чинь айдаг болоод байна. Ямарваа явдалд ухаалаг хандах хэрэгтэй гэж та надад сургамжлах биз. Гэвч тэр эрүүл ухаан гэдэг чинь юу вэ? Танд байна уу? Надад байна уу? Хэрэв би өөрийнхөө энэ явдлыг сэргэлэн ухааны үүднээс эргэцүүлэн тунгаавал хөөрхий тэр бүсгүйг гудамжинд хөөж гаргах л цорын ганц зам байх биз. Чингэснээрээ тэрнийхээ амь насыг хорлосон болно. Гэвч би нэг цагт тийм явдлыг өөрийгөө хамгаалахын тулд хийсэн гэж хэлэх эрхтэй юу? Түүнийг харанхуй шөнөөр оршуулгын газар нууцаар аваачин хаях хэрэг болж байна уу? Хөөрхий тэр бүсгүйг хүлээж авах өөр газар байхгүй болоод байна! Тэр бүсгүй одоо хэнд ч хэрэггүй болжээ. Түүнийг орогнуулах хүн ганцхан би л болоод байна.

	Харанхуй л түүнийг орогнуулах биз ээ.

	Тэр орой хонгилын талд байгаа хаалгыг нэг хүн туйлын болгоомжилсон байдалтай тогшив. Павел чимээгүй бай гэж бүсгүйд дохиод, ширээнийхээ дэнг унтрааж, амьсгаагаа барин суулаа. Хаалга тогшиж байгаа хүнийг дуугаар нь танилаа.

	— Павел аа! гэж аав нь дуудаж байна.

	Аав нь хаалганы цаана зогсож байгааг ухамсарласан хоёр залууд цаг гайхмаар удаан явж байгаа мэт санагдах бөгөөд зүрх нь догдлон цохилно.

	Павел бүсгүйн зүрхэн тус гараа тавив. Бүсгүйн зүрх цочмог цохилж байлаа.

	Гэвч эцэг нь оролдлогоо тийм ч амархан орхисонгүй. Оёдлынхоо тасагт орж нөгөө талын хаалгыг татаж үзэв. Ямар ч амжилт олсонгүй. Хаалгыг дотор талаас нь цоожлоод түлхүүрийг цоожинд нь үлдээжээ. Хаалганы бариул дээш доош хөдлөвч хаалга онгойсонгүй.

	Аргаа барсан эцэг түдэлгүй явсан хэр нь хоёр залуу тэр оройг тух муутай өнгөрөөлөө.

	Павел босож, явахаар болов. Тэр орой Эстер түүнийг хориглосонгүй. Павелын сэтгэл санааны байдал ямар байгааг бүсгүй ойлгосон аж. Павел хүүхний зөөлөн хар үсийг илж, инээмсэглэх гэж оролдов.

	Хариуд нь бүсгүй толгойгоо дохиж гунигтайхан инээмсэглэв.

	Павел тэр орой хоолоо л идсэнгүй өрөөндөө орж хэвтлээ. Гэвч нойр нь хүрсэнгүй. Гэдрэг харж хоёр гараа дэрлэн хэвтэв. Хүнд, төвөгтэй бодолд автагдан бие нь суларч ширээнийхээ дэнг ч унтраах чадалгүй болсон байна. Хаалга хяхнахыг сонсоод унтсан дүр үзүүлж нүдээ нээсэнгүй. Аав орж ирсэн гэдгийг мэдэж байлаа. Дутуухан аньсан зовхиныхоо доогуур аавынхаа дөхөж ирэхийг харна. Аав нь хүүгийнхээ дээрээс тонгойвол ядарч зүдэрсэн шинж түүний зүс царай, нүдний нь байдлаас тодхон мэдэгдэж байлаа. 

	Аав нь аяархан: 

	— Павел аа!.. гэж дуудав.

	Павел нүдээ аниад унтаж байгаа хүн шиг жигд амьсгалавч нулимсандаа бүгшинэ. Аавдаа дандаа үнэнээ хэлдэг боловч сүүлийн үед тэрийгээ больсондоо ичнэ. Хожим ийм болно гэдгээ мэдсэн бол анхнаасаа би чин үнэнийг ярьж юунд сурав аа?

	— Павел аа! Чи унтаж байна уу? Чи намайг сонсож байна уу? 

	Хүүгийнхээ үсийг зөөлөн салхи адил илбээд толгойн дээрээс нь тонгойсон дэнг унтраагаад өлмийгөөрөө зөөлөн алхалсаар гал тогооныхоо тасалгаанд буцан орж дэлгэсэн сониноо үргэлжлүүлэн уншив. Тэр сонины эхний нүүрэнд гашуудлын хар хүрээтэй гэрэл зураг хэвлээд доод талд нь «СС-ийн обергруппенфюрер Рейнгард Гейдрихийн амь насыг дайсан этгээд бусниулав» гэсэн мэдээг нийтэлжээ.

	Өдөр хоног галзуурсан мэт өнгөрсөөр байв.

	Дайны их нүргээн энэ бяцхан тасалгаанд бараг үл хүрнэ. Энэ жижиг тасалгаандаа сэтгэлтэй бүсгүйтэй хамт байж түүний ягаан уруулыг шимэх зуур өдөржин зүрх сэтгэлийг нь тарчлаан байдаг айдас ор сураггүй арилна. Үнэндээ Павелын амьдрал хоорондоо огт адилгүй хоёр хэсэгт хуваагджээ.

	Тэр хоёр амьдралыг хооронд нь заагласан хана мэт зүйл боссон байна.

	Энэ бяцхан тасалгаанд хоёр залуу зуны үдэш хамгийн жаргалант цагаа өнгөрүүлнэ. Тэр хоёр хайр дурлалыг гагцхүү одоо л мэдэж байсан биз ээ. Тэд элдвийг шивнэн ярилцаж, үе үе чимээгүйхэн инээлдэх бөгөөд залуу насны баяр баясгаланд автагдаж бүхнийг мартана. Тийм үед юм бүхэн хэвийн байдалтай болж, том хотын түгшүүрт амьдрал тэднээс холдон зайлаад хамгийн аюулгүй байдалд байгаа мэт болно.

	Гэвч тэр аюулгүй байдал нь хааш хаашаа таван алхам энэ бяцхан тасалгаанд нь л байгаа гэдгийг тэд мартана.

	Заримдаа огт чимээгүй сууцгаана. Харин тэд нүдээрээ ярилцсаар байна. Ийм явдал байдаг гэж би урьд өмнө ер нь бодож байгаагүй билээ. Чамтай танилцахаас өмнө би юм бүхэнд хайхрамжгүй ханддаг байжээ. Гэвч надад ямар нэгэн адал явдал тохиолдох вий гэж хүлээсээр л байдаг байсан. Арван дөрвөн настай байхдаа л би хачин тохиолдлын тухай үргэлж боддог байсан юм. Нэг мэдэхэд би нисгэгч болчихсон Номхон далайн дээгүүр нисэж явна. Тэнд би нэгэн сайхан охиныг аварч эцэст нь сэтгэлтэй болоод түүнтэйгээ гэрлэжээ гэж боддог сон. Тэр хүүхэндээ би янз бүрийн нэр өгдөг ч байсан. Бодвол үзсэн ямар нэгэн киноныхоо үйл явдлыг өөрийн болгон бодсоных биз. Инээдтэй байгаа биз? Миний бодолд тодордог байсан тэр охин чамтай огт төсөөгүй. Сүүдэр мэт л харагддаг байсан. Одоо тэр тухай эргэн санахад ичмээр ээ. Гэтэл одоо чи миний дэргэд байгаа нь шал ондоо хэрэг. Толгойгоо мөрөнд минь түшүүлэхэд үснээс чинь анхилам сайхан үнэр үнэртэх юм. Яагаад чиний үс ийм сайхан үнэртэй байдаг юм бэ?..

	Ийм үед цагийн тухай ойлголт бүрмөсөн үгүй болж, тэр хоёр хоорондоо ярилцахгүй бол дуугүй сэтгэлээрээ ярилцана. Тэд мөрөөдлөөрөө бяцхан тасалгаанаасаа гарч нарны гэгээн туяа гийгүүлсэн анхилам сайхан үнэртэй ээрэм талд бие биедээ наалдан явна. Зүлэг ногоон дээгүүр баясан гүйлдэж аясын салхи үсийг нь илбэн таална. Тунгалаг сайхан огторгуйн доор ногоорон харагдах хөндийд бүсгүйн мөнгөн хонхны дуун лугаа адил инээдэм алсад цуурайтна. Павел Эстерийг хоёр гараараа тэврэн өргөлөө. Бүсгүйгээ ногоон зүлгэн дээр эвтэйхэн хэвтүүлэн хажууд нь толгойгоо түшин хэвтэж ягаан уруул, анивалзсан нүдний сормуус, түүний цаанах мойл хар нүдийг бахархан харна. Оволзон байгаа цээжин дээр нь толгойгоо тавихад дэлхий ертөнц хэрхэн шуугьж байгаа нь дуулдах шиг болно. Тэр дэлхий ертөнц дээр хайр дурлалаар холбогдсон хоёр залуугийн зүрх цохилно. Тэр баяр цэнгэлээр дүүрэн ертөнц хоёр залууг өргөн цээжиндээ эвийлэн бүүвэйлж байна. Тэр хоёр тунгалаг сайхан усанд шумбан сэлэн зугаацна. Хүүгээс хэдхэн метрийн өмнө бүсгүй гараа даллан дуудна. Энэ бүхнийг би хаана үзлээ? Эргээрээ дүүрэн зэгстэй, гоолиг сайхан улиас дундах, эргэн тойрон ногоон зүлэгтэй тунгалаг уст тэр нуурыг би хаана үзлээ? Ер нь бидний цэнгэлийн орон хаа байдаг бол? Тэнд яаж хүрэх вэ? Чухам тэндээ яаж хүрснээ мэдэхгүй боловч тэндээс эргэж ирж байгаагаа харцгаана. Дүүрэн хүнтэй галт тэрэгний цонхны дэргэд үе тэнгийн олон залуустай чихцэлдэн зогсож, цонхны цаана байгаль дэлхий өнгө булаалдан харагдаж байгаа юм шиг бодогдоно.

	— Павел аа!.. гэж эмэгтэйн шивгэнэхэд сая сэхээ авбал, эргэн тойрон нь нөгөө л дөрвөн халтар хана харагдав.      

	— Юу гээ вэ?

	Бүсгүй, нэгэн зүйл хэлэх гэснээ аятайхан тохиромжтой үгээ олохгүй байгаа мэт эргэлзэв.

	— Чи бүсгүй хүнтэй ойртож үзсэн үү?

	Павел гайхахдаа тохойлдон өндийж

	— Юу гэнэ ээ? Би...

	Бүсгүй нэлээд сэтгэл зовсон байдалтай ичингүйрэн: 

	— Ойртож үз ээ биз гэж бодох юм. Гэвч чи... гэж үгээ дутуу орхив.

	Ийм асуултад гэнэдсэндээ тэр даруйд нь хариулж чадсангүй. Толгой руу нь хүйтэн ус асгасан мэт бие нь хачин оргив.

	Залуу дахин гэдрэг харан хэвтэж тааз ширтээд, яагаад надаас ийм зүйл асуух болов? гэж бодлоо.

	Хэсэг эргэлзэж байснаа дургүйхэн боловч шууд: 

	— Үгүй ээ! гэж хүлээснээ, — Чи яагаад энэ тухай асууж байгаа юм бэ? гэж нэмж асуув.

	— Зүгээр. Миний сэтгэл амарлаа.

	— Яагаад тэр вэ?

	— Бүү мэд. Гэхдээ л миний сэтгэл амарлаа.

	Бүсгүй намуухан инээгээд мөрийг нь дэрлэн хэвтэж байснаа толгойгоо өндийлгөн Павелын толгойг хоёр гараараа тэвэрч уруулаа хүргэх төдий үнслээ. Тэгснээ муур лугаа адил атирч Павелын суганд эвхрэн хэвтэв.

	Сэтгэл амарсан шинжтэй санаа алдана.

	— Чи хүнтэй ойртож үзсэн үү? гэж Павел асуув.

	Бүсгүй бодолдоо автагдан түүний асуултыг сонссонгүй бололтой. Тийнхүү хариу сонсоогүй Павелын зүрхийг ямар нэгэн юмаар хатгах шиг болоод цочмогхон босон сууж харанхуй руу ширтэн: 

	— Чи хүнтэй ойртож үзсэн үү? гэж асуултаа давтав.

	Бүсгүй гайхсан шинжтэй түүнийг хараад: 

	— Үгүй ээ, үзээгүй! Чи юу гэж бодоов?

	— Би юу ч бодоогүй гэж Павел уцаардуу хэлэв.

	— Чиний сэтгэл амрав уу?

	— Тэглээ гэж үнэнээ хэлэв.

	— Чи ер нь тийм явдлын тухай бодож байсан уу? гэж бүсгүй асуулаа.

	— Юу ч гэмээр юм бэ дээ. Би одон орны судлал сонирхдог юм... Тэгэхдээ боддог л байсан. Чамаас би юу нуух вэ. Заримдаа их боддог байсан...

	— Миний тухай боддог байсан уу?

	Павелын нүүр нь халуун оргих шиг болов.

	— Чиний тухай бодолгүй яах вэ. Чи уурлаагүй биз?

	— Үгүй ээ. Би чамд сэтгэлтэй! Өөртөө байгаа бүхнээ чамд зориулах сан гэж боддог.

	— Чи сайн санаатай хүн юм аа! гэж хүү хэлэв.

	— Би жаахан айгаад л байх юм...

	— Айх хэрэггүй ээ! Би хүчилж чамайг гомдоохгүй...

	— Би түүнийг мэдэж байна. Авга эгчийнхээ гэрт сууж байхад хүү Ота нь намайг ердөө зүгээр байлгадаггүй байсан. Хорин нас хүрсэн хүн байлаа. Надад нэг удаа гараа хазуулаад ч хашраагүй юм даг...

	Павелын уур нь бадрах мэт болов.

	— Тэр чинь яасан ичгүүргүй амьтан бэ?..

	— Намайг гэртээ байхад бас нэг явдал болсныг санаж байна. Манай хичээлийн эрхлэгч гэж нэг хүн байлаа. Эхнэр аваагүй хүн байж. Бид цөмөөрөө л түүнийг хүндэтгэнэ. Намайг сургуулиас хасагдсанаас хойш дайралдаад намайг л их өрөвдөж байна гэж ярьдаг байсан. Нэг өдөр би бяцхан цөөрмийн дэргэд тэр багштай дайралдлаа. Надаас элдвийг асууж байснаа сүүлдээ намайг их л янзтайхан илж таалж эхлэв... Тэр хүн намайг чиний илдгээс шал өөрөөр иллээ... Гар нь чичгэнэн, хоолой нь ч зангираад байх шиг байсан... Тэгээд надад их эвгүй гар хүрэхэд нь босон харайж гэр лүүгээ гүйгээд явчихсан. Би түүнд гомдож их уйлсан юм...

	— Чи одоо энэ тухай битгий ярь! гэж үгийг нь таслав.

	— За за больё. Би багадаа жирийн л нэгэн охин байсан юм. Намайг хүн бүхэн л Эста нааш ир! Эста ийм ч юм аваад ир гээд л байдаг байсан юм. Харин том болсон хойно гэв гэнэт еврей гээд л үзэхээ больсон байна билээ. Олонтой битгий хутгалдаж бай, чамайг доромжлох хүн мундахгүй шүү гэж надад захидаг боллоо. Сүүл сүүлдээ биднийг ари үндэстэнтэй ойртож, харилцаж болохгүй гэдэг болсон. Чи чинь ингэхэд ари хүн биз дээ. Павел аа! Нээрээ тийм байна. Чи чинь бүр цайвар үстэй хүн байна... гэж инээн хэлээд хуруугаа үсэнд нь шигтгэв.

	Хэдийгээр бүсгүй тийнхүү толгой үсээр нь оролдох сэтгэлд нь тун таатай байлаа ч: 

	— Тиймэрхүү дэмий юм битгий яриад бай! гэж эрхэмсэг байдал үзүүлэхийг оролдон хэлэв.

	— Яадаг юм бэ? Чиний үс надад сайхан санагддаг! Гэнэт бүх юм инээдэмтэй юм шиг санагдаад явчихлаа. Ер нь өнөөдөр би инээгээд л баймаар байна. Чи бид хоёр ер нь уулзана гэж хэн маань ч бодоогүй байх аа. Чамд хайртай болсон нь миний буруу биш шүү дээ, ари үндэстэн гуай минь...

	— Чи надаар тоглож байна уу?

	Бүсгүйн санаанд өөр нэгэн зүйл бодогдов бололтой.

	— Чи бүжиглэж чадах уу? гэж асуув.

	— Чи чинь яаж байна аа? Муухан бүжиглэдэг. Би бүжгийн дугуйланд явж л байсан.

	— Намайг бүжгийн дугуйланд авдаггүй байсан. Ээж надад их гоё хувцас оёж аав маань бүжиглэхийг зааж өгсөн.

	— Би бүжигт дуртай биш. Нялуун амьтдын л зугаа. Тойрон бүжиг хийнэ гэхлээр бид цөмөөрөө зугтаагаад жорлонд орчихдог байсан юм.

	— Би бол бүжиглэх их дуртай... гэж бүсгүй хэлэв.

	— Чи тэгээд хаана бүжиглэдэг байсан юм бэ? гэж гайхширан асуув.

	— Гэртээ. Зочныхоо тасалгаанд. Гаднын хүн харахаас болгоомжлоод хөшгөө татчихдаг байлаа. Ээж маань төгөлдөр хуураар вальсын ая тоглож аав надад бүжгийн товшиц зааж өгдөг байлаа. Би амархан ч сурсан. Хөөрхий аав ээж хоёр маань намайг зугаацуулах гэж л оролдож байсан биз. Нааш, ир хоёулаа баахан бүжиглэе!

	— Чи галзуурав уу? гэж хэлж дуусаагүй байтал нь бүсгүй диван дээрээс босон харайж түүнийг хойноосоо татав. Павел дургүйхэн шиг босоод арзайсан үсээ гараараа самнан эвлүүлэв.

	— Павел минь, би их л бүжиглэмээр байна. Чи бид хоёрын бүжиглэж байгааг хэн ч харахгүй. Чамтай хамт байхдаа хэчнээн их жаргал цэнгэлтэй байдаг гэж санана гэж бүсгүй их л сэтгэл хөдөлсөн шинжтэй хэлээд, — За байз, би чамд нэг юм үзүүлье. Чи хүлээн авагчаа асаагаад нэг хөгжмийн ая олохыг бод, би одоохон эргээд ирэмз! гэж хэлээд Павелыг сэхээ авч амжаагүй байтал нь оёдлын тасагт орох хаалгыг нээж ороод гэрлийг нь асаав.

	Павел хойноос нь балмагдан харснаа: 

	— Хүүе, чи яаж байна аа? Бушуухан наад гэрлээ унтраа! гэв.

	Гэвч бүсгүйн санал дагуу цонхны дэргэд байгаа радиог асаан бүжгийн алхаанд тааруулчхаж болох ая эрэлхийлэн товчийг нь мушгина.

	Гэтэл хүлээн авагчид гашуудлын хөгжим, цэргийн алхаанд тааруулсан хэнгэргийн нүргээнээс өөр чимээ үл гарна.

	Голоор нь хүйт оргих шиг болсон тул бушуухан радиогоо унтрааж, гүнээ амьсгаа авав.

	Эргэж хараад өөрийн эрхгүй инээд алдчихав. Эстер босго дээр зогсож байлаа. Оёдлын тасгийн тасалгаанаас оёж хараахан гүйцээгүй байгаа том пиджак авч өмсжээ. Бяцхан гар нь урт ханцуйнд шингэж, мөр нь далбайн унжаад хормой нь бараг өвдөгт нь тулжээ.

	— Чи ч хадны мангаа шиг болчихсон байх шив дээ? гэж гараа алга хавсран өргөж инээв.

	— Муухай харагдаж байна уу? гэж бүсгүй их л жаргасан байдалтай инээнэ. 

	Хоёр гараараа нөгөө том пиджакийнхаа хормойноос барьж цэмцгэрдүүхэн явж дэргэд нь ирээд гүн мэхийн ёслов.

	— Ноёнтныг бүжигт урьж болох уу? гэв.

	— Болно. Гэвч би бүжгийн хөгжмийнхөө нотыг гэртээ орхиод иржээ. Хөгжимгүй бүжиглэх болсонд хатагтай та уучлах биз ээ гэж тоглон хэлэв.

	Павел тэр бүсгүйн мөрөндөө нэвсийлгэсэн пиджакийг тайлж хажуу тийш нь тавиад хүүхнийг эвгүйхэн шиг тэвэрч ямар нэгэн вальсын ая исгэрэн бүжиглэв. Ширээ сандлын хоорондуурх нарийхан зурвасаар хоёр залуу эргэлдэн бүжиглэхэд тэдний сүүдэр ширээ, диван, хана таазанд ээлжлэн тусаж элдэв хэлбэртэй болно. Бүсгүй биеэрээ налж, толгойгоо гэдэсхийлгэн нүдээ аньсхийж бүжиглэв.

	Эстерийн хөдөлгөөн туйлын шалмаг биеийн хөнгөнийг өдтэй зүйрлүүлмээр.

	Ийнхүү бүжиглэж байтал Павел бүсгүйн жижиг чемоданд хөлөөрөө тээглээд бүсгүйг даран хоёулаа диван дээр унав. Хоёулаа амьсгаадан инээсээр ажээ. Павел хоёр гараараа хүүхний толгойг тэврэв.

	— Чи бид хоёр мөн ч галзуур ч байна аа? гэв.

	— Яах вэ. Галзуурсан ч яах вэ гэж бүсгүй хариуллаа.

	Гэнэт инээдийн чимээ тасрав.

	— Эстер ээ!..

	— Юу гээ вэ?

	Павел энэхэн зуур бүсгүйн нүдийг бараг таньсангүй. Бүсгүйн нүд жигтэйхэн талимаарч саяны бүжигт халсан биед нь хүрэхэд залуугийн амьсгал тагларах шиг болов.

	Бүсгүйн цээж оволзож байлаа.

	Эстер Павелыг чанга тэвэрчээ. Хаанаас гарч ирэв гэмээр хүчтэйгээр залууг өөртөө наалдуулан тэвэрч уруул дээр нь үнсэхэд Павел өөрийн эрхгүй нүдээ аньж, ямар ч хөдөлгөөнгүй хэвтэв.

	— Павел минь, хайрт минь, намайгаа хэзээ ч битгий орхиоч! Энэ аймшигт юмнаас зугтаж чиний дотор чинь орж нуугдах сан! гэж бүсгүй шивгэнэлээ.

	Павел ч түүнийг байдаг чадлаараа тэвэрчээ. Хоёр залуугийн зүрхэнд хайрын гал нэгэн зэрэг оволзож, аль аль нь санасан бодсон юмгүй болов. Орчлонгийн бүх юм үгүй болох шиг болов. Гагцхүү хайрт бүсгүй нь л байна. Урьд өмнө танигдан мэдэгдээгүй хайрын сэтгэлд автагдан янаг бүсгүйнхээ халуун цоргисон хацрыг илсээр байлаа. Энэ зүрхний цохилж байгааг ээ? Санчгаар нь үсрэн гарах гэж тэмүүлж байна уу даа? Харин Павел бүсгүйн хөхөнд уруулаа наалдуулан байж үнсэхэд нь бүсгүй өөрийгөө хамгаалах мэт түүнийг зайлуулж: 

	— Үгүй Павел минь, болохгүй!.. Өнөөдөр болохгүй... Чи битгий намайг ингэж хараач! Гуйя... гэж хэлэв.

	Бүсгүйн нүдэнд нулимс бөнжгөнөж байхыг хараад тэврээ тавив. Одоо л ухаан санаа нь эргэн ирж байна. Далайн таталт болж байгаа адил сэтгэлийн нь хөдлөл аажмаар арилах шиг болж ичисхийснээ гэв гэнэт ганцаардсан мэт боллоо. Уйлмаар ч санагджээ.

	Аажмаар өндийн сууж халуу оргиж бадайрсан хацраа гараараа илэв. Шившигтэй юм болж байна даа гэсэн бодол дийлж би ч хүүхэд шиг загналаа даа гэж бодно. Бүсгүйн нүүр өөд ч харж зориглохгүй байлаа. Сэтгэлийг нь эзэмдэж байгаа гунигийг зайлуулах гэсэн мэт босож чичирхийлсэн дуугаар: 

	— Бүгчим байна. Цонхоо онгойлгоё! гэж хэлэв.

	Гэрлээ асаасангүй. Үг ч дугарцгаасангүй. Огторгуйн гүнд гялбах түрүүчийн ордыг Павел ямар ч сонирхолгүй уймран ширтэнэ. Сэтгэлээ илэрхийлэх үг ч олдомгүй байлаа. Айхавтар ичээд хөдлөхгүй нэг байрандаа удаан зогсоод бие нь чиллээ. Яагаад дургүйцэв. Бүсгүйн дэргэд очоод хажуугаар нь хэвтэв. Бүсгүй суганд нь шигдэн хэвтээд зөөлөн амьсгалж байна. Биеэс нь энэ хэр дулаан цоргисоор ажээ. Унтаж байна уу?

	— Их урамгүй байна уу? гэж бүсгүй харанхуйд шивнэн асуув.

	— Үгүй ээ.

	— Үнэхээр үү?

	Павел хариу хэлсэнгүй. Худал хэлэх хүсэл байсангүй.

	— Яагаад чи дуугарахгүй байна вэ? гэж бүсгүй асуулаа.

	— Юм бодож байна.

	— Юун тухай? Чи дуугараач! Битгий дуугүй хэвтээд байгаач!

	— Тийм гэж бодсон юм алга аа.

	Бүсгүй түүний биеэс жаахан хөндийрлөө.

	— Би чамд ямар гэм хийсэн юм бэ? Чи юунд надад уурлаад байна?

	— Би чамд уурлаагүй. Бүү тэгж бод! гэж үгийг нь таслав.

	— Үгүй ээ. Чи үнэнээ хэлэхгүй байна. Үнэнээ хэлэхэд би айсан юм. Дараа болъё. Тэгэх үү? Чамд ч гэсэн өөдгүй санагдаж байна уу?

	— Тийм.

	— Би чамайг гомдооё гэж бодоогүй шүү! Би ер нь хүний ачийг мэддэггүй их тэнэг хүн юм аа. Одоо чи мэдэв үү?

	— Чи мөн зовлонтой амьтан аа даа! гэж санаа алдаад, гараа явуулан үсэнд нь шургуулан толгойг нь илэв. Гэвч дурлал хайрын дүрэлзсэн гал нь унтарсныг хоёулаа ойлголоо. Бие биеэсээ ч нуух гэж оролдсонгүй.

	Эстер толгойгоо Павелын цээжин дээр тавив.

	— Чи юу хийж байгаа юм бэ? гэж Павел асуув.

	— Зүрхний чинь цохилтыг чагнаж байна. Байз, битгий хөдлөөд байгаач! Тэр! Чаддаг сан бол зүрхийг чинь үнсэх юм сан...

	— Чи ч үнэхээр солиотой хүн юм даа! Зүрх юм чинь цохилохгүй яах юм бэ?

	— Хүн үхчихвэл зүрх нь зогсчихдог юм!

	— Тэгээд юу нь хачин байгаа юм бэ? гэж гайхан асуув.

	— Мэдэхгүй. Амьсгал нь ч зогсчихдог гэдэг. Амьсгал минь зогсчих вий гэж би их айдаг юм. Хэчнээн ч бэрх байсан би өөрөө өөртөө:  Чи амьсгалсаар л байна! гэж сануулдаг. Үүнийг ухамсарлаж байхад хэчнээн сайхан гэж санана. Хүүе, хоёулаа хамт амьсгалъя! Одоо амьсгаагаа ав, гарга!.. Намайг зэрэгцээд амьсгалж байна гэж бод!..

	Павел өөрийн эрхгүй бүсгүйн хэлснээр гүнзгий амьсгалахад нь үнэхээр дотор нь онгойх шиг боллоо. Би ч бас галзуурч байх шиг байна гэж бодов. Эстер минь амьсгалаад бай! Хэзээ ч битгий амьсгаагаа зогсоогоорой! Миний төлөө амьсгалж байгаарай! Павел босож цонхоо хаав.

	— Цонхныхоо хаалтыг битгий буулгаарай. Би одод тэнгэрийг хармаар байна. Энэ тасалгаанд шөнө бүр нүхэнд байгаа юм шиг санагддаг. Би харанхуйг үзэн яддаг юм гэж бүсгүй хэлэв.

	— Би ч бас адил.

	Цонхныхоо хаалтыг буулгалгүй эргэж диван дээрээ ирж хэвтээд тамхи асааж зуув. Тамхины улалзах гал голын усны мандалд хөвж байгаа хөвүүр шиг чичгэнэнэ. Зүүн гараараа бүсгүйг тэврээд жирийн амьдралын явдлын тухай бодохыг оролдов. Нэг мэдэх нь ээ үхлийг үзэж ядаж байгаагаа ухамсарлалаа. Яагаад заавал үхлийн тухай бодох болов. Энэ хөөрхий бүсгүйг газар бүр хүлээж байгаа биш үү? Харин Эстер түүнийг мэдэхгүй байна.

	— Дайн дууссан хойно миний гэргий болохоос өөр юу хийе гэж бодож байна? гэж асуув.

	Бүсгүй түүнд улам наалдаж хэвтэв.

	— Чиний гэргий болно гэж үү, Павел аа?..

	— Тэгэлгүй яах вэ. Юу нь хачин байна? Чи итгэхгүй байна уу?

	— Итгэж байна. Харин өөр хүнд бол итгэхгүй. Надад өөр ойр дотно гэх хүн байхгүй. Гэвч нэг л хачин санагдаад байх юм. Хэдийд чи надтай гэрлэх юм бэ? Чи ер нь надаар яах юм бэ? Энэ дайн дажин дуусчихвал чи надад хайртай хэвээрээ байх уу? Хэрэв энэ бүхэн байгаагүй бол чи бид хоёр танилцах ч үгүй, бие биедээ хайр дуртай ч болохгүй байх байсан биз ээ. Яаж мэдэх вэ? Чи бид хоёр гудамжинд дайралдлаа гэхэд намайг анзаарах ч үгүй өнгөрч болох шүү дээ...

	— Яалаа гэж дээ! гэж хэлээд нүүр нь улайв.

	— Энэ бүхэн надад их л сонин санагдах юм. Чи бид хоёр өөр өөр ааш зантай. Чи бол их томоотой хүн...

	— Би ийм байгаагүй юм аа. Харин...

	— Жаахан үглээ байсан уу? Би бол...

	— Чи бол ёстой догшин охин байна.

	— Аав ч намайг тэгж хэлдэг байсан юм.

	— Тэр, миний зөв байгаа биз дээ? За тэр ч яах вэ. Би чамд үнэн голоосоо хайртай болжээ. Би өнө хүртлээ ямар ч хүнд ийм хайртай байж үзээгүй юм.

	— Надтай хамт байхад чамд сайхан байдаг уу?

	Юу гэж хэлэхээ мэдэлгүй эргэлзэв. Ингэж ярих нь ном сударт гардаг шиг арай л амьдралд тохирохгүй байгаа мэт санагдав.

	Гэвч толгой дохилоо. Бүсгүй түүний хүзүү мөрийг илэв. 

	Толгойгоо хажуу тийш нь болготол тэр хоёрын харц тулгарлаа.

	— Чамтай хамт байхад би ёстой жаргалтай байдаг! гэж бүсгүй хэлэв.

	Павел хоёр гараараа шанаанаас нь тулж уруул дээр нь үнслээ.

	— Надад ч гэсэн таатай байна. Харин чи миний асуултад хариулсангүй шүү дээ. Энэ бүх явдлыг дууссаны дараа чи юу хийх вэ?

	— Би юү? Бүжигчин болно. Бүжиг хүнээс их хөдөлмөр шаарддаг нь үнэн. Би энэ дэмий өнгөрөөсөн цагаа нөхөн гүйцээж чадна. Би гэртээ бүжиглэж байсан. Заримдаа ширээний бүтээлэг авч нөмрөөд бүжиглэдэг байлаа. Аав минь намайг шоолж инээдэг сэн. Бүжиг хийнэ гэдэг чинь бас сэтгэл дагадаг юм шүү! Би хөгжөөнтэй байхдаа хөгжилтэй бүжиг хийдэг, уйтгартай байхдаа гунигтай бүжиг хийдэг байсан. Нэг өдөр ээжтэйгээ «Бүжгээс бүжигт - Үлгэрээс үлгэрт» бүжгийн жүжиг үзсэн. Том театрт бүжиглэх сэн гэж мөрөөддөг. Ганцхан дэнгийн гэрэлд бүжиглэх сэн. Дараа нь хүмүүс алга ташна. Би мэхийн ёсолно. Дараа нь нэг газар эрүүл агаарт зугаална...

	— Тэнд чинь би хүлээж байна. Чамайг ирэхээр чи өнөөдөр ёстой сайхан бүжиглэлээ гэж хэлнэ.

	— Тэгээд хоёулаа хүний сийрүүн нэг газар очно. Чи салхинд дуртай юу?

	— Дуртай. Ялангуяа намар цагт, модны навч унаж байхад их сонин байдаг юм. Ер нь намар цаг сайхан шүү. Цаанаа л нэг тайван налгар байдаг юм.

	— Чи юу хийе гэж боддог вэ? гэж бүсгүй асуув.

	— Би юу? Суралцахгүй юу. Надад хийх ажил их байна.

	— Одон орныг судлах уу?

	— Чи яаж мэдээв? гэж гайхав.

	— Би таасан юм аа.

	— Тэгээд би оройн цагаар одон орныг судлах ордонд очно. Аварга дурангаар оддыг ажиглана. Би нэг удаа үзсэн. Хязгааргүй сонин байдаг юм. Би бага байхдаа хөдөө суудаг авга эгчийндээ айлчилж очоод шөнө болохоор өвсний бухал дээр гарч хэвтээд огторгуйг ажигладаг сан. Тэгж байтал чинь газраас хөндийрөөд сансарт нисэж яваа мэт санагддаг. Замдаа од мичидтэй дайралдаж, тэднийг мэндчилэн явна гэж бодогдоно. Сарыг удаан ажиглаад байхад хавтгай биш бөмбөрцөг хэлбэртэй гэдэг нь аяндаа мэдэгдэнэ. Тэр бүхнийг судлахад тооны ухааныг их мэддэг байх хэрэгтэй болдог...

	Павел орчлонгийн олон эрхсийн тухай хэчнээн их зүйл мэддэгийг сонсоод бүсгүй гайхлаа. Павел түүнд одод, нар ба нар шиг өөр ертөнцийн тухай аварга том гараг Ангарын тухай, одод ертөнцийн хөдөлгөөнт байдлыг нотолсон Чехийн Кеплер гэдэг эрдэмтний тухай маш их зүйл ярьжээ. Түүнийг нь тэр бүсгүй ойлгож байгаа эсэхийг огтхон ч бодсонгүй. Гэвч бүсгүй түүний ярьсан зүйлийг маш анхааралтай сонсжээ. Суганд нь атиран хэвтэж түүний ярьсан зүйлийг бишрэн сонсохын зэрэгцээ энэ залууд хэчнээн их хайртай байгаагаа бодсоор байв.

	— Чи тэр однуудаа бүгдийг нь надад үзүүлээрэй! гэв.

	— Тэгэлгүй яах вэ?

	— Чи шинэ гараг ч нээж магадгүй юм. Тэгвэл түүнийгээ миний нэрээр нэрлээрэй! Тийм шинэ гараг байх болов уу?

	— Шинэ од нээнэ гэдэг чинь тийм ч амархан ажил биш дээ, хонгор минь! Заримдаа, хэдэн арван жилд ч олдохгүй байж болно.

	— Жишээлбэл тэр харагдаад байгаа тэр тодхон одыг юу гэж нэрлэдэг юм бэ?

	— Түүнийг Вега гэдэг юм. Тэнд харагдаад байгаа тэр оддыг Лира гэдэг юм.

	— Хачин нэртэй байдаг юм байна.

	— Бүр дээр үед оддыг тэгж нэрлэх болжээ. Эртний хүмүүст тэр одод тэгж харагддаг байсан байж болох юм. Чи ер нь Лира гэдэг хөгжим үзсэн үү?

	— Үзээгүй.

	— Тэгвэл аргагүй шүү дээ.

	— Тэгээд чи үзсэн юм уу?

	— Би юү? Би... би ч үзээгүй л дээ.

	— Тэгвэл арга байж уу... гэж хэлсэн үгээр нь амыг асуугаад уруул дээр нь үнсэв. 

	Тэгээд тэнгэрт байгаа оддыг даллан: 

	— Вега, Лира одод сайн байцгаана уу? Би Эстер байна. Тэр хараач! Павел аа, над руу нүдээ ирмэх шиг боллоо. Энэ ододтой чинь хар хүнтэй ойлголцдогоос илүү ойлголцож болмоор юм байна. Эд чинь хүмүүсийг бодвол алс хол оршиж байна гэв.

	Павел түүнийг тэврэн авч үнслээ. Яриа авгай! гэж дотроо өхөөрдөн бодов. Чухамхүү ийм л хөдөлгөөнтэй, хөгжилтэй, хүний санаанд ороогүй юм санаанд нь ордог, мэдэх хүслээр дүүрэн, шинэ шинэ бодлыг түргэн түргэн олж гаргаж ирээд байдагт нь хайртай байгаагаа ухамсарлав.

	— Павел аа, оддын цаана юу байдаг юм бэ? гэж асуулаа.

	— Оддын цаана уу? Огторгуйн хязгааргүй уудам...

	— Тэр бүхний цаана юу байдаг юм бэ?

	— Өөр одод, өөр ертөнц. Түүнийг галакс гэдэг юм.

	— Тэнд бурхан байх уу?

	Ирээдүйд эрдэмтэн болно гэж эрмэлзэж байдаг болохоор тийм зүйл огт бодож байгаагүйгээ одоо л мэдэв.

	— Бүү мэд гэж хэлээд мөрөө хавчаад, — Би тэр тухай ер нь бодож байсангүй. Шинжлэх ухааныг итгэдэг хүн тиймэрхүү ор сураггүй юманд итгэдэггүй. Чи бурхан байдаг гэдэгт итгэдэг юм уу? Ямар бурханд биширдэг вэ? Тэр өөрсдийнхөө шүтдэг бурханд уу? гэж асуув.

	— Би юу? Би ч мэдэхгүй. Заримдаа бурхан байгаасай гэж хүсэх юм. Сайн санаатай өвгөн байгаасай гэж боддог. Ингэж хавчигдаж доромжлуулж байхдаа очоод гомдлоо хэлэх сэн ч гэж бодох юм. Би дэмий юм ярьж байгаа биз? Гэвч бурхан байвал би юм юмнаас ингэж айдаггүй ч байж болох юм. Бурхан намайг дуудаад:  Эстер чи нааш ир! Энд чи юунаас ч айхын хэрэггүй гэж хэлдэг болоосой гэж хүсэх юм. Чи ари үндэстэн биш болохоор газар дээр байхын хэрэггүй гэж хэлээсэй гэж бодох юм...

	— Эстер, чамайг битгий тэгж ярьж бай гэж би...

	— Тийм ээ. Би санаж байна. Гэвч бурхан байдаггүй бололтой. Хэрэв байдаг бол ийм замбараагүй явдлыг зүгээр хараад сууж чадахгүй байх байсан биз ээ. Манайх ер нь бурхан шүтээнтэй айл ч биш байсан юм. Аав жилд ганцхан удаа л хурал номд очдог байсан байх. Тэгэхдээ өвөг эцгийнхээ дурсгалыг хүндэтгэж очдог байсан биз. Манай аав чам шиг шинжлэх ухаанд итгэдэг хүн байсан юм. Би ч гэсэн шинжлэх ухаанд итгэдэг. Чамайг ийм их юм мэддэг, ухаантай хүн юм гэж би их баярлаж байна.

	— Эстер, чамайг заяасан энэ ертөнцөд баярлаж байна гэж Павел хэлээд бүсгүйг энхрийлэн тэврэв. 

	Бүсгүйг үнсэж, хацар нүүрийг таалан, яриандаа уярчээ. Тэдний чихэнд нь, зүрхэнд нь өөр хэнд ч сонсогдохгүй яруу сайхан дуу цуурайтсаар байна. Павел босож цонхныхоо хаалтыг татаад бүсгүйнхээ зүс царайг харъя гэж мөрөөсөөд ширээнийхээ дэнг асаав. Бүсгүй хараастайгаа хүлээн байсан аж. Хажууд нь хэвтээд үсэнд нь нүүрээ далдлан санаанд орсон бүхнээ хэлсээр байлаа.

	— Эстер ээ, ийм сайхан бүсгүй байдагт би баярлаж байна. Эстер гэдэг од бий бил үү? Бий. Тийм од байдаг. Би санаандгүй байж түүнийг нээсэн юм. Тэгэхдээ тэнгэрт биш, цэцэрлэгт юм шүү. Чи ер нь аль гарагаас унасан юм бэ!.. Чи миний гэргий бол! Дуулж байна уу... Би эв хавгүй ярьж байгаа байж магадгүй... Би ингэж ярьж сураагүй юм шүү!.. Гэвч энэ бол миний үнэн сэтгэлийн үг! Чи миний хамгийн дотно хүн. Аав ээжээс минь ч дотно байна. Чамгүйгээр би энэ дэлхийг дүрслэн бодох тэнхээгүй болжээ. Би юмыг зөгнөн бодож чаддаггүй. Хэрэв нэгэн цагт чиний эцэг эхтэй чинь уулзалдвал:  Та бүхэнд баярлалаа! гэж хэлнэ. Чамайг үргэлж хайрлаж явна гэдгээ ч хэлнэ. Би чамд хэзээ ч хайртай байна.

	Чухамхүү энэ үед тэр хоёр залуугийн бяцхан байранд нь гаднын этгээд цонхны хаалтын гаднах уранхай завсраар шагайж байсныг тэр хоёр огт мэдсэнгүй. Тэр нүд бяцхан тасалгааны доторх байдлыг тойруулан тэмтэрч эцэст нь сандлын түшлэг дээр тохсон тод шар өнгийн даавуу тэмдэгтэй хүрэм дээр тусав.

	Тэр нүд зайлан одов.

	Хуучин байшингийн гажсан модон шатаар яваа хүний хүнд алхаа холдлоо.

	Хуучин байшин дахин нам гүм болов.

	Хараач, юм өөрчлөгдсөөр байна. Дөрвөн хананд хашигдсан энэ бяцхан тасалгаанаас гадагш өөр хүмүүс байна. Бүсгүй нам гүмд чимээ аниргүй сууж тэднийг цонхны хаалтын цаасны нарийхан завсраар гадаах хөлхөөг хэдэн цагаар ажиглана. Цонхоор эсрэг талын хуучирч харласан байшингийн хотойж байгаа дээвэр, тэр дээврийг тулсан баганатай адил зэрэгцэн ургасан сэглэгэр хоёр мод харагдана. Тэр хуучин байшинд оршин суугчдад харагдахаасаа айгаад Эстер цонхонд ойртож очдоггүй байлаа. Ингэж ч хоёулаа тохиролцсон, түүнийгээ тууштай анхаарч байхыг Павел Эстерд чандлан захидаг байжээ.

	Эстерийн орогнож байгаа байр нь бяцхан гяндантай адил ажээ. Хүмүүсийн ярилцах нь холоос сонсогдох боловч чухам юун тухай хэлэлцэж байгаа нь үл дуулдана. Эстер хэрэг дээрээ энэ байшингийн амьдралыг нууцаар харж байдаг далдын гэрч болжээ. Байшинд янз бүрийн чимээ гарна. Хүмүүс хоорондоо элдвийг ярилцана, хэрүүл маргаан хийнэ, ус гаргаж асгана, дээш доош холхино. Оёдлын тасагт харжигнах оёдлын машины чимээнд бүр дассанаар барахгүй, тэнд ажиллаж байдаг хүмүүсийг дуугаар нь таньдаг болжээ. Бүрэнхий болмогц аль нэгэн давхарт алхаар юм хадаж эхэлнэ. Нэг хүн гитар дарж намуухан дуулна. Эхийнхээ хөхийг хөхөх гэж уйлах хүүхдийн дуу ч сонсогдоно. Шөнийн цагт хажуугийн тасалгаанаас хуучирсан ханын цаг түг түг хийх, оготно гүйлдэх чимээ байнга дуулдсаар бүр дасаад анзаарахаа ч больжээ. Орогнож байгаа бяцхан тасалгааныхаа дотоод байдлыг харсаар байгаад сүүлийн үед нүдээ аниад хаана юу байгааг нь мэддэг болжээ. Анхандаа ч ганцаардлаас болж галзуурах байх гэж боддог байлаа. Заримдаа Павелын авчирсан номуудаас уншдаг байлаа. Гэвч өөрийнхөө хувь заяаг цаашид яаж дуусахыг мэдэхгүй байгаа хүн чинь номд гарч байгаа бусдын хувь заяаг яахин ойлгож чадах вэ! Заримдаа оёдлын тасагт ярилцаж байгаа хүмүүсийн яриаг анхааран чагнана. Харин оёдлын машин тарчигнах нь их тул ярианы утга учир бүрэн ойлгогддоггүй байна. Уйтгараа гаргахаар тасалгаа дахь энэ тэрхнийг янзлахдаа түүнийгээ маш нарийн нямбай хийдэг байжээ. Өглөө босоод хэд хэдэн төрлийн дасгал хийнэ. Дараа нь тасалгаагаа цэвэрлэнэ. Энэ бүхнийг хийж байхдаа ямар ч чимээ гаргахгүй байхыг хичээнэ. Хүлээх л гол ажил нь байлаа. Үе үе уйтгарлан, солиороход тун ч дөхөж байгаа мэт санагдана. Гэвч тэр байдлаа Павелд хэлдэггүй байжээ. Зовж байхад нь дээрээс нь зовлон тоочоод яах вэ дээ гэж бодно. Шүд зуугаад л тэсээд байя гэж боддог байв.

	Түрүүлгээ харж дэрэндээ нүүрээ шургуулан хэдэн цагаар хэвтэн уйлдаг ч байлаа. Үдэш ойртоход нүүр царайгаа засаж, үс толгойгоо янзлаад Павелыг хэвийн байдлаар угтахад бэлтгэнэ. Орж ирэхэд нь сэргэлэн цовоо угтаад Павелын «За, сонин юу байна?» гэсэн асуултад «Юу ч үгүй!» гэж цэрэг ёсоор номхон зогсож, ёслон хариулна.

	— Сайн байна гэж Павел ч царайгаа төв хариу ёслоод, — Сул зогс! Одоо хоолоо идэж болно. Их өлсөж байна уу? гэж асуухад нь үсээ сэгсийтэл нь толгойгоо сэгсчдэг байлаа.

	— Худлаа. Чи ямар хий үзэгдэл биш, амьд хүн шүү дээ! гэж Павел хэлдэг байжээ.

	Энэнээс илүү юм олж ирж чадсангүй дээ гэсэн янзтай ичисхийн номын савнаас гаргаж ирсэн жаал зугаа идэх юмыг үнэхээр өлссөн хүний шинжтэй тэр даруй идчихдэг нь бүсгүйн худал нэрэлхдэгийг даруй илчилнэ. Идэж байх зуураа: 

	— Ари биш үндэстэй дагина гэж байдаг болов уу? гэж асуув.

	Хүү хоосон тогоогоо далд хийнгүүтээ

	— Дэмий юм бүү яриач! Цадав уу? Би үүнээс илүү олж ирж чадсангүй. Чи битгий уурлаарай! гэв.

	Бүсгүй гарынхаа араар амаа арчаад Павелын духан дээр нь үнсэв.

	Павел нэг өдөр нарийхан урт хайрцаг сугавчлаад орж ирэв. Хөдлөх бүрийд харжигнах хайрцгийг сонирхож бүсгүй: 

	— Наадах чинь юу вэ? гэж асуув.

	Павел хариу хэлэлгүй бүсгүйн өмнө хайрцгаа тавиад илбэчин шиг хайрцгийнхаа тагийг автал дотор нь «Битгий уурла!» гэдэг тоглоом байлаа. Гэртээ энэ тоглоомоор аавтайгаа тоглодог байсан Эстер ихэд баярлав. Павелын хүүгийн замд Эстерийн хүү дайрагдан хасагдахад сүрхий цухалдан хор шар нь хөдөлж «Гайгүй ээ! Миний шоонд зургаа буусан цагт би чамд үзүүлэмз! Чи их булхайдаж байна» гэж үглэнэ. Хожчихвол Павелаар тоглоом тохуу хийж, үс толгойг нь арзайтал хорыг нь хөдөлгөнө. Харин хожигдчихлоороо уурлаж хөлөг дээр үлдсэн хүүнүүдийг авч хаялна. Павел тэгэхээс тэгэх гэж хүүхний толгой руу хоёр гараа явуулан үсийг нь арзайлгах гэтэл бүсгүй байдаг хүчээрээ эсэргүүцсэн тул хоёр залуу диван дээр ноцолдон унана. Бүсгүй ийнхүү ноцолдож байхдаа эмэгтэй хүний байдаг л арга мэхийг хэрэглэх бөгөөд Павел үе үе «Хүүе, чи яагаад маажиж байгаа юм бэ?» гэх зэргээр эсэргүүцнэ. 

	Хэсэг ноцолдсоны дараа бүсгүй Павелын тэврээс гарч: 

	— Яршиг би чамтай тоглохгүй! гэж эрхлэв.

	— За, боль боль! Би ч чамайг гуйхгүй гэж инээв.

	Дух руугаа унжсан үсийг хойш нь илбэн засах зуур Павелын өөдөөс хэлээ гаргав. Газраас шоо авч шидлээ. Хоёрын тоо буув. Зургаагийн тоо буувал сайны тэмдэг байх ёстой гэж дотроо боджээ. Дахин шидэхэд тавын тоо буулаа. Ойртож байна. Түрүүчийн шидсэнийг тооцохгүй. Одоо гурван удаа шиднэ. Гурвын тоо буув. За энэ ч яах вэ. Дасгал хийж байна гэж бодъё. Дахин шидэхэд нь нэгийн тоо, дараа нь гурвын тоо буув. Зургаагийн тоо буухгүй нь ээ гэж бодоод урам нь хугарав.

	Павел түүнийг хараад:

	— Чи ер нь сүсэгтэй хүн юм аа? гэж асуув.

	— Чамд ямар хамаа байгаа юм? гэж уцаарлан хэлснээ гэмшсэн байдлаар: — Инээдэмтэй байгаа биз. Хүн ийм болчихдог юм байна шүү дээ! Чи ер нь сүсэг бишрэлгүй хүн үү? гэж асуулаа.

	Павел толгой сэгсэрснээ шийдмэгээр: 

	— Үгүй ээ. Хөгшин чавганц биш дээ! гэж хэлэв.

	Харин өглөө бүр босохдоо баруун хөлөө түрүүлж газар хүргэхгүйг хичээдгээ бүсгүйд хэлэлгүй нуун өнгөрүүлжээ. Бодлогошрон суух зуураа шоог авч шидэв. Зургаагийн тоо буулаа.

	— Хараач, зургаагийн тоо буучихлаа. Зургаа буугаасай гэж мухар бишрэлийн үүднээс хүсээд байвал бүтэхгүй байж болно. Ер нь энэ дайн дажин нэг л дуусна даа! гэж хэлэв.

	Хүүхэн Павелыг талархан хоёр гараараа хүзүүдэн тэвэрлээ.

	Чухамхүү Павел л бүсгүйг гадаад ертөнцтэй холбож байдаг цорын ганц холбоочин нь билээ. Орой хүрч ирээд, эвгүйхэн боловч эр хүний бяртай гараар тэврэхэд бүсгүйн сэтгэл тун тайван болно. Харин Павелын эзгүй үед бүсгүй аймшигт тэр ганцаардлыг улам ч үзэн ядна. Зайлъя! Үүдийг эвдэж эндээс гарч одъё. Хаашаа ч яах вэ. Хүнтэй газар л очъё! Эцэг эх дээрээ очъё! Харин тэд маань хаана байгаа бол? Надад сайхан үгтэй урт урт захидал бичиж л байгаа даа. Тэр захидлууд нь төөрч тэнэсээр төөрөн яваад надад ирэлгүй үрэгддэг биз ээ. Гэртээ харих сан! Миний гэр гэх юу байх вэ? Харанхуй болохоос өмнө эндээс зайлъя. Чухам харанхуй л хамгаас аймшигтай санагддаг байлаа. 

	Павел орой бүр нүүрэндээ инээмсэглэлтэй ирэвч сэтгэл нь түгшүүртэй байдгийг нүд нь илчилнэ. Гэвч бүсгүй Павелын сэтгэлийн тийнхүү байнга түгшүүрлүүлж байхгүйг хичээнэ.

	Нөгөөтээгүүр өдөр ирэх тутам хоёр залуугийн зүрх сэтгэл улам ойртон дасалцсаар байгааг сайн мэдэж байлаа. Тэр хоёр одоогоор эр эм хоёр бололцоогүй байгаа ч гэсэн хагацлаас аль аль нь айдаг болжээ. Хоёр залуугийн харьцаанд шинэ зүйл бий болж байгаа гэдгийг ч мэдээд аль аль нь чадлынхаа хэрээр хойшлуулсаар байгаа ажээ. Тэр бол зайлшгүй юм гэдгийг харц, хөдөлгөөн, үнсэлт бүр нь илэрхийлсээр байлаа. Павел бүсгүйг хүндэтгэн хэчнээн чармайж сэтгэлээ барьсаар байгааг бүсгүй мэдэж гүнээ талархана. Заримдаа хоёр биеийнхээ өөдөөс харахаасаа ч айна.

	Павел сууж байснаа босож тамхи асаагаад нүүрээ илэв.

	— Чи энд удаан байж болохгүй нь ээ. Зүс царай чинь их цонхийж байна. Нарны туяанд гармаар байна. Чи яагаад дуугарахгүй байна вэ?

	— Чи өнөөдөр нэг ч удаа бугуйн цагаа харахгүй гэж надад амлахгүй юү? Нэг ч удаа битгий хар!

	— Тэр ч яах вэ. Би зүгээр л байн байн цагаа хараад сурчихсан юм...

	— Цагаа байн байн харахад чинь явах гэж яараад байгаа юм байна даа гэж бодогдоод байх юм. 

	— Яалаа гэж дээ?

	— Би ч ер нь заримдаа өөртөө ч тээр болж байгаа байх аа. Миний эрүүл ухаан дийлдэг сэн бол, чамд их хайртай биш байсан бол би эндээс аль хэдийн алга болсон.

	— Чи галзуурч байна уу? Чи болж байгаа юмыг...

	— Юу болж байгаа гэж?

	— Юу ч болоогүй. Чи минь харин тэсвэртэй байж үз! Би юу хийж байгаагаа мэдэж байна. Одоо цөөн хоног үлдэж байгаа байх. Чи тэсэж үз. Надад итгээч, хонгор минь!

	Ийм үед тэд бие биеэ улам хайрлан энхрийлнэ. Павелын тэврэлтэд хамаг янаг сэтгэлээ зориулан өөрөө ч түүнийг сэтгэлийнхээ угаас хайрлан байдаг хүчээрээ тэвэрдэг байлаа. Ингэж байх үед түүний сэтгэлд үл мэдэгдэх хүслэн оргилж, ухаан санааг нь бүрхэгдүүлнэ. Павелынхаа сэтгэл зүрхэнд нь шингэж аюул гамшиг бүхнээс нуугдах ан гэж хүснэ. Бид хоёрын хоорондын ялгаа арилж ганц хүн болоосой гэж хүснэ. Ийм байж яаж эндээс зайлан одох вэ?

	Хаалга хаагдахад бас дахиад л ганцаараа болов.

	Хүүхэн харанхуйд хөдлөхгүй хэвтэвч нойр нь хүрэхгүй байна. Чухам хэд дэх шөнөө ингэж хэвтэж байгааг ч мэдэхээ больсон байна. Зүрх нь аажмаар зогсож, цус нь эргэлтээ зогсоож байгаа мэт санагдана. Харин бодол нь ажилласаар байна. Урьдынхаа амьдралыг эргэн дурсана. Урьд өмнө түүнд амьдрал гэж байгаагүй мэт санагдах цаг цөөнгүй ажээ.

	Түүний дуртгалд юм бүхэн холилдон оржээ. Аав ээж нь, төрөлх хот нь, гэрт нь байдаг амьтдын чихмэл, хотын нь дэргэд байдаг цөөрөм, бяцхан цэцэрлэг нь цөм нүдэнд нь харагдана. Аавын зөгийн үүрүүд, ээжийн оёж өгсөн шинэ хувцас, аавын ажилладаг эмнэлэг, тэнд байдаг цагаан өнгөт тавил, өвчтөн нарыг хүлээн авах тасаг нүдэнд нь харагдах ажээ. Гэвч тэр эмч нь аав нь мөн боловч арай л залуухан болж харагдана.

	Хаалганы нь хонх дуугарахад аав хаалгаа нээдэг байв. Нэг хүн аавд ямар нэг зүйл мэдэгдэнэ. Аав дуугүй толгойгоо дохин, гарааж руугаа очоод хуучин машинаа гарган тэр хүнтэй явна. Аавыгаа айлд ороод өвчтөнийг үзэж байх зуур Эстер машин дотор хүлээж байдаг байв. Аав нь гарч ирээд тэд гэрийн зүг одно. Эстер замдаа ааваасаа юу болсныг асууна. «Тэр айлын эзэгтэй хүү төрүүлжээ» «Хүү төрөхөд их өвддөг юм уу?» «Чи яасан юманд дуртай хүүхэд вэ? Их юм мэддэг болбол түргэн хөгширдөг юм шүү» гэх зэргээр ярилцан явцгаажээ.

	Арван гурван настай байхдаа Йитка гэдэг найзтай байлаа. Аав нь зөвшөөрөхгүй байсан боловч хоёулаа нийлж ээжийгээ гуйсаар байгаад гэзгээ тайруулсан юм. Дараа шилжилтийн үе болоход өөртөө гарч байгаа өөрчлөлт бүхнийг гайхан ажиглаж, ичимхийрдэг болсон байна. Охидтой шивгэнэлдэх нь олширч хотын гудамжаар гиюүрэн хэсэх нь ч нэмэгдэв. Бас нэг хүүд сэтгэлтэй болсон байжээ. Тэр хүүг Ярослав гэх боловч бүгдээрээ л Ярек гэж дууддаг байжээ.

	Нэг анги түрүүн байсан тул анхандаа Эстерийг огтхон ч тоодоггүй байсан билээ. Харин тэр явдал хаана эхэллээ дээ? Аа, тийм! Цөөрмийн дэргэд. Эстер цөөрмийн эрэг дээр ганцаараа дуулан бүжиглэн тоглож байхад нь харчихсан юм. Ичсэндээ болоод нүүр нь үснийхээ угийг хүртэл улайгаад үг дуугарч чадахгүй зогсож байхад нь Ярек түүнийг шоолж инээж билээ. Гэвч түүнээс хойш Эстерийн гэр хавьд байн байн үзэгдэх болжээ. Тэр үед Эстер Немцовагийн зохиол «Эмэг эх» гэдгийг уншиж байсан тул нэгэн залуу анчин, бүсгүй хоёрын дурлалтай өөрийнхөө үйл явдлыг зүйрлүүлэн үзэх болсон юм.

	Нэгэн удаа түүнээс сурагч дэвтрээс урж авсан хуудсан дээр бичсэн захидал авчээ. 

	 

	«Би чамд дурлаж байна. Надтай уулзахгүй юу? Хэрэв зөвшөөрвөл чинь би нөгөө газартаа маргааш дөрвөн цагт хүлээж байя! 

	Чамд хязгааргүй хайртай. 

	Я. П.» 

	 

	гээд доор нь «Уншаад устгаарай!!!» гэж бичжээ. Тэр захидлыг нь урж хаясан боловч болзоондоо очсон байна.

	Одоо ч тэр залуу нүдэнд нь харагдсаар байна. Болзоот газартаа очиход цөөрмийн эрэг дээр байгаа саглагар модыг түшин хүлээж байжээ. Ярих зүйлээ замдаа их л сургуулилсан бололтой. Буурь суурьтай харагдахын тулд их л төв царайтай байхыг хичээнэ. Эстер болзоонд ирээгүй, зүгээр л зугаалж явна гэхэд нь хэлэх үгээ мартаж билээ. Хэлэх үгээ олж ядахдаа дэмий юм асуужээ. Та даарахгүй байна уу? Прагад очиж үзсэн үү? Гэр лүүгээ яарч байна уу?.. 

	Гэвч түүнээс хойш уулздаг болжээ. Алс хол аялах хүсэлтэйгээ ярьдаг байв. Аавынхаа эмийн дэлгүүрийг өвлөн авч эм худалдагч болох вий гэхээс толгойтой үс нь зарсхийдэг гэнэ. Тэгж амьдрахын оронд оргосон нь дээр гэнэ. Хоёулаа хамт босъё гэж санал болгоно. Анх удаа үнсэх гэж оролдоход нь анхандаа ихэд эсэргүүцсэн боловч сүүлд нь сайн дураараа бууж өгсөн билээ. Гэвч тэр үнсэлт нь Эстерт ердөө л насанд хүрэгчдийг дуурайх төдий л санагдсан байжээ.

	Нэгэн өдөр хотод нь герман цэрэг орж ирлээ. Тэр өдөр ойн захад уулзахаар болзсон байжээ. Хоёулаа дуугүй баахан явж билээ. Болж байгаа явдлыг ойлгодоггүй байв. Юу болж буйг ааваасаа асуухад аав нь охин минь, юу ч болоогүй гэж тайтгаруулдаг байжээ. Гэвч түүнээс хойших үйл явдал бүр ч ойлгомжгүй болж ирэв. Сургуулиас нь хасав. Бүжгийн дугуйланд ч явахыг хориглов. Эстер хүн хүнээс өөр мэтээр хүмүүс харьцах болов. Чи бол еврей үндэстэн шүү дээ! гэж хэлдэг хүн олшров. Еврей үндэстэн хэд хэдэн айл гадаадад дүрвэн зайлав. Тэр зайлсан айлуудын байшинг хотынхны үзэж чаддаггүй байсан хүмүүс орж эзэгнэв. Яагаад зайлсан юм бэ? Манайх бас зайлах уу? гэж ааваасаа асуухад аав нь «Бид зайлахгүй. Бидний эх орон энд шүү дээ!» гэдэг байв.

	Аавын танилууд нь зайлж яваач гэж ятгадаг байлаа. Гэсэн ч аав тэдний саналыг хүлээж авдаггүй байв. Нэгэн өдөр Прагад суралцаж байсан ах Камил нь ирж салах ёс гүйцэтгэсэн билээ. Түүнээс хойш түүний сураг гарсангүй. Байдал улам дордсоор байлаа. Йитка тэднийхээр ирэх нь улам цөөрөв. Ирвэл орой болсон хойно хойд хаалгаар нь нууцгайдуу орж ирдэг боллоо. Тэд цэцэрлэгт буй бяцхан сэрүүн асарт сууж ярилцана. Эстер зовлонгоо тоочин уйлахад нь Йитка, бүү уйл, удахгүй хэвийн болно гэж тайтгаруулна. Эстер бас түүнээс сургуулийнхаа сониныг сонсдог байжээ.

	Ярекийн ирж уулздаг нь улам цөөрөв. Уулзсан ч гэсэн хараа буруулах буюу албан хүчээр инээмсэглэж байгаа мэт болно. Гэрийнхэн нь түүнийг ятгаж гэдгийг ч Эстер ойлголоо. Чи еврей хүүхэнтэй явж байгаагаасаа айж байна уу? гэж тулган асуухад айж байна гэж хүлээв. Тэрнээс хойш тэр хоёрын хоорондын харилцаа хөрсөөр сүүлдээ бүр тасарлаа. Нэг удаа Ярекаас бичгийн машинаар бичсэн захидал авчээ. Дурлал хайр нь хэзээ ч хөрөхгүй. Гэвч одоохондоо уулзаж болохгүй аргагүй нэгэн учир шалтгаан байна. Харин энэ явдлыг дуусахаар айл гэр болж энэ дэлхийгээр аялна гэдгээ амлан бичжээ. Захидлынхаа эцэст дурсгал болгож өгсөн зургийг минь эгүүлэн өгнө үү гэсэн дурдсан боловч гарын үсэг зураагүй, тэгэхдээ «уншаад устгана уу» гэж бичихээ бас мартаагүй байсан билээ. Түүнээс хойш харин Йиткатай явдаг болсныг нь харсан. Мөн л дурлал хайраа амлаж яваа биз ээ.

	Аажмаар ганцаардмал байдалд орцгоов. Хотынхон нууцаар тэднийг тэтгэдэг байсан ба зарим нь болж байгаа явдлыг зөвшөөрөхгүй байгаагаа шивгэнэн хэлж, тэдэнтэй эв санаа нэгтэй байгаагаа илэрхийлдэг байлаа. Ялангуяа ядуучууд «өөрсдийнхөө эмч»-ийг үл мартана. Цаашлах тутам тэднийг хяхан хавчсан заалт заавар гарах нь улам их болов. Тэгэх тутам нь хүмүүс охиныг өрөвдөх нь их болно. Гэвч тэдний байшинг эзэгнэх гэсэн санаа зарим этгээдэд төрснийг ч олж мэджээ. Энэ тухай сайн нөхөд аавд нь хэлжээ. Сургуульд хамт байсан хүүхдүүд нь ч Эстерээс холуурхан явахыг оролдох болов. Тэдний дотроос бас зарим нь самбаачлан Эстертэй хэдэн үг сольж «Чи ер нь юу хийгээд байна аа! Зав чөлөөгөөрөө бидэнтэй нийлж ярьж хөөрч байгаач!» гэж хэлнэ. Түүгээр ч үл барам нэг нөхөр нь хичээлийн жилийн эхэнд наймдугаар ангийн сурах бичиг явуулсан байв. Харин еврейчүүдийг гоочлон доромжлох гэж оролддог этгээдүүдийг Эстер үзэн ядах болжээ.

	Нэг өглөө бостол хашаан дээр нь шохойгоор «Еврейчүүдийг хөөн зайлуулъя!» гэж бичсэнийг харахад нүдэнд нь орсон элс нухаж байгаа мэт бодогдож билээ. 

	Аав аа, яагаад бид ингэж доромжлуулах ёстой юм бэ? 

	Миний охин битгий уцаарла! Аав нь тэр бичгийг арилгачихна! Тийм юмыг бүү анзаар! Хараагүй юм шиг л яв! 

	Аав жигтэйхэн тайван байна.

	Нүдээ нээлээ. Би хаана байгаа нь энэ бил ээ? Хаана байгаагаа ухаарлаа. Үдшийн бүрий ойртсоор л байна. Гадаа нэг хүн гудамжны чулуун замаар исгэрэн алхалж явна. Хөдөлгөөнгүй хэвтсээр л байна. Павел маань хэзээ ирдэг бол доо!

	Дахин нүдээ анилаа. Аав нь дэргэд нь ирээд дээрээс тонгойж байгаа харагдана. Цагаан халааднаас нь ариутгалын бодисын үнэр ханхлах шиг болов. Яагаад юу ч хэлэхгүй байна бэ? Энэ бүхнийг үг дуугүй яаж тэвчиж байна? Цэнхэр нүд нь гэрэлтэн харагдах боловч зүс царай нь их ядарсан шинжтэй байв. Нуруу нь ч сүрхий бөгтийжээ. Энгэр дээр нь тод шар өнгөтэй даавуу тэмдэг хадаастай байна. Хөөрхий аав! Цагийн бэрхийг үл харгалзан шөнө болсон хойно цонхныхоо хөшгийг битүүлэн татаж байгаад охиноо бүжигт сургадаг байлаа. Эстер, Бланка гэдэг нэг шинэ найзтай болжээ. Тэр охин мөн л энгэр дээрээ аанай тод шар өнгийн даавуу тэмдэг хаджээ. Ээж нь харагдаж байна. Өдөр тутмын амьжиргааг залгах гэж арга хайна... Хэдийгээр муу явдал болно гэдгийг мэдсээр байгаа ч тайван байцгаадаг байжээ. Одоохондоо цөм хамт байгаа учраас тэр биз ээ.

	Хуучин модон тэргэнд суугаад бороотой өдөр шавар шавхай болсон замаар явж байна... Энэ юу вэ? Хар дарсан зүүд үү? Хүн бүр тавин килограммаас илүү зүйл авч явж болохгүй гэжээ. Ээж хажууд нь сууж явна. Аав тэрэгний хойноос хөлөө чирсхийн дагаж явна. Цэлийтэл нээлттэй том хашааны хаалганд тулж зогсов. Энд салах учиртай ажээ. Хажуугаар нь өдий төдий хүн цувавч тэднийг анхаарч байгаа хүн нэг ч алга. Тэнд зогсож байхад өөр өөр модон тэрэг хүмүүс зөөж авчирсаар байлаа. Эрэгтэй, эмэгтэй, хүүхэд хөгшид. Цөм л энгэр дээрээ тод шар өнгөтэй даавуу тэмдэг хадацгаажээ. Албан бичиг тараав. Бороонд бүх юм нэвчин норсон байна. Аав хажууд зогсоод ямар нэгэн зоригжуулсан зүйл шивгэнэж байна. Инээвхийлнэ. Салах болоход ээж нулимсаа барьж чадсангүй. 

	Аав аа, бид ямар буруутай юм бэ? гэж аавынхаа чихэнд шивгэнэн асуув. 

	Бид ямар ч буруугүй. Еврей үндэстэн учраас л ингэж байгаа юм... Миний охин битгий уйл! Эргэж ирцгээгээд аавтайгаа хамт таньдаг айл хунараар оромз! Миний охин зориг хатуужилтай байгаарай. Бид хэнд ч гэм хийгээгүй болохоор бидэнд ч гэм хийх ёсгүй. 

	Аав аа, би та нартай хамт явмаар байна. Би ганцаараа байхаас айж байна...

	Нөгөө модон тэрэг хөдөлж хашаанд орлоо. Эргэн тойронд огт танихгүй хүмүүс. Бие биесээ түлхэлдэн чихцэлдэнэ. 

	Аав аа! 

	Охин минь баяртай! Удахгүй уулзах биз ээ! Терезинд уулзана биз. 

	Аав аа! Аав аа! 

	Түүнээс хойш тэднийхээ барааг харсангүй...

	Диван дээрээс огцом босож хоёр гараараа нүүрээ илэв. Цонхны хаалтыг буулгаж ширээний дэнг асаалаа. Үс толгойгоо янзлах хэрэгтэй. Би тун их бохиртсон байх даа гэж өөрийгөө голсхийв. Усанд ч орох боломжгүй, цамцаа ч индүүдчих нөхцөл алга. Хэдийгээр гадаа их халуун байх боловч Эстер тэр шорон мэт бяцхан тасалгааныхаа цонхыг онгойлгож салхи оруулах ч боломжгүй байлаа. Павелдаа сайхан харагдах юм сан. Ямар ч эмэгтэй хүн зүрх сэтгэлийнхээ хүнд сайхан харагдах сан гэж мөрөөддөг байх. Надад тийм боломж даанч алга даа. Жижиг толь гаргаж юм түшүүлэн тавиад харж үсээ самнав. Толин дотор огт танихгүй мэт хүний цонхигор царай харагдав.

	Өөрөөсөө цочжээ. 

	Энэ би мөн гэж үү?

	Хаалга онгойж Павелын орж ирэхэд тасалгааны тааз унах гэж байгаа мэт бүсгүйд санагдлаа. Яаран үсрэн Павелыг хүзүүдэн тэврэв. Өлсөөд толгой эргэж байгаа нь энэ байжээ. Өлсгөлөн нүдэнд харагдахгүй ч бүсгүйн биед өдөр шөнөгүй ажиллаж биеийг нь сулруулж ухааныг нь балартуулсаар байгаа нь ийнхүү нүдэнд нь хий үзэгдэл харагдуулж байгаа юм санжээ.

	Энэ чинь юу вэ? Павел ирээгүй байна. Яагаад одоо хүртэл ирэхгүй байгаа юм бэ?

	Хүүхний гар хаалганы бариулыг барилаа.

	Чихээ хаалганд нааж чагнавал гадаа анир чимээгүй байна. Чихэнд нь нэг юм дуулдах шиг болов. Эсвэл толгойнд нь шуугьж байгаа юм болов уу? Нэг удаа бяцхан охин цахилгаан шугамын шонд чихээ наалдуулж түүний жингэнэхийг сонсож байсныг харснаа санав. Эндээс зайлъя! 

	Чухам энэхэн зуур л Эстер энэ бяцхан тасалгаанд тэсэж байж чадахгүй нэгэн цагт эндээс зайлшгүй гарч явна гэдгээ ойлголоо. Тэгээд алс газар очиж нуугдана гэж боджээ. Хамаг биеэ хөвчлөв. Одоохон явъя! Одоохон!

	Хаалганы бариулыг дарав. Хаалга хялбархан онгойж, сулхан гэрэлтүүлсэн хонгил харагдахад бараг л цочжээ. Чийг үнэртэж байна. Нэгэн газраас хаалга онгойлгох чимээ гарч өөр нэгэн газар кранаас ус дусалж байна.

	Дахин нэг алхав. Эргэн тойрон нам гүм. Тэгтэл удалгүй модон шат нэгэн хүний хүнд нүсэр алхаанд янцаглаж эхлэв. Эстер хуучин байшинд суудаг хүмүүсийг алхаагаар нь гадарладаг боловч зүсийг нь яахин мэдэх билээ. Энэ бол Павелын алхаа биш харин хүнд гэгч гишгэж, аахилж явдаг хүний алхаа мөн байна гэж танилаа. Павел өнөө орой ирэхгүй байх аа. Өчигдөр тиймэрхүү юм хэлж байсан санагдаж байна.

	Нөгөө хүний алхах хөлийн чимээ улам ойртсоор байв. Бушуухан буцаж тасалгаандаа орж ирээд хаалгаа хаав.

	Сандарснаас болж зүрх нь оволзоно.

	Нөгөө хүн хонгилын модон шал дээгүүр явж өнгөрөөд түдэлгүй гудамжны чулуун шалан дээгүүр алхан яваа нь сонсогдов.

	Урт амьсгал авав. Намайг харчхаагүй байгаа даа! Юу ч гэсэн хүлээзнэе. Нүүр гараа угаагаад Павелыг хүлээе.

	Ирж ч юун магад.

	Эстер нөгөө талын хаалга руу очиж онгойлгоод бушуухан оров. Энэ оёдлын тасгийг сайн мэдэх тул харанхуйд огт юманд торолгүй явсаар буланд байгаа угаалтуур хүрэв. Тэмтрэн ус тавиад цамцаа тайлав. Цочиж халуун оргисон нүүрээ хүйтэн усаар угаахад хэчнээн таатай байсан гэж санана. Толгой хүзүүндээ хүйтэн ус гоожуулж бяцхан өрөөний бүгчим агаарыг сэрүүцүүлж байгаад ар талдаа гэрлийн унтраалга тог хийснийг ч дуулсангүй.

	Цочин дуу алдлаа. Нүүр гарынхаа алчуурыг тэмтрэн авч хэнхдэгээ далдлан юу болж байгааг ойлгож ядан ширээний дэнгийн бүдэг гэрэл рүү харав.

	— Уухай, чи энд байсан юм бий!

	Ийнхүү үг хэлсэн хүн холгүй байгаа хаалганы дэргэд зогсоод нүдний шилний цаанаас бүсгүйг анхааралтай шинжин харна. Бүсгүй тэр хүний дууг таньж байна. Халзарч яваа, туранхай өндөр, тэгэхдээ нэлээд бөгтгөр болсон тэр хүн бүсгүйн өөд сайн санааны үүднээс инээмсэглэн харж зогсох нь үлгэрийн сайн санаат өвгөнтэй адил ажээ. Айх явдалгүй юм байна гэдгийг бүсгүй ухаарсан боловч цочиж балмагдсандаа болж нэг ч үг дуугарч чадсангүй.

	— Чи хаанаас хүрээд ирсэн охин бэ?

	Дуугарсангүй. Айсандаа дагжив. Цээжиндээ нүүр гарын алчуураа тас тэвэрч нөгөө өвгөн өөд амаа ангайлган гөлийв.

	— Чи энд шөнийн цагаар эзэгнэж байдаг вий? Би бүр гайхаад байдаг байсан юм. Одоо л эзнийг нь оллоо. Чи яав? Яагаад дуугарахгүй байна? Хэл татчихсан биш биз? гээд инээмсэглэлээ.

	Бүсгүй толгой сэгсэрсэн боловч бас л үг дуугарч чадсангүй.

	— Чи надаас айх хэрэггүй. Хувцсаа өмс! Тэгээд хоёулаа жаахан ярилцъя. Тэгэх үү? гэлээ.

	Гурав хоногийн дараа хуучин байшинд бүтэлгүй явдал тарав. Тэр байшингийнхан нэг зүйл дээр санал нийлсэн байна. Болсон явдал Рейсектэй холбоотойгоос зайлахгүй гэцгээнэ. Энэ байшинд сууж байгаа хүмүүс бол он жил удаан айл явсан хэн нь ямаршуу явдалтайгаа андахгүй ажээ.

	Гэвч чухам ямар учиртайг хэн ч мэдэхгүй байлаа. Рейсек гэнэ ээ? Нээрэн үү? Үгүй ер...

	Хэзээний л гуравдугаар давхарт суудаг байлаа. Гэхдээ түүнийг сайн танина гэх хүн хуучин байшинд нэг ч байдаггүй ажээ. Тэр хүн германчуудтай сүлбэлддэг гэсэн яриа байшингаар тархсанаас хойш танилцъя гэж хүмүүс бүр ч бодохоо больжээ. Хэзээнээсээ ааш муутай, авгайгаа айлын хүмүүстэй хэдхэн үг солилцоход л уурлаж уцаарладаг байсныг бүгд мэднэ. Баахан дээгүүр зантай тул өөрөө ч тэр болгон айлынхантайгаа яриа хөөрөө болдоггүй байлаа. Хотын захад сантехникийн зүйлс хийдэг хувийн үйлдвэртэй байгаад эдийн засгийн хямралын үед тэр нь хаагдсан гэж ярилцана. Орой бүр том цүнхэнд чихээстэй юм гэр лүүгээ зөөдөг байсныг харцгаасан бөгөөд тарган хүн тул баахан аахилан алхална. Авгай нь гучин найман онд гэнэт нас барахад чухам яагаад бие нас барсныг сонирхсон хүнгүй. Хоёр жилийн дараа хүү нь бас гэнэт алга болж, Германы эзэнт улсад техникийн дээд сургуульд сурч байгаа юм гэнэ билээ гэж ярилцах болжээ. Хааяа гэртээ ирэхдээ хар савхин дээлийнхээ захыг босгон өмсөж, хар савхин гуталтай, бүрх малгай духдуулан тавьсан байдаг байжээ. Хэдэн сарын өмнө сүүлчийн удаа харагдав. Аав нь хаалга хүртэл хүүгээ үдэж, тэврэлцэн үнсэлцэн дүрэмдэж байсныг айлынхан харсан байна. Тэр орой аав нь танихгүй хэдэн хүн цуглуулж шөнийг бартал архидан хашхиралдсан тул хуучин байшингийнх нь тухтай нойрсож чадаагүй билээ. Түүнээс хойш «энэ Рейсек горьгүй хүн болжээ» гэдэг санаа нийтэд төрсөн байна. Урьд өмнө түүнийг хөрөнгөө барж ядарсан хүн юм гэж үздэг байсан бол сүүлийн үед түүний ирж явахыг хараад хүмүүс яриагаа таслан явцгаачихдаг боллоо.

	Түүнтэй уулзалдахгүй байхыг хичээцгээдэг болсон байна. Цаана чинь Рейсек явж байна шүү! Гэтэл чухам сүүлийн хэдэн сар урьд өмнө хүн хартай ярилцахгүй дүнсийж явдаг байсан Рейсек хэн хүнтэй яриа хөөрөө дэлгэхийг оролддог болов. Гэвч оролдлого нь ямар ч амжилт олдоггүй байлаа.

	Мөнгө төгрөгөөр гачигдах нь бага болсны дээр гэр орондоо, архидах нь ч улам олшров. Түүгээр үл барам сүүлийн үед нэлээд гангалах болж, гэртээ торгон хүрэм өмсөөд байдаг болж гэж байшингийнхан ярилцана. Заримдаа цоо шинэ костюм өмсөж энгэртээ цэцэг хатгасан явна. Энэ хүний тухай тодорхой мэдсэн хүнгүй мөртөө тэр тухай сонирхон асуухгүй ажээ. Хэдийгээр Рейсек их л эелдэг байдал гаргавч хүмүүс цаагуураа улам л муу санасаар байлаа.

	Хоёр хоногийн өмнө ийм нэгэн явдал болов.

	Нүдэнд нь нулимс цийлгэнэн, хамаг бие нь чичгэнэж гэрээсээ нэгэн хуудас цаас барьсаар гарч ирэхэд нь байшингийнхан цонхныхоо хөшигний цаанаас түүнийг гайхан ажиглацгаав. Рейсек айлынхаа хаалгыг үг дуугүй тогшиж цаанаас нь гарч ирсэн эмэгтэйд нөгөө цаасаа үзүүлэв. Эмэгтэй хөөрхийлөх янзтай толгой дохиод нөгөө бичгийг нь эргүүлж өглөө. Хүү нь Фюрер, аугаа их Герман гүрний төлөө Харьковын дэргэд амь нас барав гэж тэр бичигт дурдсаныг байшингийнхан нөгөө авгайгаас хожим олж мэджээ.

	Тэр хүн нөгөө авгайгаас захидлаа эгүүлж аваад тавцан дээр хэсэг гөлөлзөн зогсож байснаа дээш гаран дээврийн доорх нэгэн тасалгаанд суудаг зураачийнх руу орлоо. Яагаад тэр айлд орсныг хэн ч мэдсэнгүй. Тэр зураач ч эхнэр хүүхдэдээ хаягдсан ганцаар хүн тул Рейсек өөрийнхөө сэтгэл санааны байдлыг ойлгох хүн гэж бодоод орсон байлгүй гэж бодоцгоолоо.

	Тун удалгүй дээрээс бөмбөрөн өнхрөх мэт явсаар хаалганы гадна ирээд дээш харан: 

	— Тийм ээ! Би бахархдаг юм. Тэгсэн хүнийг чи яадаг юм бэ? гэж хашхирахад нь байшингийнхан Рейсекийг бас л согтчихоод ингэж байгаа буй заа гэж бодоцгоов. Тийм ч учраас байшинд нэг л юм гарвал Рейсекээс л боллоо гэж хүн хүн л санана.

	Хоёулаа өндөр хад өөд авирч байлаа. Тэр дээр гар гэж тэдэнд нэг хүн тушаажээ. Хүүхэн эцэж, туйлдан хаднаас зууралдсаар цус болсон гараа харуулж байна. Павел бүсгүйг тайтгаруулан зоригжуулна. Гэвч өөрийнхөө хэлсэн үгийг өөрөө ч сонсохгүй байв. Дуу хоолой нь бүр алга болжээ. Бүсгүйг хойноосоо татсаар, улам дээшилнэ. Оройд нь хүрэхэд хэдхэн метр л дутуу байна. Бүсгүй түүний хөлийн дэргэд ядран унажээ. Тэвчиж үз! Хэдхэн алхаад оройд нь хүрлээ гэж хэлэв. Гэнэт нисэж яваа аварга том шувуу хадан дээгүүр гараад ирэв. Нүд нь хүний нүдтэй адил ажээ. Би энэ нүдийг хаана харлаа? гэж бодов. Шувууны саврын оронд хүний гар байхыг бас ажиглав. Тэр гараараа бүсгүйн хөлөөс шүүрч доош нь татаад тавихгүй гэж тэмцэлдэв. Сүүлдээ хүч чадал нь барагдаж арга буюу тавилаа. Бүсгүй доош харанхуй манан руу унаж улам жижиг болсоор харагдахаа болив. Павелын өөрийн бие нь хөнгөрч цаас шиг болжээ. Хэрэв хүн түүнийг саатуулан бариагүй бол лав дээш хөөрч нисэх байсан биз ээ. Олон гар чухам хаанаас гарч ирснийг ч бүү мэд. Павел бүсгүйн хойноос харанхуй ангал руу үсэрсүгэй гэтэл өнөөх гарууд түүнийг зууран зогсоолоо. Хашхиръя гэтэл амыг нь таглав. Гэнэт тэр гаруудыг таних шиг боллоо. Барьж авсугай гэж хойноос нь гүйтэл, зугтаагаад баригдсангүй. Тээглэж уналаа...

	Сэрлээ.

	Зургаадугаар сарын нар цонхоор туссан гал тогооны өрөөнд ээж хоол унд бэлтгэж байгаа нь сонсогдов. Зүүднээсээ бүрэн салаагүй байгаа тул эргэн тойрноо гайхширсан нүдээр хараад зүүдэлж гэж ойлгов. Урьд өдөр нь аман шалгалт өгсөн юм байжээ.

	Шалгалтын комиссын өмнө зогсож Гитлерийн намтрыг дуржигнатал ярьсан аж. Сургуулийн сэрүүн хонгилоор явж байхдаа танилуудтайгаа ч мэндэлсэнгүй. Чи яагаа вэ? Бие чинь барагтай байна уу? Асуултаа сайн хариулсан боловч нэг л хачин байна гэж ангийн нь багш хэлж байгааг сонсоогүй боловч хэлж байгаа зүйлийг нь ойлголоо. Гэвч Павел энэ бүгдийг үзэн ядаж байгаагаа хэлсэнгүй.

	Найзууд нь ч гайхацгаана. Чи солиорч байгаа юм биш биз? Би ч герман хэлний шалгалтад унах байх аа... Пидя шалгалтын танхимын хаалганы дэргэд бүр цонхийчихсон зогсож байгааг хараач... Адольф Гитлер вюрде ин Браунау геборн...3 За чи сэргэж үз... Хэдүүлээ явж биллиард тоглоё. Хичээлийг дэндүү уншвал бүр чам шиг мангуу болчихдог юм шүү...

	Шалгалтыг нь нэг юм өгөхчөө болов.

	Гэвч энэ бүхэн түүнд огт падгүй инээдтэй мэт санагдав.

	Халуун уугьсан гудамжаар явж байхад нөгөө зүүд нь сүүдэр шиг дагасаар байгаа мэт санагдана.

	Гудамжны буланд байгаа зарлалыг харж зогсоно. Нэг тосгоныг газартай тэгшилж, хүн амыг нь хүйс тэмтэрчээ. Тосгоны нэрийг ч анзаарсангүй. Ар талд нь хүмүүс цугларч нөгөө зарлалыг уншицгааж байна.

	Насанд хүрсэн эрэгтэйчүүдийг буудан алав... Эмэгтэйчүүдийг хорих лагерьд хүргэн, хүүхдийг... зохих ёсоор хүмүүжүүлнэ! Тосгон дахь бүх байшингуудыг газартай тэгшлэв... гэж хүмүүс амьсгалаа барин чимээгүй уншицгаана.

	Тэр зарлалын дэргэд бас л цаазлуулсан хүмүүсийн нэрийн жагсаалт байна.

	Павел зүс царайг минь битгий харчхаасай! гэж бодоод хүмүүсийн дундаас тонгосхийн зайлав.

	Гудамжаар явахад нь нөгөө зүүд нь бодогдсоор л байна. Түүнээсээ зугтаахын тулд алхаагаа улам хурдасгав.

	Гудамжны буланд хүрээд аахилан зогстол гудамжаар явсан хүмүүс түүнийг харцгааж байгаа мэт санагдав.

	Амьсгаагаа дарж гараа хармаандаа хийлээ.

	Хамаг бие нь сулраад гудамжнаас ярьдаг утасны бүхээгийг түшин зогсов.

	Хуучин байшингийн дэргэд хүрч иртэл жигтэйхэн танил болсон мерседес маркийн суудлын тэрэг зогсож байгаа харагдах бөгөөд жолооч нь савхин цамцны баруун хармаанд гараа хийж тамхины утаа баагиулан эргэн тойрноо ажиглан харж зогсоно. Хэдийгээр гадаа хөл хөдөлгөөнгүй нам тайван байгаа ч хэдэн арван цонхны хөшигний цаанаас хүмүүс тэрхүү хар машиныг хараад байгаа ажээ. Тэр гудамжинд ирсэн аюул гамшиг хүний нүдэнд харагдахгүй байгаа боловч хорт хий мэт хүний бодол санааг хордуулах мэт ажээ.

	Эстер минь! Түргэн түүн дээр очъё! 

	Санчиг нь лугшиж эхлэв. Зүүдэн өвчтэй хүн шиг хуучин байшинг зүглэв. Тэр хар тэрэгнээс өөр юу ч харагдахаа болилоо. Хамаг юм бүрэг бараг харагдана. Хотын шуугиан, трамвайны тоормосны хяхнах дуу, хэн хүний зандран хашхирч байгааг ч сонссонгүй. Харин тэр хар тэрэг л асар том соронзон мэт өөрийн зүг татна. Тэдэнтэй нэгийгээ үзэхээр шийдээд явж байна...

	Нэг хүн ханцуйнаас нь бариад авлаа. Эргэж хартал хуучин байшинд суудаг танил хүний зүс харагдана. Гараа хармаанаасаа суга татан хүлээв.

	— Павел аа, чи тийшээ битгий оч! гэж эрэгтэй хүний ам хөдөлж байгаа харагдав. 

	Тэр хүн түүний ханцуйнаас нь лавхан барьж хөтлөн буцаад явлаа.

	— Юу вэ?

	— Хэнийг ч юм бэ баривчлахаар ирсэн байна. Хэнийг гэдгийг нь мэдээгүй л байна шүү...

	Нэг мэдэхэд дахиад л нөгөө утасны бүхээгийн дэргэд зогсож байлаа. Нар хайр найргүй шарах тул нүүр ам, хүзүү хоолойгоор нь хөлс цувна. Сэрэх сэн, сэрэх сэн гэж бодно. Энэ бол муухай зүүд юм шүү! Сэрэхэд минь өрөөнд минь байдаг бүх зүйл байрандаа байх ёстой. Эсвэл Эстерийг баривчлахаар ирсэн юм уу? Үгүй, тэгэх ёсгүй. Павел утасны бүхээгийн шилэн цонхоор цаад талд нь болж байгаа явдлыг ажиглана.

	Яасан их уддаг юм бэ?

	Яагаад гарч ирэхгүй байна? Тийм сургууль дасгалтай эрчүүд байж ганц бүсгүйг авч гарч ирж чадахгүй байгаа юм уу? Эсвэл Эстра тэднийг хараад айж үхэв үү?

	Гараад ирлээ. Тавуулаа байна. Тэдний нүүр царай харагдахгүй байгаад баярлав. Зандалчдын дунд малгайгүй нэг хүн явна. Пиджакаа, дотуур цамцныхаа энгэрийг товчлолгүй задгай орхисон байна. Гарт нь гав зүүгээгүй байна. Бодвол нударга, гар буундаа бардацгааж байгаа биз. Машины дэргэд хүрлээ. Хаалга онгойв. Жолооч нь машинаа асаалаа.

	Малгайгүй хүн түр зогсож тэргүүнээ өргөж эргэн тойрноо, гудамжаа, сууж байсан байшингаа эцсийн удаа харав. Цонхны хөшигний цаанаас хэдэн арван нүд түүнийг үдэж байгааг ойлгосон мэт цээж тэнийлгэн амьсгаагаа гүнээ татлаа.

	Нөгөө дээврийн доорх тасалгаанд байдаг зураач байна. Мөн дөө!

	Нөгөө таван эрийн нэг нь түүний хавирга руу нударч тэргэнд түлхэн оруулмагц хаалга хаагдаж хар өнгөтэй машин чарлан, зогссон газраасаа огло үсрэн гудамж өгсөн давхиж одлоо.

	Эргэн тойрны бүх юм, байшин цонх, хүмүүсийн нүүр царай манангийн цаанаас гарч ирж байгаа мэт тодров. Гудамжны амьдрал дахин хэвийн байдалдаа орлоо.

	Павел ч хөдлөв. Сэтгэл нь амрах шиг болов. Айж зовж байснаасаа бага зэрэг ичих болоод сэтгэл нь амсхийлээ. Одоо л ёстой сэргэлэн, ухаантай байх хэрэгтэй байна. Ямар ч гэсэн бүсгүйг энд байлгаад байж болохгүй болсныг ойлголоо. Германчууд эдгээр хуучин байшингуудыг хорлон сүйтгэгчдийн орогнох байр гэж үзэн нэгжиж байгаа ч байж болно. Ямар ч гэсэн эндээс бүсгүйг зайлуулах хэрэгтэй болжээ. Гэвч хааш нь аваачих вэ? Хөдөө байдаг авга эгчийндээ хүргэж өгье. Авга эгч нь ганцаараа байдаг тул эрхбиш арга нь олдох байх. Энэ тухай аав ээжтэй ярих хэрэгтэй юм байна. Айж эмээж байгааг нь ашиглан тэдний туслалцааг авах хэрэгтэй. Ямар ч гэсэн Эстер амьд явах ёстой. Энэ улангассан аллага түр зогсож, түр зуур ч гэсэн хэвийн байдалд ормогц аргалахыг бодъё.

	Гүн бодолд дарагдан тойрон явсаар хуучин байшинд ирэв. Гадаа хэвийн байдалд оржээ. Харин уугьсан халуунд хоолой ам нь хатсан байна. Оёдлын тасгийн өрөөгөөр орж ус уугаад дараа нь жижиг тасалгаандаа орохоор шийдлээ.

	Оёдлын тасагт бүр ч бүгчим байлаа.

	Шинэ захиалагч иржээ. Тэр хүн цаашаа хараад алцайн зогсоно. Шалан дээр даавууны өөдөөс хөглөрнө. Тэр хүнийг даруй танилаа. Энэ юу хийж яваа юм бол? гэж Павел бодов.

	Хувцас захиалагч тэр хүн элдвийг чалчсаар ажээ. Оёдолчид бараг хариу хэлсэнгүй. Аав тэр хүний өмнө хойно тонголзон хувцасны хэмжээ аваад дэвтэрт тэмдэглэж байх зуураа хүүгээ хялсхийн харав.

	Цөм дуугүй байхад нөгөө шинэ захиалагч Рейсек гараа сарвалзуулан ярьсаар байлаа.

	— Байшиндаа оёдолчинтой байж өөр хааш явах вэ дээ? Тэгээд л би чинь хүрээд ирлээ дээ. Намайг нэг ганган хар хүү болгоод өгөөч!..

	Ярьж байгаа зүйлд нь хөгжилдөн инээсэн хүнгүй. Дагалдан Пепек нэгэн зүйлийн оёдлыг ханзлангаа нусаа татаж суух нь тодхон сонсогдоно. Бүгчим халуунд мангуурсан ногоон толгойтой ялаа цонхыг нэвт цохин гарах гэсэн шиг хүнгэнэн нисэж цонхны шилийг пүд пүд мөргөнө...

	Хараа муутай Чепек хорчгор гэдсээрээ оёдлын ширээ түшин дээр нь байгаа даавууг барилж яс чанарыг үзнэ.

	— Аргагүй л сайн даавуу даа! гэж Рейсек гайхуулсан янзтай хэлээд хармаанаасаа хайрцагтай чихэр гаргаж нэг ширхгийг амандаа хийлээ.

	— Аргагүй л сайн даавуу байна. Ийм даавуу ч одоо дэлгүүрээс олдохгүй л дээ! гэж туслагч Чепек аавын анхааруулсан харцыг үл хайхран хэлэв.

	— Тэгэлгүй дээ! гэж Рейсек хариулсан боловч туслагчын хэлсэн уг цаанаа л учиртай байгааг тааварласан бололтой, — Би энэ даавууг авч хадгалсаар удаж байгаа юм. Харин миний хувцсыг түргэн бэлхэн болгохыг бодоорой. Надад хэрэг болоод байна аа. Мөнгийг нь бэлэн төлнө шүү! гэж хэлэхэд аман дахь чихэр нь ярианд нь саад болж байлаа.

	— Ээ дээ та халууцах вий дээ! гэж Чепек хэлээд даавууг зайлуулан тавив.

	— Тийм гэж үү? гэж Рейсек үл тоомсорлох байдалтай лавлав. 

	Яг энэ үеэр оёдолчин сүрхий паргиулан ханиалгасны учрыг Чепек ойлголоо. 

	Өвгөн оёдолчин эвгүй эхэлсэн яриаг ханиалган замхруулахыг оролдЖЭЭ.

	— Календариас үзвэл энэ зун их л халуун болох нь! Энэ ч зузаан даавуу даа! гэж хэлэв.

	— Аан!

	— Та юу гэв?

	— Би зүгээр л аан гэсэн юм аа.

	— Саяхан нэг хүн бас аан уун гээд байдаг байсан. Тэгсэн түүнийг бүдүүн модоор цохичихсон байна билээ гэж Чепек нэмж хэлэв.

	— Та чинь Швейк яриатай хүн юм аа? гэж Рейсек хэлэв.

	— Тийм байна гэж үү? Та ер нь Швейкийн тухай юу гэж бодож байдаг вэ?

	— Усан тэнэг. Тэгэхдээ аюултай. Одоо манай ихэнх хүмүүс түүнийг дуурайх болж. Энэ ч үндэсний өвчин бололтой. Юу ч бодож явсан хүний хувийн хэрэг. Швейкийг дуурайж дэмий чалчиж яваад хорлон сүйтгэгч болоод толгойноосоо салах хэрэггүй юм даа. Чех хүмүүсийн маань амь нас хайран гэж Рейсек хэлэв.

	— Тийм ээ. Үнэхээр хайран... гэж Чепек хэлэв.

	— Пиджак дээр нь нэг товч хадах уу, хоёр товч хадах уу? гэж оёдолчин духныхаа хөлсийг арчсаар ярианд оролцов.

	— Нэгийг! гэж захиалагч зэвүүцэн хэлээд нөгөө яриагаа үргэлжлүүлэн, — Энэ дайн гэдэг чинь муухай эд байна шүү дээ! Юугаар дуусдаг бол?..

	— Дайны тухайд бол эргэлзэх юм алга. Сонинд бичсэнээр бол... гэж Чепекийн хэлтэл: 

	— Тэр ч тийм. Тэгэхдээ л ухаалаг байсан нь дээр. Дайны талбарт хөөгдөхгүй... энүүхэндээ амиа аргацааж болоод байгааг манай хүмүүс хүндэтгэж мэдэхгүй байна... гэж нөгөө захиалагч маань үгэндээ улам халсан янзтай хэлэв.

	— Ер нь манайхан их эзэнт улсын үзүүлж байгаа халамжийг хүндэтгэж чадахгүй байх шиг байна гэж Чепек егөөдөв.

	Рейсек түр дуугүй болсноо туслагчийг ажиглан байж: 

	— Үндэсний үзэл санаа л гэнэ. За, тэр ч яах вэ. Хүнд байж л болох зүйл. Тэгэхдээ хараатайхан явсан нь дээр дээ! Толгойгоор хана мөргөөд цоолохгүй шүү дээ! гэв.

	— Үнэн үг - шар тос! гэж Чепек өлгөж авав.

	— Явж явж ямар ч улс замбараагүй ёсыг дэмжихгүй! Гэтэл нэг тэнэг амьтан буу нууж дарагдуулсан байна... Тэр бууны хуучирсан гэдэг ч яриангүй. Дуугардаггүй ч байсан байж магадгүй. Түүгээрээ нисэх онгоц, танкны эсрэг тэмцэх юм байх даа. Чааваас! Бас бүртгэлгүй этгээдүүдийг хоргодуулдаг, байн байсаар бүр еврейчүүдийг хоргодуулдаг этгээдүүд ч байдаг юм байна. Тийм мангар улсуудыг чинь яаж сэнхрүүлдэг байна даа, бүү мэд!.. гэж яриандаа халж багтарсан тэр бүдүүн эр оёдлын тасагт байгаа бүх хүмүүс, жижиг тасалгааны хаалга зэргийг ажиглангаа хэлэв.

	— Тэр дээд давхрын хүн тэгсэн юм уу? гэж Чепек хатгасаар байв.

	— Хэн бил ээ?

	— Яагаа вэ. Нөгөө зураач. Өнөөдөр аваад явчихсан шүү дээ!

	— Большевик юм чинь!

	— Үгүй, тэр! Та яаж мэдээв?

	— Энэ байшинд байгаа хүн бүхэн мэднэ шүү дээ! Ийм хуучин байшинд, юу нуух вэ?

	Оёдолчин өвгөн сандрахдаа дахиад л яриаг нь таслан

	— Та хувцсаа хэзээ авах вэ? гэв.

	— Хурдан тусмаа л сайн. Долоо хоногт багтах уу? За, тэгвэл би гурван хоногийн дараа ирэмз! гэж хэлээд явахыг завдан эрээн алчуур гарган нугалаатсан дагзаа арчив.

	— Сайхан ярилцлаа даа. Баяртай! гэж хэлээд гэнэт эргэн эсрэг тийшээ явж жижиг тасалгаа руу орох хаалгыг түлхэж үзэв.

	Гайхширсан хүмүүсийн хэн нь ч хөдөлсөнгүй. Павелын зүс нь хувьсхийн, босож ар талд нь байгаа ширээн дээр байсан хайчийг атгаж авлаа. Тэгээд нөгөө зэвүүн эрийг ажиглан байжээ.

	Хаалгыг дахин түлхлээ.

	Одоо л дүрчихье. Араас нь үсрэн хүрч хавирга руу нь хайч зоочихъё! гэж бодсон залуу биеэ хөвчлөн үсрэхэд бэлтгэлээ.

	Гэвч хаалга онгойсонгүй. Нөгөө бүдүүн эр гэмшсэн царай гарган эргэж хүмүүсийн зүс царайг харлаа.

	— Гарах хаалга тэнд байна шүү дээ! гэж аав мэхэсхийн хэлэв.

	— Өө, тийм бий. Би хаалга андуурчээ. Халууцсандаа тэр биз ээ! гэсээр гарч одов. 

	Нэг ч хүн хөдөлсөнгүй. Анир ч гарсангүй.

	Туслагч хамгийн түрүүнд сэхээ авч ердийнхөө байдлаар егтой царайлан: 

	— Сайхан захиалагчтай болж дээ! гэв.

	Оёдолчин нөгөө тэмдэглэлийнхээ дэвтэр лүү их л чухаг байдалтай шагайна.

	— Чи тэгээд хувцсыг нь оёж өгөхөөр шийдэж байна уу? гэж туслагч нөгөө даавууг нь чичлэн асуув.

	Өвгөн оёдолчин өөрийгөө өмгөөлөх мэт гараа алдлан: 

	— Чи ер нь юү гээд байгаа юм бэ? Оёх нь үү энэ тэр гэж! Оёхоос өөр яах юм бэ? Чиний наад яриа чинь ч гай л болохоос нэмэр болохгүй дэг ээ! гэв.

	— За чи дураараа бол. Сүүлд, элдчихсэн хүний арьс аваад ирэхээр нь бас хоёр товчтой пиджак оёж өгөөрэй! Ёстой сайн материал даа!

	— Чи солиоров уу? Түүнийг хатгаад байх хэрэг юу байсан юм бэ? Хэрэв би...

	—  Тэгээд чи оёж өгөх гээд байгаа юм биз дээ?

	— Үгүй тэгээд яах юм бэ?

	— Өмдөндөө л сур харвуулна биз. Чи чинь энэ оёдлын тасгийн эзэн нь биз дээ? Орлогодоо таргалаарай, чи!

	Маргаан үүсэж амжаагүй байтал ширээн дээр хайч падхийтэл унах чимээ тэдний яриаг таслав.

	Харанхуйд бүсгүйн хажууд хэвтэж байхдаа өдрийн болсон явдлыг үнэхээр л муухай зүүд байж дээ гэж бодно. Хажуугаас нь халуун илч дүүгнэ. Түүнийг илж таална, үсээр нь оролдоно, үнсэнэ.

	Павел зүүднээсээ зайлж амьдралд эргэж иржээ. Гэвч нэг л юм сэтгэлд нь үлдсэн байна. Болсон бүх үйл явдал зөн бэлгэ мэт санагдана. Ямар нэгэн зүйл түүнийг сэрэмжлэгтүн гэх шиг болно. Үл үзэгдэх торонд хашигдсан мэт сэтгэгдэл түүнийг орхисонгүй.

	— Чи унтаж байна уу? гэж асуув.

	— Үгүй ээ.

	Эргэж шөнийн огторгуйг ажиглав. Тэнгэрийн олон оддыг хэсэг бүлгээр нь ангилж, нэрлэж чадах билээ. Гэвч одоо тэр оддыг бодох зав алга.

	— Түүнийг яах бол? гэж харанхуйгаас бүсгүйн дуу сонсогдов.

	Тохой дээрээ босов.

	— Чи харсан юм уу?

	— Харсан. Цонхны хажуугаар түүнийг түлхсээр явсан. Нэг нь зогсож тамхи асаасан. Цонхигор царайтай хүн байна билээ. Өвчтэй ч бол уу гэмээр. Баруун гартаа бээлийтэй байлаа. Ямар нэгэн шарх сорвио далдалж байсан байлгүй.

	— Чамайг харсан уу?

	— Хараагүй. Би хөнжил дороо шургачихсан байсан.

	— Болж, болж! гэж сайшаан толгой дохив.

	— Тэр чинь хэн байсан бэ?

	— Тэр аваад явчихдаг хүн үү?

	— Тийм.

	— Дээврийн доорх өрөөнд суудаг байсан юм. Зураач. Гитар тоглоод л байдаг шүү дээ. Чи танина байх аа.

	— Дандаа уйтгартай дуу тоглодог сон.

	— Дээр үед хөгжилтэй дуу тоглодог байсан хүн. Эхнэр нь хаяад явчихсан юм гэж улс ярилцдаг сан. Би ч сайн мэдэхгүй шүү!

	— Яагаад аваад явчхаж байгаа юм бол?

	— Хүмүүсийн ярьж байгаагаар бол коммунист юм гэнэ билээ.

	— Тэднийг яах гэж мөрдөнө вэ?

	— Орост коммунистууд байдаг болохоор тэр байлгүй. Коммунистууд тэдний эсрэг тэмцэж байдаг юм. Гэвч би тэр тухай мэдэх ч үгүй, сонирхдог ч үгүй.

	— Оросууд германчуудыг ялна, тийм үү?

	— Харин түүнд би итгэдэг. Заавал ялна. Харин хэдийд вэ? гэдэг л асуулт.

	— Биднийг германчууд яагаад үзэн ядна вэ?

	— Өөрсдөө зэрлэг араатан болоод тэр байлгүй дээ. Арьс өнгө ч гэх шиг элдэв шившигт онол гаргачхаад л галзуураад байна. Дундат зууны үе шиг л байна. Тэр үед тийм явдлыг бурангуй гэдэг байсан юм.

	— Одоо бол хорьдугаар зуун шүү дээ!

	Павел ярвайн инээмсэглэв.

	— Тийм нь ч тийм л дээ. Тэгэхдээ бид тун бэрх үед амьдарч байна. Чамтай уулзахаас өмнө би энэ тухай боддоггүй байсан юм. Нүд минь гэнэт нээгдэх шиг боллоо. Энэ ивээлийн орон гэдэг ч ёстой л гяндан юм аа. Толгойгоороо төмөр торыг нь яаж ч балбасан эвдэж чадахгүй гэдгийг би урьд өмнө мэддэггүй байжээ.

	Үгээ таслан гэдрэгээ харан хэвтэв. Харанхуйд бүсгүйн биеийг тэмтэрч өөртөө наалдуулан тэвэрчээ. Үсийг нь илж, хурууныхаа завсраар урсган байх зуур цаашид хэрхэх тухай бодохыг оролдов. Гэвч бодол нь төвлөрч өгөхгүй байлаа.

	— Павел аа... гэж дуудав.

	— Юу гээ вэ?

	— Гадуур ер нь юу болоод байна аа?

	Туйлын нухацтай ингэж асуусан тул сэтгэл нь түгшив. Босож суугаад гараа явуулан ширээний дэнг асаав. Бүсгүй өөд бага зэрэг үл тоомсорлох шинж үзүүлэн:  

	— Юу ч болоогүй гэж хариулав. Сэтгэлийнхээ түгшүүрийг далдлахын тулд элдвийг хаман ярив. Гэвч бүсгүйн харцыг ажиглатал нэгэн зүйл мэдэж байгаа нь тодорлоо.

	— Чи ер нь юу мэдэж байна? гэж асуув.

	— Онцын юм биш ээ. Харин чиний худлаа хэлж байгааг чинь л мэдэж байна. Яагаад чи худал хэлж байна вэ?

	Павел юу ч хэлэлгүй бүсгүйг мөрөөр нь тэврээд ширээн дээр байгаа хуучирсан хүлээн авагчийг зааж: 

	— Чи радио чагнажээ. Түүнийг чинь эндээс зайлуулдаг л байж. Радио битгий сонсоорой гэж би чамаас гуйсан сан. Энэ байшинд янз бүрийн улс суудаг. Би тэднийг муу хүмүүс гэж хэлэх гэж байгаа юм биш. Тэгэхдээ  бидний дээр байранд германчуудтай сүлбээтэй нэг хүн суудаг. Энэ новшийн хүлээн авагчийг би гаргаж хаях минь яалаа? Уг нь чи энд бас харьцангуй аюул багатай газар байгаа юм. Ер нь гадуур юу болж байгаа нь чамд хамаагүй шүү дээ! гэж хэлэв.

	— Хамаатай, Надад ч, чамд ч хамаатай гэдгийг чи сайн мэдэж байгаа.

	— Юу мэдэж байгаа гэж? гэж цухалдав.

	Бүсгүйн хоёр нүднээс нулимс асгаран хоёр гараараа Павелын толгойг тэврэн үнсэн таалан байж сүүлийн үед бодол санаанд нь юу болж байгааг бүгдийг Павелд ярьжээ. Павел огт дуугарахгүй чагнаж суув. Хармаагаа нэгжсэн боловч тамхи олдсонгүй. Гар нь чичгэнэж байв.

	— Павел минь, чи бид хоёр одоо үнэнээ ярилцахаас өөр замгүй болжээ. Би бүгдийг мэдэж байна... Сонсож байна уу, Павел аа!.. Намайг нуун далдалснаас болж чамайг, аавыг чинь, ээжийг чинь, бүгдийг чинь буудаж ална гэдгийг ч мэдэж байна... Тэгж ч мэднэ шүү дээ...

	— Боль, боль! Чи тайвшир!

	— Би өнөөдөр Гестапынхныг харлаа. Би маш их айж байна. Чиний төлөө айж байна. Би чамд өөрөөсөө илүү хайртай гэдгийг чи мэдэж байна уу?.. Би нэгэнт хүний тооноос хасагджээ... Гэвч чи амьд яв... Чи намайг ойлгож байна уу?

	Павел гараараа бүсгүйн амыг таглаж үгийг нь таслав. Бүсгүй амнаасаа гарыг нь зайлуулах гэж оролдтол Павел тавьсангүй. Бүсгүй дэрэн дээр унаж эхэр татуулан уйлав. Павел босож диваны дэргэд байсан яйжгар сандлыг татаж суугаад бүсгүйн хар чемоданыг гөлрөн харж байснаа

	— Чи тэгээд яая гэж бодож байна? гэж асуув.

	— Би явъя гэж бодож байна. Өнөөдөр...

	— Үгүй. Би зөвшөөрөхгүй! гэж шийдмэг хэлэв.

	— Би эндээс зайлъя, Павел минь! Ойлгооч дээ!

	— Үгүй, би ойлгох ч үгүй, ойлгохыг ч хүсэхгүй байна. Үгүй ээ! Эндээс гармагц л чамайг баривчилна.

	— Намайг эндээс олох юм бол чамайг ч буудаж ална даа!

	— Чамгүй бол би амьд яваад яах юм бэ?

	— Павел аа!

	— Би чамд үнэн зүрхнээсээ хэлж байна. Чамгүй яаж амьдрах вэ? Тийм амьдрал үхлээс дор гэдгийг ч би мэдэж байна. Чамайг энд байхгүй бол надад амьд явахын хэрэгцээ алга. Ийм дэлхийд дээр би ганцаараа амьдраад юүгээн хийх вэ? Чи бид өөр үед төрөх азгүй хүмүүс байсан юм байх даа. Хүй нэгдлийн үед төрсөн сөн бол хэн ч биднийг ингэж хяхан хавчихгүй байсан буй заа. Нэг хүний төлөө амьд явж, түүнийхээ төлөө амьсгална гэдэг бол нэг хэрэг. Зөвхөн хар амиа хаацайлан, өөрийгөө л бодож амьд явах юм бол хэрэгцээ ч алга.

	— Павел минь, битгий тэгж яриач дээ! Би амьд явахыг хүсэж байна шүү дээ!

	— Би ч гэсэн амьд явах сан гэж мянга түмэнтээ хүсэж байна. Гэвч чамгүйгээр амьд явж чадахгүй нь! гэж цухалдан хэлээд зангидсан гараараа өвдгөө дэлдэн, — Чамайг амьд явахгүй бол надад эрмэлзэх мөрөөдөх зүйл алга. Тэр л хамгийн эмгэнэлтэй тал нь байгаа юм. Ямар ч баяр баясгалангүй болно. Би юундаа баярлах гэх вэ? Энэ хүмүүс яаж бие биеийнхээ гэдсэнд хөлөө чихэлцэж байгааг хараад баярлаж суух уу? Манай энэ зуунд амьдарч байгаа хүн төрөлхтөн бүр араатан амьтан шиг болжээ. Дэвшил, техникийн зэрэгцээгээр бурангуй ёс, аллага хядлага зэрэгцэж байна. Би уг нь үйл амьдралаа ийм байдалтай болно гэж бодоогүй юм сан. Харин галав юүлэхэд л ийм байдаг байх... Ийм харанхуй цаг үе байх гэж дээ!.. гэж нэмж хэлэв.

	— Гэгээтэй газар баймаар л юм даа!

	— Байж болно. Харин хаана вэ?

	— Чи бид л эрж олно доо.

	— Хаа явж эрэх вэ? Миний хувьд бол хажууд минь л байна. Надад өөр гэгээ баясал гэж байхгүй!

	— Энэ дэлхийд чи бид хоёроос өөр өдий төдий хүн байна.

	— За тэр яах вэ. Одоо чи бид хоёр байдлаа сайн бодож боловсруулах цаг болжээ. Гадуур болж байгаа явдлыг мэдсэн чинь ч зүгээр болж. Чи аан гэж бай! Энд удаан байж болохгүй чинь тодорхой боллоо. Би нэг арга бодъё. Тэр болтол эндээ тэсээд байж байна гэж надад амлаач! Чи үнэхээр надад хайртай болоод надтай хамт амьдаръя гэж бодож байгаа бол миний үгнээс зөрөхгүй гэж амла!

	— За! гэж бүсгүй санаа алдав.

	Сэтгэл нь амарсан бололтой бүсгүйн хажууд хэвтээд гарыг нь авч цээжин дээрээ тавив. Бүсгүйн гар хөнгөн, дулаахан таатай ажээ. Нүдээ аниад юу ч бодохгүй байхыг хичээв. Гэвч өдрийн явдал бодлоос нь холдохгүй байлаа. Унтах сан гэж бодов.

	— Павел аа! гэж холоос дуудах мэт сонсогдов.

	— А...?

	— Тэр хүнийг буудаж алах болов уу?

	— Мэдэхгүй. Тэр тухай битгий бод! Би... би мэдэхгүй байна...

	Төдий л удсангүй унтчихжээ. Янаг бүсгүйнхээ үсэнд хүүхэд шиг нүүрээ шигтгэн, үе үе зүүд нойрондоо цочно. Бүсгүй түүнийг хайрлан харна. Зүүд нойрыг нь манаж байгаа мэт харна. Гэвч түүнийг сэрээе дээ гэж бодно. Эцэг эхийн нь сэтгэл зовж байгаа биз ээ гэж бодов. Түүний жигд амьсгалж байгааг нь сонсон хайр дурлалынхаа сэтгэлд уярсан бүсгүй, зүйл зүйлээр шалтаг эрж холдуулахгүй байх сан гэсэн далдын мөрөөдөлд автагдсаар байлаа. Павел чухамхүү түүний хамгийн ойр дотнын хүн нь болжээ.

	Бүсгүйн байн байн асуугаад байсан асуултад маргаашийн нь сонин хариулт өгчээ. Цаазаар авхуулсан хүмүүсийн нэрийн жагсаалтын доохон талд нөгөө дээвэр доорх тасалгаанд сууж байсан зураачийн овог нэр нийтлэгдсэн байв.

	Амьсгалахын аргагүй бүгчимхэн болжээ.

	Үйл явдал улам л хүний санаанд оромгүй болно. Хэвлэлд тулган шаардах утга санаатай зүйл нийтлэгдэх болов. Эзэнт улсын бие төлөөлөгчийн амь насыг хорлосон этгээдийг ойрын үед олохгүй бол улс үндэстнээрээ ч сөнөж магадгүй байдалтай болж ирлээ. Тэдний олдох эсэхтэй маргаашийн наран мандах эсэх шууд холбоотой болсон бололтой.

	— Энэ сонинд бичсэн зүйлийг уншаач! Одоо л бид муугаа үзэх нь бололтой... Лидице тосгоныг газартай тэгшилснээс хойш тэднийг юу ч хийхээсээ буцахаа байсан улангассан амьтад юм байна гэж би бүрэн итгэх боллоо гэж туслагч Чепек сониныг зааж хэлэв.

	Оёдолчин өвгөн шилээ нүднийхээ өмнө барьж сонинд бичсэн зүйлийг гүйлгэн хараад айх гайхах зэрэгцсэн шинжтэй: 

	— Үнэхээр тэгнэ гэж үү?! Арай ч юу бол доо? гэж үглэнэ.

	Хотод болж байгаа явдал үнэхээр аймшигтай болсоор байв. Кобилисийн цаазын газар буун дуу тасрахаа больжээ. Хотод ч гэсэн энд тэндгүй бууны дуу тасхийж айлын хаалга үүд дэлдэх чимээгээр дүүрэн. Айл гэрийг нэгжин түйвээх нь танагаа алдаж түүнийг далимдуулан хулгай дээрэм хийх явдал ч хамаагаа алджээ. Энд тэндгүй л аймшиг, занал, нулимс, Еврейчүүдийг хорих лагерь луу тээвэрлэх нь улам ширүүссээр байв. Гестапийн газарт ирэх мэдээ сэлтийн тоо тойм алдагджээ. Гудамж талбайд наасан зарлалын зэрэгцээгээр буудан алсан хүмүүсийн нэрийн жагсаалт нэмэгдсээр байна. Радиогоор ярьдаг зүйл нь ч тэр болжээ. Гэвч ноён төлөөлөгчийг хороосон хүмүүсийн тухай мэдээ сэлт тун хомсхон байв. Эзэнт улсын дайчин арми бүх фронт дээр гялалзсан амжилт олж байгаа тухай ухуулгыг хэнгэрэг цангийн чих дөжрөм чимээн дор сүржигнүүлэн явуулна. Эх орноо худалдсан халзан толгойтой сайд гуай ч улс орноо байдаг мэддэгээрээ муулж эзэнт улс бүхэл бүтэн ард түмэнд ял онооход хүрвэл ямар гамшиг болохыг ойлгоцгоогтун гэж түмнийг ятгахыг оролдоно.

	— Энэ нөхөр мөн их сүржигнэж байна аа? Толгойныхоо халзныг урвах сэтгэлээрээ нөхөх гэсэн юм байх даа, зайлуул! гэж Чепек ёглоно.

	Хотоор тархаж байгаа цуурхлыг сонсоход толгойтой үс арзалзана. Маргааш орой гэмт хэрэгтнүүд эс олдвол арван хүн тутмаас нэгийг нь хороох гэнэ...

	Энэ өдөр оёдлын газар Рейсек ирэв. Тохиролцсон ёсоор шинээр оёулж байгаа хувцсаа өмсөж үзэхээр иржээ. Гэвч нөгөө авчирсан даавуунд нь одоо хэр гар хүрээгүй байгааг хараад гайхан нүдээ цавчилна. Сандал дээр лүгхийтэл сууж, алчуур гарган хөлс цувсан шилээ арчаад:

	— Халуун гэдэг бүр там. За, миний хувцас юу болж байна даа? гэж асуув.

	Оёдлын тасагт байгаа хүмүүсийн хэн нь ч хариу дуугарсангүй. Хэсэг сууж байснаа уйдсан юм шиг өөрөө ярьж эхлэв. Чехийн ард түмэн их зовж зүдэрч байгааг өрөвдөж байгаа гэсэн санаагаар баахан чалчиж, тэр бүхэн еврейчүүдээс болж байгаа мэт баахан хараал зүхэл болов. Уур хилэн нь бадарсан, нүдний харц нь зэрэгцээх жижиг тасалгааны хаалга руу хялс хялсхийн байснаа хармаанаасаа хайрцагтай чихэр гаргаж нэгийг үмхэв. Тайвшруулдаг юм байлгүй дээ.

	Одоо Рейсек ядарсан шинжтэй тайван сууж байна.

	Түүнийг нь далимдуулан оёдолчин уучлал хүсэж хувцсыг нь хийгээгүй байгаа тухайгаа зүйл зүйлийн шалтаг тоочив. Ажлаа барахаа байсан мэтээр баахан тайлбарлаж нөгөөдөр... эсвэл бүр дараагийн даваа гарагт ирж болох сон болов уу гэж гуйв.

	— За яах вэ. Тэгэхдээ би удаан хүлээж чадахгүй шүү! гэж Рейсек хэлээд эргэн тойрныг ажиглан харснаа хармаанаасаа нөгөө хайрцагтай чихрээ гаргаж оёдлын тасагт байгаа хүмүүсийг дайлав.

	Чепек түүний орж ирснээс хойш огт дуугарсангүй, одоо ч гэсэн амандаа нэг юм бувтнаад чихрээс нь авсангүй. Оёдолчин авахгүй байж зүрхэлсэн. Гэвч нүднийхээ булангаар хэл амтай туслагч руугаа харвал нөгөөдөх нь огт өөр зүг анхаарлаа чиглүүлсэн байгаад нь баярлалаа.

	Рейсек хүнд биеэ дааж ядсан юм шиг паацганан гарч одсоны дараа Чепек оёдолчин өвгөнд хандаж: 

	— За, чи хахаж үхэв зээ! гэж хэлэв.

	Өвгөн оёдолчин туслагчийнхаа элдэв өөтэй үгийг их л тэсэж өнгөрөөдөг байсан боловч энэ удаад үнэхээр тэсвэр алдав бололтой.

	— Чи юү гээд байна? Яагаад намайг дандаа өдөж хатгаж байдаг юм бэ? Би чамайг бодвол эхнэртэй, хүүтэй хүн... Хүүгээ хүн болгоё гэж бодож байна. Чи юу мэдэж дандаа надаар оролдож байдаг юм бэ?.. гэж шарлах вэ.

	— Алоис минь, би түүнийг чинь мэдэлгүй яах вэ гэж туслагч нь дөлгөөн хэлэв.

	— Чи намайг германчуудтай сүлбэлдэж байгаа мэтээр л ярих юм. Түүний хувцсыг оёж өгөхөд, түүнээс нэг ширхэг чихэр аваад идчихэд ямар урвасан болох биш... Үгүй гэлээ гэхэд энэ дайн дуусчих биш... Би тэгж баатар зоригтой байж чадахгүй. Би бол энгийн номхон л...

	— Зориг хатуужилтай байх хэрэгтэй! гэж Чепек үгийг нь таслав. Чи ядаж нэг удаа тийм байж үз! Би ч гэсэн эрэлхэг баатар эр биш, тэгэхдээ би бусдад өөрийгөө хүн юм гэдгийг харуулахыг хүсэж байна. Нэгэн цагт шударга хүмүүсийн улаан нүүрийг ичиж зоволтгүй харах сан гэвэл тийм л байх хэрэгтэй юм гэв.

	— Чи... ш... юу яриад байна аа?

	Чепек босож өвгөн найзыгаа мөрөөр нь тэвэрч буланд дагуулан очиж суулгав. Хүзүүндээ зөөлөн метр өлгөсөн тэр өвгөнийг өрөвджээ.

	— Чи аан гэж бай! Би чамайг айлгая ч гэж бодоогүй юм. Гэвч одоохондоо хэрэг бишдээгүй дээрээ би чамд нэг зүйл хэлье... гэжээ.

	Өнөөдөр аав нь ажлаасаа шал өөр хүн болоод ирсэн мэт Павелд санагджээ. Зүс нь жигтэйхэн хувирч гараа ядруухан унжуулан, нэг ч үг дуугаралгүй байрандаа сууж дуулдах төдий мэндлэв.

	Тавагтай төмсний шөл халбагадан толгойгоо өндийлгөсөнгүй.

	Хоолныхоо дараа сониноо ч уншсангүй, радиогоо ч сонсох шинжгүй байлаа. Зүс царайны байдлыг хэвийн байлгах сан гэж их л хичээж байгаа боловч тэр нь санаагаар нь болохгүй байгаа шинж илт байлаа.

	Халбага барьсан гар нь чичгэнэнэ.

	— Чи яагаа вэ? гэж авгай нь асуув.

	Цочиж тэргүүнээ өндийлгөж инээмсэглэхчээ болоод

	— Үгүй. Мария минь юу ч болсонгүй. Зүгээр л өнөөдөр жаахан... Ханиад хүрч байгаа ч юм уу даа... гэж сулхан дуугаар хэлэв.

	— Би чамд нохойн хошуутай цай чанаж өгөх үү?

	— Хэрэггүй ээ. Би ингэсхийгээд хэвтэмз!

	Тэр орой аав нь хүүгийнхээ өөдөөс нэг ч харалгүй, нүд буруулан байж хоолоо идэв. Амьсгал нь ч их дээрджээ. Аав үнэхээр өвчин туссан юм болов уу? гэж Павел бодов. Гэвч аль аль нь тав алдаж хэлэх үгээ олж ядацгааж байлаа.

	Энэ нам гүм байдал сайны тэмдэг биш ажээ.

	— Ружена манайд жаахан утсан мах явуулсан байна гэж авгай нь хэлэв.

	— За, яамай. Дайн дууссан хойно л ачийг нь хариулъя даа.

	— Чи яагаад хоолоо идэхгүй байгаа юм бэ?

	— Өнөөдөр... хоолонд баахан дургүй байна гэж гэмшсэн байдалтай хэлэв. Гэнэт цочих мэт халбагаа алдаад чих тавин чагнав.

	— Хүн хаалга тогшиж байх шиг байна. Та нар сонсов уу? гэж хэлээд босох гэж оролдов. Гэвч хөл нь сульдсан шинжтэй эргэж суув.

	— Одоо манайхаар хэн ирэх вэ дээ! гэж ээж хэлэв.

	— Би огт дуулсангүй гэж Павел хэлэв.

	Павел босож очоод хаалгаа татаж онгойлготол цаана нь айлын авгай зогсож байв. Аав ташаарсангүй. Тэр авгай индүүдлэгийн модоо түр өгөөч гэж иржээ. Охин нь хувцсаа индүүдэх гэж байгаад модоо түлчихжээ. Айлын авгай ирж энэ айлын энэ оройн эвгүй, нам гүмийг эвдсэний дээр ээжийн анхаарлыг Павелаас түр зуур ч гэсэн холдуулав. Павел тэр далимд пингээ онгойлгож хоёр зүсэм талх далд хийж амжлаа. Нөгөө ээжийн ярьж байсан мах боолттой байна. Бүтнээрээ байсан тул түүнээс авч зориглосонгүй.

	Өрөөндөө орж шинэ цамц гаргаж өмсөөд тавиур дээрээс нэг ном аваад сурсан заншлаараа шувууныхаа торон дээгүүр хуруугаа гүйлгэн харжигнуулаад гадагш гарахаар яаравчлав.

	Хаалганы дэргэд байдаг авдар дээр цагаан цаасанд боосон бяцхан боодол хэвтэж байсан нь анхаарлыг татав. Саяхан хаалга онгойлгох гэж гарахад лав байгаагүй аж. Задлаад үзтэл дотор нь хоёр зүсэм талханд хэсэг мах хавчуулсан байлаа. Юу болж байгааг ойлгосонгүй.

	Эргэж хартал аав нь зогсож байлаа. Аав нь бүр өөр болж амьсгаадан зогсож байсанд гайхаад

	— Аав аа! гэв.

	— Наадахыгаа аваад яв! гэж аав нь шивгэнэн хэлээд ярилцаж байгаа авгайчуудын дуу гарсаар байгаа гал тогооны тасалгаа руу эргэж харав.

	— Аав аа, ... та ... та яаж мэдэв?

	— Боль гэм! Дуугүй байж үз! Ээж чинь энэ тухай мэдэж болохгүй! Цаадах чинь зүрх муутай шүү дээ... Намайг ч мэдээгүй л гэж бод! Мэдэхийн ч хүсэл алга. Ер нь өрөөндөө орооч! Цаашид яахыгаа ярилцъя! гэж хүүгийнхээ мөрнөөс базалж сандарч мэгдсэн дуугаар хэлэв.

	Тэр орой Павел гудамжаар салхи мэт хурдлан гүйв. Ганцаараа үүрч явсан том бул чулууг нэг хүн аваад хаячихсан мэт сэтгэл нь хөнгөрчээ. Сэтгэлд нь улам их найдвар төржээ. Тийм ээ! Ийм л нэг зам байна гэж бодож явна.

	Би ер нь галзуу хүн шиг гүйхийн хэрэг юу бил ээ? Тайван явъя. Уухай, ингээд нэг хоёр! Нэг хоёр! Өнөөдөр тэр хүү бүр дэгдэн ниссэн ч болохгүй гэх газаргүй гэж бодож яваа бололтой. Модон шатаар дээш харайлган гараад хуучин байшингийн жижиг тасалгааны хаалтад тулж зогсов. Амьсгаагаа дарах хэрэгтэй.

	Гэтэл бүрэнхийд хаалган дээр нэг юм зурсан мэт харагдав. Нүднийх байлгүй гэж анхандаа бодов. Гэвч тэр зүйл цайран харагдсаар байлаа.

	Эргэн тойрноо нэг ажиглаад чүдэнз зурав.

	Голоор нь хүйт оргих шиг боллоо.

	Хаалган дээр шохойгоор еврейчүүдийн тэмдгийг эвгүйхэн зурсан байжээ. Зөрүүлсэн хоёр гурвалжин бага боловч тод харагдаж байлаа. Бие нь хөших шиг болов. Юу болж байгаа нь энэ вэ? Гэнэтийн тохиолдол уу? Үгүй ээ, тийм байх ёсгүй. Хэн үүнийг зурав? Хэн мэдчих ээ вэ? Одоо яах вэ? Түргэн арга бодож олохгүй бол горьгүй болох нь! Дуусжээ!

	Хүү хоёр гараараа толгойгоо барив. Боодолтой юм нь газар падхийн унав. Гэнэт ухаан орлоо. Энэ тухай бодохын хэрэггүй гэж өөртөө тушаав. Маргааш гэхэд бүх явдал сайнаар төгсөнө.

	Шүд зуун тонгойж боодолтой юмаа авлаа. Айдсыг зайлуулах гэж байдгаараа чармайв. Хармаанаасаа нусныхаа алчуурыг гаргаж хаалган дээр байгаа тэмдгийг байдаг хүчээрээ арчлаа.

	Хаалгаа онгойлгон ортол ширээний дэн асаалттай байлаа. Харанхуй болж гүйцээгүй байгаа боловч цонхны хаалтыг буулгажээ. Жижиг хар чемодан байдаг байрандаа харагдаж байсан боловч бүсгүй харагдсангүй. Павел нүдэндээ итгэсэнгүй.

	— Эстер! гэж дуудлаа.

	Бүсгүйн амьсгаадах нь сонсогдов. Эргэж хартал хаалганы ар талд зогсож байлаа. Явахаар шийдсэн бололтой хувцас хунараа бүрэн өмсжээ.

	— Эстер, чи яаж байна? Арай явах гэж... гэж үгээ ч төгсгөлгүй бүсгүйг тэврэн авч хөрсөн уруулд нь үнсээд, — Чи яагаад надаас нуугдав? Хар даа! Би чамд ийм идэх юм авчирсан... Юу бол оо вэ? гэж асуугаад тавьтал бүсгүй үг дуугүй диван буландасхийн гөлрөн суув. Нулимсанд норсон алчуураа атгасан байна.

	Мөрөөр нь тэвэрч сэгсрэв.

	— Гадаа хүн ирсэн гэж бүсгүй хэлэв.

	— Би байсан юм. Хаалгаа засах гэсэн юм...

	— Үгүй ээ. Бүр түрүүнд. Өөр хүн байсан.

	— Чамд л тэгж санагдаа байлгүй дээ. Хэн л байв гэж!

	— Амьсгалах нь дуулдаж байсан. Тийм ээ, дуулдаж байсан. Бас цонхоор шагайж байна билээ.

	— Тэгээд чамайг харсан уу?

	— Мэдэхгүй. Хараагүй байх аа.

	 

	[image: Image]

	 

	 

	Павел бүсгүйн хүрмийг тайлаад диван дээр тухтай суулгав.

	— Чамд зүгээр тэгж санагдаа байлгүй дээ. За тэр ч яах вэ. Тэртэй тэргүй чи маргааш эндээс явна. Дуулав уу?

	Павел бүсгүйн хажууд зэрэгцэн суугаад төлөвлөгөөгөө ярив. Маргааш түүнийг галт тэргээр авга эгчийндээ хүргэж өгнө. Хол ч биш. Хүрмэн дээрх даавуу тэмдгийг ханзлаад, хувцас хунараа жаахан солиод өмсчихвөл хэн ч мэдэхгүй. Ер нь замд юм болохгүй байх. Авга эгч нь ганцаараа суудаг. Тэнд аюулгүй байдалд байна. Хэд хоногоос Павел өөрөө зуныхаа амралтыг аваад очно. Тэгээд хоёулаа диваажингийн оронд байгаа юм шиг зугаална. Тэндхийн агаар их сайхан. Ой ихтэй газар. Тэгээд хоёулаа үргэлж хамт байна. Шөнө болохоор оддыг ажиглана. Мэдэв үү?

	Бүсгүй огт хөдөлгөөнгүй Павелын үгийг чагнан сууна. Түүний ярьж байгаагаар бүх зүйл нүдэнд нь харагдах шиг болж байлаа. Павел бүгдийг нарийн чанд бодож боловсруулжээ. Жижиг тасалгаанаасаа хоёулаа хамт гарна. Павел чемоданаа, бүсгүй хоолны цүнх бариад, ах дүү хоёр шиг явна.

	— Авга эгчийнд очиход усанд ч орох газар бий. Тэнд хоёр цөөрөм байдаг юм. Чи ер нь усанд сэлж чаддаг уу? Живчхэж балрах юм биш биз? гэж үнэхээр сэтгэл зовсон шинжтэй хэлэв. Төрөөгүй хүүхдэд төмөр өлгий бэлтгэнэ гэгчээр болоогүй юманд санаа зовж байгааг нь бодоод инээмсэглэв.

	— Бидний баривчилбал яах вэ? гэж асуув.

	— Барихгүй. Чи тийм юм бүү бод! Хоёулаа хамт явна! Чи битгий ай! Маргааш бүх явдал дуусна.

	Ийнхүү хоёр залууд энэхүү бяцхан тасалгаа ч улам уужим болсон мэт, хажуу тасалгаанд таг таг дуугаран байгаа цагийн цохилт ч улам хөгжөөнтэй болсон мэт санагдаж эхэлжээ.

	Гэрлээ унтраагаад диван дээрээ зэрэгцэн хэвтэв. Павел бүсгүйг тэвэрлээ. Эстер ч, ингэж тэврүүлээд юунаас айх вэ гэсэн шиг тайван, нүдээ анин хэвтэнэ. Хоёулаа дуугүй байгаа ч зүрх сэтгэлээрээ ярилцана. Хоёулаа маргаашийн тухай бодно. Маргааш үзэгдэх харагдах зүйлийг бодоцгоож байлаа.

	Хоёр залуу бодол мөрөөдөлдөө согтжээ.

	Дээд давхраас нь согтуу хүний орилох, шил хагарах чимээ сонсогдов. Нөгөө Рейсек бас л архидаж байгаа биз ээ. Тэр чимээг хоёр залуу огтхон ч анзаарсангүй.

	— Хонгор минь, би өнөөдөр оргох гэж байсныг чи мэдэж байна уу? Газар дээр ганц хайрт минь! гэж бүсгүй шивгэнэв.

	— Хаашаа?

	— Бүү мэд. Аав ээжийгээ эрж Терезин ч орох байсан байж магадгүй. Би тэднийгээ их санаж байна. Ямар ч мэдээ алга. Хаа байгаа бол? Яагаад захидал бичихгүй байгаа юм бол? Тэнд байгаа болов уу?

	Павел юу гэж хариулахаа үл мэднэ. Нэг талаар бүсгүйн бодол түгшүүрлэж нөгөөтээгүүр худал хэлж тайтгаруулахыг хүсэхгүй байлаа. 

	Дуугарсангүй.

	— Би даанч явж чадсангүй, чамд их хайртай юм даа. Чи миний зүрх сэтгэлд дандаа л байх юм. Өөр юм бодож байлаа чи ч миний сэтгэлд салахгүй л байх юм. Хүний амьдралд ийм болно гэж огт бодсонгүй. Чиний юм бүхэн надад сайхан, дуу хоолой, уруул, чиний арзайсан цайвар үс, юм юм чинь сайхан санагдана. Чиний зүрх миний цээжинд цохилох шиг болдог. Хэрэв энэ бүх гамшгийг даван туулж чаддаг л юм бол би чиний ачийг хариулна. Хайр сэтгэлээрээ хариулна. Чи харин намайг битгий голоорой!..

	— Чи битгий тэгж ярь л даа!

	— Би юунаас ч айхаа болино. Амлая! Чамтай хамт гэр бүл болох сон! Чиний хүүхдийг төрүүлэх сэн. Өөр хүнээс хүүхэдтэй болно гэж огтхон ч бодож чаддаггүй юм...

	Толгой нь дүүрэх шиг болов. Павел үгнээс нь айсан мэт бүсгүйг хамаг хүчээрээ чанга тэвэрчээ. Ингэж илэн далангүй ярьж байгаа нь ямар нэгэн үйл явдал ойртсоор байгааг илтгэх шиг санагдана. Тохойлдон босож бүсгүйг ажиглана. Түүний шивгэнэн ярих үгийг бүх мэдрэлээрээ мэдэрч байлаа.

	— Павел аа!

	— Юу гээ вэ? гэхэд хоолой нь хатаж сөөсөн байлаа. 

	Хүүхэн гэнэт түүнийг хамаг хүчээрээ өөр лүүгээ татан тэвэрч уруулаа уруулд нь наажээ.

	— Чи намайг гэргийгээ болгож аваач! Одоохон! Битгий хойшлуул... Хонгор минь...

	Цаг гэдэг ойлголт үгүй болжээ. Цаг тэдний хажуугаар урсан өнгөрсөөр боловч тэдэнд огт хүрсэнгүй. Бүсгүй бие, сэтгэлээ сэтгэлтэй хүндээ бүрэн зориулав. Одоо энэ хоёр бие сэтгэл нэг болон хувирлаа. Хайрт минь, хонгор минь гэж бүсгүйн зүрх нь шивгэнэж тэр нь сонсогдох шиг болно. Чи минийх гэж шивгэнэж байгааг бас сонсож байлаа.

	Дээрээс согтуу хүний орилолдох, шил сав хагарах чимээ дуулдсаар л байв. Төдий удалгүй хаалга тасхийж согтуу хүний тогтвор муутай алхаа дуулдав. Тэр хүн муухай хараал тавина. Нэг хүнийг заналхийлнэ. Түүний алхаа холдох тутам улам нам гүм болсоор ажээ.

	Хоёр залуу дурлал хайрын хүчинд хөтлөгдөж юу болсныг ойлгоогүй мэт хөдөлгөөнгүй хэвтсээр ажээ. Павел халуун шатсан нүүрээ бүсгүйн цагаан цээжин дээр тавьжээ. Оволзож байгаа тэр цээжний цаанаас зүрхний нь цохилт тодхон сонсогдоно. Хэн нь ч дуугарсангүй. Үг хэлэх ч хэрэгцээ байсангүй. Ийнхүү удаан хэвтлээ. Чухам хэр удаан ингэж хоёр сэтгэл нэг болон хэвтэж байсныг хэн хэлж мэдэх билээ. Алсад анивчилсаар байгаа одод хэлэх үү?

	Павел гэрэлтэж байгаа цагийнхаа тоог хараад хирдхийн цочив.

	Цонхны цаана бүр шөнө болсон байлаа.

	Бүсгүйн тэврэлтээс сугаран босож ширээнийхээ дэнг асаав. Энд байгаа бүх зүйл огтхон ч өөрчлөгдөөгүй яг хэвээрээ байгаад ихэд гайхаад бүсгүйг харав.

	Бүсгүй нь унтжээ.

	Бүдэг гэрэлд үс нь гялалзан харагдана.

	Дээрээс нь болгоомжтой тонгойж царайг нь энхрийлэн ажиглав. Бүсгүй хөдөлж инээмсэглэв. Түүний харцнаас нь болоод сэрэв бололтой. Сулхан гэгч санаа алдаад нүүрээ дэрэндээ шигтгэв. Павел түүний дух, үс цээжийг болгоомжтой үнслээ. Духандаа хүрч байгааг мэдэрсэн бололтой унтаагаараа цамцныхаа энгэрийг татаж цээжээ таглав.

	Павел бүсгүйн хучлагыг засаад сэрээлгүй өлмий дээрээ явсаар хаалганд тулж очив.

	Тэсэлгүй эргэж харлаа.

	Тэгснээ гэнэт хаалгаа онгойлгон харанхуйд шингэн одов.

	Шөнийн нам гүмд бууны дуу тасхийв. Үүр гийх шинж дөнгөж мэдэгдэж байлаа. Хэсэгхэн зуур чимээгүй болов.

	Хэрэв тэр нэгэн буудлагын дараагаар буун дуу дахин тас тасхийж пулемёт тачигнан залгаагүй сэн бол унтаж байгаа хүмүүс түүнийг сонсохгүй өнгөрөх байсан биз ээ.

	Буудлагын дараа дахин чимээгүй боллоо.

	Дараа нь дахин хүчтэйгээр давтагдсан нь шөнийн гудамжинд аймаар цуурайтан унтаж байгаа хүмүүсийг сэрээн зүрхийг нь чичгэнүүлнэ.

	Нойрмоглоод анхандаа юу болж байгааг ойлгосонгүй.

	Юу болж байна аа? Эндээс хол уу? Голын эрэг дээр үү?

	Бурхан багш минь! Бурхан багш минь! гэж зэргэлдээ тасалгаанд ээж нь залбиран наманчилсаар байна. Павел бүр сайн сэртэл эцэг эх нь босчихсон байлаа. Тэд тав муутай хонов. Буун дуун тасхийх тоолон ээж наманчилна.

	Халуун хөнжлөөсөө гэнэт суга үсрэн боссондоо болоод даарах шиг болов. Онгорхой цонх руугаа ухасхийтэл сандалд өвдгөө цохилоо. Цонхныхоо тавцанг хоёр гараараа тулж гадагш тонгойн харав.

	Гадаа харанхуй байв. Харин дорно зүг байшингийн дээвэр дээгүүр цайх шинж орсон нь үүр ойртсоныг илтгэнэ. Өөдөөс харсан байшингийн цонхоор цонхийсон цагаан гэгээ энд тэнд харагдах нь хүмүүс байсан ажээ.

	Бушуухан бүсгүй рүүгээ очъё гэсэн ганцхан бодолд хөтлөгдөн эргэж ор луугаа ухасхийн орны толгойн хавьд байгаа жижиг дэнг асаатал өөдөөс харсан байшингаас нь «Наад гэрлээ унтраа! Гэрлээ!» гэж хашхирахыг сонсоод яаран гэрлээ унтраав.

	Чих дүлийрэм нүргээн дуун нойрноосоо сэргэж байгаа хотыг донсолгов. Их буу дуугарч байна! Харанхуйд эргэн тойрноо тэмтрэн хувцсаа олж өмсөв. Их бууны нүргээн дуунд цонхны шил харжигнан хагарах, ээжийн залбирах чимээ хутгалджээ.

	Бушуухан бүсгүй дээр очъё! гэсэн ганц бодолд автагджээ.

	Гудамжинд шүгэл тасхийж, байлдааны зэвсэг ачсан хүнд ачааны машинууд хүнгэнэнэ. Хотын төвд тулалдаан болж байгаа болов уу гэмээр байлаа.

	Хаалгаа онгойлгон үүдэн өрөөнд оров. Аавтайгаа тулгарлаа. Аав нь гялалзтал элэгдсэн костюм өмсжээ. Буурал санчиг нь арзайн нүд нь ямар нэгэн зүйлд зориглон шийдсэн шинжтэй ажээ. Хоёр биеэ гайхан харж, арга барагдсан янзаар мөр хавчив.

	Аавынхаа сэхээ авч амжаагүй байхад хажуугаар нь шурдхийн гарч шатаар уруудан хурдлав. Байшингийн төмөр тоногтой хаалганд хүрч бариулаас нь барьж татвал онгойсонгүй. Цоожтой байлаа.

	Араас нь нэгэн хүн ирж тохойноос нь барин татав. Харвал хаалгач өвгөн ажээ.

	— Чи хаа очих нь вэ?

	— Та бушуухан хаалгаа онгойлгооч... Би маш их яарч байна... гэж хэлээд хаалганы бариулаас угзрав. Хаалгач түүнийг буцааж байшин руу чирлээ. 

	Павел гараа мулт татаж: 

	— Бушуухан онгойлгооч! Би яарч байна... гэв.

	— Чи галзуурав уу? Би хэнийг ч гаргаж болохгүй тушаалтай. Чи гарлаа ч гэсэн хол явахгүй. Буудуулна. Цаадуул чинь энэ хэсгийг бүсэлчхээд байна.

	Павел хоёр гараараа толгойгоо тэврээд духаараа хаалганы төмөр тор түшив. Хүйтэн оргиж байна. Хөл нь сулдаад хоёр гараараа төмөр торноос зуурлаа. Хаалгаа бушуухан онгойлгооч гэж дотроо хашхиравч амнаас нь дуу гарсангүй. Одоо яах вэ? Хүлээгээд л байх уу? Олоод харанхуйд чирч гаргатал нь хүлээж байх уу? Санчгаа хуруугаараа даран зогсов. Ард талд нь нэлээд олон хүн цуглажээ. Энэ юу болж байгаа юм бэ? гэж нэг нь асууж, Галзуурсан юм байх аа! гэж нөгөөдөх нь хариулна. Ийм залуугаараа юу? Одоо цагт ч гайхах юмгүй болоод байна шүү!

	Мөрөн дээр нь нэгэн гар хүрч улмаар толгойг нь илж байна. Тэр хүнийг таниад эргэж харвал аав нь зогсож байв. Павелын хоёр нүдийг нулимс бүрхсэн тул юу ч харахгүй байлаа. Харин чихэнд нь шивнээ үг сонсогдоно. «Хүү минь... хожимдов бололтой... хүлээж байхаас өөр арга алга... Тэсвэртэй байх  хэрэгтэй шүү... Ээж чинь өвчтэй... юу ч... хэрэггүй...»

	Их бууны нүргээн аавын тэр шивгэнэхийг таслав. Энэ их чимээг Эстер ч хоргодох байрнаасаа сонслоо. Харин ч их ойрхон сонсогджээ. Юу болж байгааг ойлгосонгүй. Нэг хэсэг хуруугаараа чихээ бөглөн суув.

	Тод шар өнгийн даавуу тэмдэг энгэр дээр нь хадсан хүрмээ өмсөөд диван дээр хөлөө дороо атиран суулаа. Баруун гартаа нөгөө жижиг хар чемоданаа барьсан байна. Бүсгүй нойр дутуу сэрж, огт хөдөлгөөнгүй сууна. Амаа хий бувгануулан хөдөлгөж аав, ээж нараа дуудна. Нүднээс нь нулимс урсана.

	Павел аа!..

	Харанхуй цонхны зүг харж сууна: Юу ч бодохгүй байхыг хичээв. Цаанаасаа тайван байдал эзэмдсэнийг өөрөө ч гайхаж байжээ.

	Аажмаар цонх нь улам гэрэлтэй болж ирлээ. Цонхны цаана хүмүүсийн дүрс сүүдэр адил сүүтгэнэн харагдана. Хуучин байшин энэ шөнө унтсангүй бололтой.

	Эстер хана даган явсаар цонхонд ойртон очиж чих тавин чагнав. Эр эм янз бүрийн хүний дуу сонсогдоно. Заримыг таних ч байна. Уйлж дуулдав. Хүүхэд уйлж байна. Хаалга үүд тас нясхийж, шатаар түржигнэн дээш доош явцгаана.

	Буудалцах чимээ тасарсангүй. Заримдаа пулемётын дуу дунд нь хутгалдан тачигнана. Бас үе үе нүргээн дуу гарна.

	— Их буу байна гэж нэг хүн хэлэв.

	— Хот дотор уу? Дэмий юм бүү яриач!

	— Худлаа байх аа!

	— Яахын аргагүй их буу байна даа... Их л ойрхон дуугарч байна. Голын эрэг дээрээс ч юм уу даа?.. Хүүхдээ яах вэ? Ээ, бурхан минь... Галзуурцгаасан юм болов уу даа... Гэртээ ор, гэртээ ор!

	Шат шаржигнан дуугарч дээрээс нэг хүн явсаар буугаад бөөгнөрсөн хүмүүс дээр очив.

	— Юу болж байгаа юм бэ? гэж тал талаас нь асуув.

	— Би сайн мэдээгүй байна. Бариад авсан сурагтай байна.

	— Хэнийг тэр вэ?

	— Яагаа вэ, нөгөө Гейдрихийг хорлосон хүмүүсийг. Реслийн гудамжинд байгаа хийдэд бүслэгдсэн...

	— Тэр хийд чинь эндээс ойрхон уу?

	— Бурхан тэднийг өршөөгөөсэй!

	— Боль боль! Харьцгаа!

	Нэг эрэгтэй хүн тагт дээр гарч ирээд аймшигтай мэдээ сонсгов.

	— Германчууд байна. Манай энэ хавийг бүсэлжээ. Биднийг ч бүсэлчихсэн байна. Гудамжаар дүүрэн байна... Цонхоор харагдаж байна... Машинаар ирж, бүрэн зэвсэгтэй...

	Энэ үнэн байлаа. Хэсэгхэн чимээгүй болсноо түдэлгүй дахин буу тачигнав. Цэргийн хүнд гутлын чимээ сонсогдоно. Буун дуун дунд үүр манхайв.

	Нөгөө гаднаас ирсэн хүн уцаарлангуй

	— Одоо тарцгаа! Удахгүй байшингуудаар нэгжлэг хийх байх. Хэрэв элдэв хүн хар олдвол бид цөмөөрөө баларна гэсэн үг... Бушуухан харьж хаалга үүдээ түгжицгээ!..

	Дээд давхраас нэг хүн хашхирна. Үг нь ойлгогдсонгүй. Харин Рейсекийн согтуу царайг таньцгаалаа. Рейсекийн энгэр заам нь задгай пэндгэр гараараа шатны бариулаас зуурсаар доошилж явна.

	— Одоо та нарыг бүгдийг чинь буудна даа. Та нар цөм мэдэж байсан! Болж! Мэдсэн атлаа та нар мэдэгдээгүй!

	— Хар архичин минь, зайл! Гэртээ ор! гэж нэг хүн түүнийг зандрав.

	Сэжиглэн түүнээс холдоцгоолоо. Гэвч өнөөх хүн тэдний дунд сарвалзан хашхирна.

	— Дуугүй бай! Энэ ер нь юу гэж солиороод байна аа?

	— Бид юу мэдэж байсан гэж?

	— Архичин гахай!

	— Бид бүгдээрээ юу мэдэж байсан гээд байгаа юм бэ?

	Рейсек хаахалзан хүмүүс рүү довтолно.

	— Та нар мэдээгүй гэнэ ээ? Энэ цонхны цаана еврей бүсгүй хоргодож байна. Ямар ч бүртгэл байхгүй! Германчууд түүнийг олж гаргаад буудна даа! Ха ха...

	Нэг хүн түүний араас татаж нөгөө нь амыг нь таглахыг оролдоно. Галзуу нохой шиг уралцан зүтгэсээр байв. Нэг хүний хавирга руу цохив. Нэгэн эрэгтэй хүнд хүчтэй тэврүүлж тийчгэнэн дуу алдана. Амыг нь таглаж байсан гарыг хазлаа. Эмэгтэйчүүд, зайлан одов.

	— Та нар намайг тавьцгаа! гэж бархирна.

	— Битгий бархираад бай!

	— Дуугаа тат!

	Галзуу мэт улангасан зүтгэсээр тавиулав. Гуйвна. Хана очиж мөргөнө. Цээжээ дэлдэн хашхирна.

	— Та нар дэмийрч байна... Би тэгж чадахгүй... Би тэгэхгүй. Тэр муу үмхий еврей хүүхнээс болж би үхэхгүй. Эсвэл одоохон өөрөө зайлаг... Би хөөгөөд гаргаад өгье...

	Галзуурсан бух шиг хонгил руу дайран орж ирлээ. Жижиг тасалгааны хаалгыг хамаг хүчээрээ түлхэв. Хаалгыг эвдэх гэж оролдоно. Хаалгыг чадал мэдэн балбав.

	— Ауфмахен! Ауф-ма-хен!4 гэж бархирна. Хаалганы бариулыг угз татах гэж уухилан зүтгэнэ. Онгойсонгүй. Дахин хаалга балбав.

	— Онгойлго! Муу хар бузар еврей! Чамайг тэнд нуугдаж байгааг чинь би мэдэж байна. Ауфмахен!

	Эстер бүгдийг сонсож байв. Одоо дуусжээ гэдгийг ч мэдлээ. Үүр гийсээр байлаа. Тасалгаа дунд зогсож хүлээсээр байлаа. Одоо хүлээхээс өөр яах вэ? Амьсгал нь ч жигдэрлээ. Нүдээ анив. Юу ч харахгүй өнгөрье! Удахгүй бүх зүйл дуусна. Харин Павелыгаа бодоход хамгийн их харамсах тул зүрх рүү нь хатгах адил болно.

	Павел минь!

	Чи минь хаа байна? Яагаад энд байхгүй байна вэ? Өнөө болтол амьдрал минь Павелаар л дүүрэн байсан юм сан.

	Павел минь!

	Хаалгыг зогсоо зайгүй нүдэж байгаа нь бүсгүйг амьдрал руу дуудах мэт болж сэргээлээ. Одоо хаа очих вэ? гэж дотор нь түгшүүрийн дохио дуугарах шиг болов. Бүсгүй орох газраа олж ядан тасалгаа дунд эргэлдэнэ. Хаана нуугдах вэ? Диван дор уу? Аргаа барагдахад диван дээр уйлан унаж чихээ таглав.

	— Онгойлго! Ауфмахен!

	Харь хэлний энэ үг бүсгүйг ташуурдсан адил босголоо. Нөгөө хаалга руу гүйн хүрч дайран онгойлгоод оёдлын тасагт оров. Цонхны нь хөшиг хаалттай тул таг харанхуй. Тэмтрэн явтал гар дор нь хайч, хуруувч, индүү, загварын ном дайралдана. Хайчийг авч цээж рүүгээ чиглүүлэн хатгах гэтэл толгойгоороо нэг юм цохин ухаан алдлаа. 

	Чимээ шуугиан бүр алсад байгаа мэт дуулдана. Нэг гартаа чемоданаа барьсаар нөгөө гараараа оёдлын машины хөлөөс зуурчээ. Чив чимээгүй. 

	Аажмаар ухаан алдлаа...

	Энэ юун гэрэл вэ? Гэвч бүсгүй нүдээ тас аньсан хэвээр хэвтэнэ. Нэг хүн нүдийг нь иллээ.

	— Охин минь бос, түргэн бос! Битгий ай! гэж хэн нэгэн хүн шивнээд газраас өндийлгөв. Тэрээр бүсгүйг газраар чирсхийн явахад нь наадах огтхон ч эсэргүүцсэнгүй.

	— Одоо бос! Тэсвэр хэрэгтэй шүү! гэж нөгөө хүн гуйх ятгах хооронд хэлэв.

	Зөөлөн юм дээр унах шиг боллоо. Удалгүй дээрээс нь мөн зөөлөн юм бүтээх шиг болж дахин харанхуй болов.

	— Чимээ огт гаргалгүй хэвтээрэй! Би сүүлд чамайг гаргаж авамз! гэнэ. 

	Үнэрээр нь даавуугаар хучжээ гэж мэдлээ.

	Чемодан маань хаана байна аа? Сандран тэмтэртэл гарт нь дайралдаж бушуухан бие рүүгээ татаж авчраад тэвэрч хамаг биеэ атийлган нүдээ анив.

	Рейсек хаалгыг эвдлэн орж ирээд тэмтрэн явсаар унтраалгыг олж гэрэл асаав.

	Согтуу нүдээрээ хоосон тасалгааг гайхширан харна. Оргожээ. Араасаа хүмүүс орж ирж байгааг амьсгаагаар нь мэдэв.

	Оёдлын тасаг руу орсон хаалга онгорхой байхыг харлаа. Тийшээ зүтгэсээр ортол тасалгаа харанхуй байсан тул дороо зогсов. Харанхуйгаас гэнэт гар чийдэн асаж нүүрэн дээр нь тусахад архинд түлэгдэн улайрсан нүд анилдав. Чухам чөтгөр л ийм зүс царайтай байдаг байх даа!

	— Юун хүн бэ? гэж харанхуйгаас асуув.

	Цочсон боловч түдэлгүй сэхээ авч гар зангидан урагш довтлон: 

	— Хаа байна? Нуугдсан гэдгийг нь би мэдэж байна... гэв.

	Жижиг тасалгаагаар дамжин хэд хэдэн хүн орж ирлээ. Тэд түүний хойно чимээгүй зогсоно. Рейсек гараараа гэрэл хааж урагш алхтал эр хүний шийдэмгий дуу түүнийг зогсоолоо.

	— Зогс! Нэг ч алхам бүү ойрт! Битгий орилоод бай! Чи гудамжнаас германчуудыг дуудах санаатай байна уу? Нохой шиг буудаж ална шүү!

	Гадаа бууны дуу дахин тачигнаж цонхны шил доргин чичгэнэв.

	— Чи хэн бэ? гэж Рейсек асууна.

	— Чи хэнээр нь яах гээ вэ? Хулгай хийх гэж орж ирэв үү? Чи юу эрж яваа хүн бэ?

	— Тэр муу еврей хүүхнийг эрж байна. Тэр энд нуугдаж өнгөрөхгүй дээ...

	— Согтуу мал минь, битгий дэмийрээд бай! Эндээс зайл! Олон юм чалчаад байвал орой болтол амьд явахгүй шүү, чи! Хэдэн зуун хүн чамайг харж байна.

	— Юу?..

	Гар чийдэн согтуу хүний өөдөөс аажмаар ойртсоор ирлээ. Гал шиг гялалзсаар байгаа гэрлээс айн ухрав. Ардаа зогсож байгаа хүмүүст туллаа. Хүмүүс түүнээс сэжиглэсэн мэт зайлахад, тулгуур алдан алдалж унав.

	— Надад битгий ойртооч! гэж хашхирав.

	Гэтэл хүнд боловч нэлээд жинтэй зүйл нүүрэн дээр нь буув. Юу болж байгааг ойлгож ядаж байтал дахин цохив. Дахин цохилоо. Хоёр гараа сарвалзуулан цохиулж байгаа нүүрээ хамгаалахыг оролдов.

	— Май! Үүнийгээ аваад зайл! Энд чинь хүний хувцас, оёдоггүй юм! гэж харанхуйгаас нэг хүн хэлээд нөгөө даавууг нь нүүр лүү нь шидлээ.

	Оёдлын тасагт дахин нам гүм боллоо. Энэ нам гүмийг хэн ч эвдсэнгүй. Харин алсаас их буун дуу нүргэн сонсогдож байв.

	Гар чийдэн ч унтарлаа.

	Нөгөө хүн хазганан явсаар цонхны дэргэд очиж цонх тагласан хар цаасыг авав. Зургаадугаар сарын үүрийн бүдэг гэрэлд юмны дүрс хэлбэр харагддаг. Туслагч үүнийг сайн мэднэ. Тэр энд бараг насаараа сууж байгаа хүн. Тасалгааг тойруулан хараад сандал дээр суув. Халзарч байгаа толгойгоо хоёр гараараа салаавчлан бодлогошров. Бууны дуу тачигнасаар байна. Энэ амьдрал ч гэж хэрэггүй зүйл болжээ. Айдас түүнийг багалзуурдах шиг болоод одоогоор тэр өөрийнхөө тухай бодох завгүй байна. Би ч яах вэ. Хэнд ч хэрэггүй өвгөн. Эхнэр хүүхэд гэж байх биш. Зүүн хөл нь дэлхийн нэгдүгээр дайнд доголон болжээ.

	Ар талд нь сүржигнэх чимээ гарахад эргэж харав.

	Хувцас өмсөхөд далдлагч даавуу хананы хажууд бүсгүй зогсож байв. Сэгсийсэн үстэй итгэхийн аргагүй цонхигор царай харагдаж байлаа. Бараг цочих шиг болов. Энгэр дээрээ шар тэмдэгтэй гартаа бяцхан чемодан барьжээ. Өвгөн босов. Бүсгүй түүнийг харсангүй. Харахгүй юм сан гээ биз ээ. Босоод тогтож ядаж байтал нь бүсгүй урагш алхлан явав. Хаалганы дэргэд гүйцэж очоод хаалгыг биеэрээ таглалаа. Хараатай хэр нь юу ч харахгүй байгаа тэр нүд айдас төрүүлнэ. Хүүхний мөрөн дээр гараа тавьж сэгсрэв.

	— Чи хаа очих нь вэ?

	— Та намайг тавиач!

	— Чи ухаантай байна уу? Цаадуул чинь гадаа байна.

	— Би явалгүй горьгүй... Тэгэхгүй бол түүнийг минь буудаж ална... гэж бүсгүй үглэв.

	— Үгүй, чи хаашаа явах юм бэ?

	— Терезинд намайг хүлээцгээж байгаа. Та намайг тавиач! Тэд надад захидал бичиж л байгаа байх... Би энд байж болохгүй. Та намайг битгий барь... Түүнийг минь алчих вий. Ойлгож байна уу, та? Түүнийг минь алчихна шүү дээ!

	Өвгөн бүсгүйг элгэндээ наалдуулан тэвэрч толгойг нь эвийлэн илэв. Нүднээс нь нулимс өөрийн эрхгүй урсана. Тийм ээ, уйлж байна. Энэ бүсгүйн хувь заяа, өөрийнхөө хувь заяа, энэ бүтэлгүй ертөнцийн хувь заяаны төлөө уйлж байна.

	Хүүхнийг ятгалаа, гуйлаа. Үгийг нь дуулсангүй.

	— Та намайг тавиач! гэж давтан хэлнэ.

	Эцэст нь хоёр гараараа өвгөний цээжийг тулж түлхлээ. Тийм их чадалтай юм гэдгийг нь мэдсэнгүй, ширээний буланд цохиж унав. Янцаглан босох гэтэл нь бүсгүй хаалгаа онгойлгон гарч одов.

	Хонгилд хүн байсангүй.

	Эргэн тойрноо харав. Зүрх нь галзуурсан мэт оволзоно. Шатаар доош гүйтэл бяцхан чемодан хана цохилж байлаа. Гадаа гарч ирлээ. Байшингийнхны хогийн хөгцөрсөн үнэр ханхалж байна. Хаалга тэнд байна. Тэр зүг гүйв. Хаалганы сахиул гайхан цочиж дуу алдав. Түүнийг түлхэн зайлуулж хаалганы төмөр бариулаас барин татлаа! Гарлаа!

	Гэгээ орсон ч нар гараагүй л байна.

	Их бууны нүргээн агаарыг донсолгож, буу тачигнах нь чихний хэнгэргийг дэлсэнэ. Хаалга хаагдлаа. Бүсгүй хажуугийн жижиг барааны дэлгүүрийн самбарыг налж зогсоно.

	Кофе, жимсний дарс, ликёр гэх зэргийн бичээс харагдав.

	Айснаасаа болоод хамаг бие нь чичрэвч хараа салгаж чадсангүй.

	Гудамжны нөгөө талд фашист цэргүүд хоор хоорондоо хэдхэн алхмын зайтайгаар байшин өөд харж зогсоцгооно. Бүсгүй тэдний зүсийг харсангүй. Дуулга өмсөж, автомат барьцгаажээ. Тэд бүсгүйг хараагүй л байна.

	Одоо яах вэ?

	Хана налан гудамжны үзүүр лүү дөхөв. Одоо хэр нь түүнийг анзаараагүй нь гайхалтай. Зүрхний нь цохилт өөрт нь дуулдана. Гайхалтай юм. Бүсгүйн бодол биеэсээ салаад явж байгаа бие махбод нь өөр нэгэн хүний биед шингэж ногоон саарал хувцастнуудын араар гэтэж байгаа мэт санагдана.

	Павел минь, намайгаа хардаг ч болоосой!

	Бас нэг алхаад гудамжны буланд хүрлээ.

	Чухамхүү энэхэн үед хөл нь захиргаанаас нь гарсан юм шиг ухаан жолоогүй хурдлан гүйв. Эндээс л түргэн зайлъя, Түргэн, түргэн! Хаалттай хаалга, битүүлсэн цонх л... харагдана.

	Гудамжны булан хүртэл, шүглийн дуу тасхийв. Гэвч бүсгүй хурдаа хассангүй. Юу ч харахгүй, юу ч сонсохгүй гүйсээр л байна. Хаалганы ирмэгт цохигдож чемодан нь уналаа. Түүнийгээ ч авсангүй. Эхэр татуулан уйлах нь хүч барагдуулсаар ажээ. Шүгэл дуугарав. Бас өөр газраас... Тал талаас төмөр хадаас хадсан хүнд гутлын чимээ сонсогдоно... Нарийхан гудамжаар гүйсээр шувтартал гол гудамжтай залгав. Бас л байцгааж байна. Цэргийн машин, харагдаж ногоон саарал хувцастан автомат барьж төмөр дуулга тавьцгаасан байна.

	Байшингийн хаалганы доголд биеэ далдлан хаалганы бариулаас барин түлхэж үзэв. Цоожтой байна. «За тэгнэ дээ!» гэж бодогдон сэтгэл нь амрах шиг боллоо. Гэвч юмны хяхтнах чимээ түүний ухааныг сэргээв. Эргэн тойрныг харлаа.

	Тэрчээ хаалганы хонгил харагдаж байна. Хар хурдаараа гүйлээ. Тэр хонгилоор ороод гүйтэл элдэв юмс нүдэнд нь жирэлзэн өнгөрнө.

	Ашгүй гэрэл харагдав.

	Гэрэл байна гэж хашхирмаар санагдав. Алхам алхмаар ойртлоо. Хэдхэн алхмын цаана мандаж байгаа нарны гэрэлд цэцэрлэгийн сагсгар бутаргана харагдлаа... Хараач, тэр нарны гэрлийг хараач... туяаран гэрэлтэх аугаа их нарыг хараач... харанхуйг арилгадаг нарны гэрэл!.. Бутны цаагуур цагаан юм харагдах шиг боллоо. Энэ чинь манай цэцэрлэг байна шүү дээ... Аавын цагаан халаад харагдаж байна. Одоохон хойноос нь гүйгээд очъё. Аав аа! Намайг хүлээгээч... Би гүйж байна шүү дээ... Ямар аймаар байсан гээч!.. Аа тийм... Хашхирч болохгүй. Та минь амьд байгаа юм байна... Яагаад захидал бичдэггүй юм бэ? Та нарын захидал хаана алга болчхоод байсан бол? Би аавдаа их хайртай! Одоо намайг гэрт минь хариулаач! Аав аа, хүлээж байгаа!

	Эстер ухасхийн хонгилоос гарч гүйв.

	Тал талаас шүгэл хангинахыг огт дуулсангүй. Түүний араас хөөж яваа хүмүүсийн хашхиралдахыг ч сонссонгүй. Хэдхэн алхмын цаана аврал байна. Түүнд л хамаг ухаан нь чиглэжээ.

	Засаж хайчлаагүй зүлгэн дээр шурган унаж хоёр гараараа хөрс маажна. Өвсний толгойд бөнжийж байсан өглөөний шүүдрийн дусал үсэнд нь унав.

	Бууны дуу зогсож дахин нам гүм боллоо.

	Аянгын дараа нам гүм болдогтой яг адил.

	Одоо юу ч сонсогдохоо больжээ. Хүнд гутал өмссөн хоёр хүн дэргэд нь хүрч ирснийг ч мэдсэнгүй.

	Дэргэд нь ирж зүлгэн дээр хэсэг зуур харж зогссоноо нэг нь хөлөөрөө сурмагхан эргүүлэн гэдрэг харуулав.

	Гайхан исгэрч байна. Ямар ч заналгүй тайван дуу: 

	— Шау мал, Эрнст! Да ист я айне юнге Юден5 гэж хэллээ.

	Хуучин байшингууд гэдэг настан өтгөстэй адил дурдатгалаар дүүрэн байдаг.

	Байшин бүр өвөрмөц хэлбэртэй, байшин бүрд өөрийн нь гэсэн үнэр танар байна. Хана туурга нь жигтэйхэн амьд байдаг юм. Эл байшингууд хэчнээн үйл явдал үзэж өнгөрөөсөн гэж санана? Он жил өнгөрөх тутам ан гав болсон шаварт нь үйл явдал шингэсээр байдаг юм. Тэр хана туурга бол хүмүүсийн үйл амьдралын гэрч дээ. Зарим нь байнга дурсагдаж, зарим нь түдэлгүй мартагдана. Заримын нь тухай огт үл ярилцана. Тэвч тэр бүхэн хуучин байшингуудын сэтгэл хөдлөм түүх нь болж байдаг юм.

	— Чи амьд явалгүй яах вэ гэсэн үг дуулдав. Танил хүний дуу даа.

	Цонх руу гөлийн харж хэвтсээр байна. Бидний энэ өгүүллэгийн төгсгөлд болсон энэ нэгэн өдөр ердийн үүрийн туяагаар л эхэлсэн юм.

	Үл үзэгдэх утсаар хөтлөгдсөн мэт нөгөө цэцэрлэгтээ хэчнээн ч эргэн очив доо. Үйл явдлыг цэцэрлэгээс эхлэн энэ жижиг тасалгааны хаалгыг түлхэн орсныгоо хүртэл давтан бодсоор л байна.

	Тасалгаа хов хоосон байлаа.

	Энэ тасалгаанд орж ирэх хүртэл ямар нэгэн явдал болоогүйтэй адил түүнээс хойш ч ямар нэгэн юм болсонгүй. Цааш хэрхэн амьдрах замаа л хайх ажээ. Өөртөө тавьсан асуултдаа хариу олоогүй л байна. Яагаад огт чимээ аниргүй байгаа юм бол? Яагаад юм бүхэн хэвийн байдалдаа оров оо? Яагаад тэнгэр огторгуй нурсангүй вэ?

	Зүрх нь урьдын адил цохилсоор байна. Нүдээ анимагц л дахин дуулдана. Амьд яв! гэнэ. Дотроо тэр дуутайгаа маргасаар л байна. Тэр дуу нь ч өөрөөс нь салахгүй ажээ.

	Бослоо.

	Цонхоо дэлгэхэд цэвэр агаарын хамт болжмор жиргэх чимээ хамт орж ирэв. Урт зүүднээс сэрсэн мэт санагдана. Гараараа хацраа иллээ. Ходоодыг нь базлуулсаар байгаа өвчин нь ердийн өлсгөлөн юм байна гэдгийг гэнэт ойлголоо. Юм идээгүй хэр удсан юм бол?

	Эвшээлгэв. Хоёр гараа дэрлээд нуруугаа тэнийлгэвэл хуржигнан дуугарлаа. Зуны өглөөний цэвэр агаарыг цээж дүүртэл амьсгалав. Эсрэг талын дээврийн дээгүүр тэнгэр цэнхэртэн харагдаж байна.

	Нарны анхны туяа хуучин байшингийн дээврийг, дараа нь сэглэгэр модны үзүүрт тогтлоо.

	Хуучин байшин бүрд бас өглөөний дуу чимээ гэж байна. Тэр! Сонсооч! Нэг хүн шатаар уруудан намуухан исгэрч явна. Эрээн малгай өмссөн хүний толгой цонхны цаагуур зурсхийн өнгөрөөд чулуун шалан дээр улавч пад пад цохилох чимээ гарна. Цагны хонх харчигнахад цочин сэрсэн нялх хүүхэд ундууцан уйлагнана. Алхаа гишгээ, дуу хоолой. Тэр хол залуу охины цангинасан инээдийн дуу дуулдана. Хуучин байшингийнхан өглөө босож хаалга үүд тас тас дуугарч тал тогоонд цай шоржигнон буцлах чимээ дуулддаг ажээ...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1975 оны хэвлэлийн Хэвлэн нийтлэлийн мэдээлэл

	1975

	7-3-4

	«ROMEO, JULIE A TMA»

	Тооцооны хуудас 6,0 

Заметки

		[←1]
	 За, Адольф Гитлер хаана төрснийг ярь. Тэгээд өвлийн тусламжийн кампанийн тухай мэдэх юм байна уу?




	[←2]
	 Хайрт Моника минь ээ!




	[←3]
	 Адольф Гитлер Браунауд төржээ




	[←4]
	 Онгойлго! Онгойлго!




	[←5]
	 Эрнст явъя! Залуухан еврей хүүхэн л байна

